
Ágrip 

Á tímabilinu 1870–1914 fluttu um það bil 16.000 Íslendingar til Ameríku í leit að betri framtíð 

fyrir sig og afkomendur sína, og stefndu flestir að varanlegri búsetu. Einhverjir ætluðu að snúa 

aftur til heimalandsins eftir skamma dvöl með hendur fullar fjár. Einhverjir urðu fyrir 

vonbrigðum þegar óraunhæfar væntingar rættust ekki. Þessi rannsókn snýr að þeim 

vesturförum sem af einhverjum ástæðum sneru aftur til heimalandsins. Kannað er hvert umfang 

heimflutningsins var og aðstæður vesturfaranna eru rannsakaðar. Þá er skoðað hvernig þróunin 

var í samanburði við sænska vesturfara sem sneru aftur. Skipting heimflutningsins eftir sýslum 

er annað atriði sem kannað er og hvort vesturfararnir leituðu aftur í upprunabyggð. Notast er 

við í þessari rannsókn blöndu af yfirlitssögu, lýðfræði og einsögu. Niðurstaða rannsóknarinnar 

bendir til þess að heimflutningur íslenskra vesturfara hafi verið frekar lítill og í mun minna 

mæli en til dæmis sænskra vesturfara. Þeir sem fóru heim til Íslands héldu svo frekar til 

upprunabyggðar en eitthvað annað. Hér er ekki aðeins um að ræða yfirlit um heimflutning 

vesturfaranna og fjölda þeirra heldur er einnig litið inn í hugskot þeirra og reynt að komast að 

því hvaða ástæður lágu að baki heimflutningsins.



 

Abstract 

During the period 1870–1914 approximately 16,000 Icelanders emigrated to America in search 

of a better future for themselves and their families. Most of them anticipated permanent 

residence. Some intended to return to Iceland after a short stay when they had made their 

fortune. Some became disillusioned when their unrealistic expectations were not realised. The 

study focuses on those emigrants who for some reason returned to Iceland. The scale of return 

migration is investigated and emigrants’ circumstances are explored. A comparison with 

Swedish return emigration from America is also made. Return migration to Iceland is discussed 

with regard to administrative districts and whether emigrants returned to their original district 

of residence. The study makes use of a combination of general history, demography and micro-

history. The results of the study suggest that there was little return migration and that return 

migration was on a smaller scale than, for example, that of Swedish emigrants. Return 

emigrants to Iceland tended to go back to their area of origin rather than elsewhere. The study 

seeks not only to provide an overview of return migration to Iceland but also an insight into 

the mindset of those who returned, with a view to discovering the reasons for return emigration. 

Inngangur 

 

Gildi rannsóknar og staðsetning á fræðasviðinu 

Í flestum þeim ritum sem fjalla landnám Íslendinga er gengið út frá sjónarhóli yfirlitssögunnar. 

Vesturfararnir héldu til nýja landsins í leit að betri framtíð. Harðindi, landþrengsli, óstjórn og 

fátækt ráku vesturfarana í þessa langferð sem fæstir sneru aftur úr. Fátækir og landlausir 

landnemar héldu til nýrrar heimsálfu. Þeir brutu undir sig land af dæmafáum dugnaði og máttu 

þola í upphafi mikið erfiði og lífsbaráttan var hörð. En dugnaður og þrautseigja varð til þess að 

þeir yfirunnu erfiðleikana og náðu að brjóta undir sig landið. Þegar frá leið urðu þeir 

fyrirmyndarborgarar í nýja landinu hvort heldur var í Bandaríkjunum eða Kanada. Þeim runnu 

til rifja erfiðleikarnir í gamla landinu og gerðu sitt til að hjálpa því til að rísa úr öskustónni. 

 Hér verður ekki þrætt fyrir þessa söguskoðun. Hins vegar má segja að hún sé full 

einfölduð. Það er verkefni þessarar ritgerðar að sýna fram á það og reyna að nálgast þá 

vesturfara sem falla ekki undir hina hefðbundu söguskoðun. Þá vesturfara sem af einhverjum 

ástæðum ílentust ekki í Vesturheimi en sneru aftur til Íslands.  

 Rannsókn á þessu viðfangefni gefur nýja sýn á vesturferðirnar þar sem ekki hefur verið 

fjallað um heimflutning íslenskra vesturfara að neinu ráði. Hún gefur fyllri mynd af 

vesturferðunum. Með þeirri einstaklingsbundnu nálgun sem notuð er við rannsóknina er fyllt 

upp í eyðurnar, hvað rak vesturfarana áfram og hverjar væntingar þeirra voru. Með því að rekja 

hina heimfluttu vesturfara í Vesturfaraskrá fást frekari upplýsingar um hversu lengi þeir voru 

í Vesturheimi og hvers vegna þeir sneru aftur. Voru það persónulegir erfiðleikar eða áföll sem 

skiptu máli? Eða voru það kannski aðrir persónubundnir þættir sem höfðu áhrif á heimflutning 

Íslendinga frá Vesturheimi? Eins og til dæmis greiður og ódýr flutningur aftur heim til Íslands 

eins og Helgi Skúli Kjartansson giskar á í riti sínu Framtíð handan hafs. Eða var það kannski 

spurning um árferði og aðstæður í byggðum Íslendinga í Vesturheimi? 

Samanburður á því hvað lá að baki – til dæmis heimflutningur sænskra eða norskra 

vesturfara og þróun hans ætti þá einnig að geta gefið fyllri mynd af stöðu íslensks landnáms í 

Vesturheimi. 

Viðfangsefni 

Ýmislegt hefur verið ritað um vesturferðir Íslendinga og flest í svipuðum dúr. Þar hafa verið 

um ræða nokkurs konar yfirlitsrit þar sem saga vesturferðanna er rakin, ástæður ferðanna taldar 

upp, fjallað er um ferðir íslenskra landnema í samhengi við ferðir annarra landnema, baráttu 

íslensku vesturfaranna við fátækt og erfiðleika í upphafi landnáms og að lokum hvernig þeir 

unnu sigur á erfiðleikunum og mynduðu samfélag sem þreifst og dafnaði. Það má segja að það 

sé eingöngu Helgi Skúli Kjartansson sem hefur velt því fyrir sér fram að þessu hversu margir 

vesturfarar sneru aftur. Það gerði hann í kandídatsritgerð sinni sem lögð var fram árið 1976. 

Þeirri umfjöllun var sleppt í prentaðri útgáfu sem kom út árið 2003.1 Þannig má segja að vissu 

leyti sé þessi rannsókn framhald af þeim hluta kandídatsritgerðar Helga Skúla. 

Hér er því hægt að segja að um óplægðan akur sé um að ræða. Helsta rannsóknarefni 

ritgerðarinnar er hversu hátt hlutfall íslensku vesturfaranna sneri aftur til heimalandsins. Hafa 

verður þó þann varnagla að líkast til er útilokað að komast að nákvæmri niðurstöðu eins og 

Helgi Skúli komst að. Til þess eru heimildir einfaldlega ekki nægar. Hins vegar virðist ljóst að 

hlutfall þeirra sem sneru aftur var tiltölulega lágt og þá sérstaklega fyrstu áratugina. Þar koma 

til nokkur rök. Ýmislegt bendir til þess að þegar illa gekk á einum stað hafi vesturfararnir frekar 

reynt fyrir sér á annars staðar vestan hafs en að halda aftur heim. Þá voru samgöngur til Íslands 

erfiðar þangað til snemma á 20. öld. Til voru dæmi um langar og flóknar ferðir heim eftir 1914. 

Fargjaldið heim til Íslands var svo öllu hærra en fargjaldið til Vesturheims. Á bakaleiðinni voru 

ferðalangarnir á eigin vegum en á leiðinni vestur um haf var oft fararstjóri sem sá um að allt 

gengi snurðulaust fyrir sig. Þar af leiðandi gat það verið meira mál fyrir fátæka landnema að 

komast aftur heim til Íslands ef hlutirnir gengu ekki sem skyldi.  

Í ritgerðinni er reynt að meta frá þeim gögnum sem safnað hefur verið hvernig þróunin 

var hvað varðar þennan heimflutning. Þá er litið til fjölda brottfluttra frá Íslandi og hvort hægt 

sé að greina einhver tengsl á milli brottflutnings frá Íslandi og heimflutnings vesturfara. Einnig 

hvort einhver tengsl séu milli heimflutnings og hinnar nýju bjartsýni á framtíð landsins sem 

ríkti óneitanlega á Íslandi upp úr aldamótunum 1900.  

Í framhaldi af þessu er vert að velta því fyrir sér hvaða ástæður lágu að baki því að hluti 

vesturfaranna sneri aftur heim. Var það heimþrá eða var það eitthvað annað? Í dagbókum sínum 

segir Jóhann Magnús Bjarnason frá þrá sinni eftir gamla landinu þar sem honum leið hvað best 

í æsku sinni.2 Einhvern veginn var það þó þannig að gamla landið var frekar eins og fjarlægur 

                                                 
1 Helgi Skúli Kjartansson, Framtíð handan hafs, bls. 87, 90–91, 96–97, 100–101. 
2 Jóhann Magnús Bjarnason, Dagbók vesturfara, bls. 141–142. 

draumur en raunhæfur valkostur. Jóhann átti ekki afturkvæmt og ekki er að sjá að hann hafi 

gert eitthvað til að láta drauminn rætast. Í skáldsögu hans um Eirík Hansson sem fjallar um 

íslenska innflytjendur í Nova Scotia dreymir alla vesturfarana um að snúa aftur og ættjörðin er 

þeim óendanlega kær. En þegar til kemur fara þeir flestir vestur á bóginn þegar byggðin er 

aflögð en ekki aftur til Íslands. 

 

Fyrri rannsóknir á fræðasviðinu 

Ýmislegt hefur verið ritað um ferðir Íslendinga til Vesturheims og landnám þeirra þar. Fyrst 

skal nefna tímamótaverkið Saga Íslendinga í Vesturheimi sem kom út í fimm bindum á 

árabilinu 1940–1953. Þorsteinn Þ. Þorsteinsson var höfundur fyrstu þriggja bindanna en 

Tryggvi J. Oleson ritstýrði fjórða og fimmta bindi. Þar var á ferðinni fyrsta tilraunin til að segja 

sögu landnáms Íslendinga í Vesturheimi í heild sinni. Rit Guðjóns Arngrímssonar Nýja Ísland 

og Annað Ísland komu út árin 1997 og 1998. Þar er nálgunin svipuð, fjallað er um landnámið 

í heild og má flokka þessi verk á meðal yfirlitsrita. Þá var ritgerðasafn Bergsteins Jónssonar, 

Til Vesturheims, gefið út að honum látnum árið 2009. Bergsteinn dvaldi á árunum 1971–1972 

í Bandaríkjunum og Kanada og kynnti sér sögu íslenska landnámsins í þessum löndum. Hluti 

efnisins í ritgerðasafninu er afrakstur þeirrar ferðar. Önnur verk sem nálgast viðfangsefnið frá 

svipuðum sjónarhóli eru til dæmis Icelanders in North America eftir Jónas Thor frá árinu 2002 

og Saga Íslendinga í Norður-Dakota eftir Thorstínu J. Jackson frá árinu 1926. 

Aðeins öðruvísi nálgun en í framantöldum ritum er í kandídatsritgeð Helga Skúla 

Kjartanssonar sem var lögð var fram 1976 og endurskoðaðri útgáfu hennar, Framtíð handan 

hafs eftir Helga Skúla og Steinþór Heiðarsson sem gefin var út á prenti 2003, og Vesturfaraskrá 

Júníusar H. Kristinssonar sem kom út 1983. Segja má að þarna sé tekið á viðfangsefninu að 

einhverju leyti frá félagshagfræðilegum sjónarhóli. Reynt er að meta hver fjöldi vesturfaranna 

var, hvaðan þeir fóru, hverjir það voru sem fóru til Vesturheims og áhrifin á þá sem eftir sátu 

og samfélagið sem þeir yfirgáfu.  

Í riti Davíðs Ólafssonar og Sigurðar Gylfa Magnússonar Burt og meir en bæjarleið frá 

árinu 2001 er hins vegar komið að vettvangi einsögunnar. Þar eru birt dagbókarbrot og ýmis 

önnur skrif Vestur-Íslendinga frá síðari hluta 19. aldar og þannig reynt að nálgast hugarheim 

vesturfaranna. Árin 2001 og 2002 komu svo út tvö bindi af bréfaskriftum Vestur-Íslendinga til 

heimahaganna en Böðvar Guðmundsson ritstýrði þeirri útgáfu. Til stóð að bindin yrðu alls þrjú 

en ekkert varð af því að þriðja bindið væri gefið út.  

Að lokum skal benda á nokkrar áhugaverðar námsritgerðir og greinar um viðfangsefnið. 

Þar á meðal eru „Íslands ásmegin og þrælar. Drættir úr sjálfsmynd Vestur-Íslendinga“. en það 

er B.A. ritgerð frá 1998 eftir Steinþór Helgason. Sú ritgerð var birt í Sögu 1999. Eftir Ólöfu 

Garðarsdóttur er B.A. ritgerðin „Á faralds fæti. Fólksflutningar og félagsgerð á Seyðisfirði 

1885–1905.“ Hún er frá árinu 1993 en var birt í Sögu 1998 undir heitinu „Tengsl 

þéttbýlismyndunar og Vesturheimsferða frá Íslandi. Lýðfræðileg sérkenni fólksflutninga frá 

Seyðisfirði 1870–1910.“  

 

Aðferðir og heimildir 

Rannsóknaraðferðir ritgerðarinnar eru blanda einsögu, yfirlitssögu og lýðsögu. Í því skyni voru 

rannsökuð íslensk og vestur-íslensk fréttablöð frá árabilinu 1870–1916. Miðað var við árið 

1916 sem endapunkt rannsóknarinnar en árið 1917 var fræg Íslandsferð Stephans G. 

Stephanssonar. Með þeirri ferð má segja að Ameríkuferðirnar hafi verið teknar opinberlega „í 

sátt“ og neikvæðni í þeirra garð var að mestu fyrir bí.3  

Skoðuð var dreifing heimfluttra eftir sýslum til þess að komast að því hvort íbúar 

einhverra sýslna voru líklegri en annarra til að flytja heim. Spurningin er einnig sú hvort fólk 

hélt til sinnar heimasýslu eða fór eitthvað annað. 

Þá eru raktir þeir sem sneru aftur í Vesturfaraskrá þar sem það er mögulegt. Með því 

fæst heildstæðari mynd af heimflutningunum. Ekki eru þó allir einstaklingar rekjanlegir. Nöfn 

eru misalgeng og tímasetning vesturferða er ekki alltaf til staðar í þeim heimildum sem fjalla 

um bakaferðina. Rekjanlegastir eru þeir sem bera sjaldgæfari nöfn, tímasetning vesturferðar er 

til staðar eða heimili viðkomandi á Íslandi er skráð.  

Í Íslenskum æviskrám eru skráðir nokkrir heimfluttir vesturfarar. Í sumum tilfellum er 

skráð ástæða heimflutningsins en í öllum tilfellum er þar stutt æviágrip sem gefur þá fyllri 

mynd af viðkomandi einstaklingum.  

Bréf Vestur-Íslendinga eru mikilvægar heimildir um það sem við tók þegar til nýja 

landsins kom. Umskiptin fyrir landnemana voru mikil. Veðurfar var allt annað en þeir áttu að 

venjast, landslag var allt annað og búskaparhættir ólíkir þeim er þeir þekktu. Lífríkið var einnig 

allt annað, málið framandi og flugnapestir herjuðu oft miskunnarlaust á landnemana. Hér er 

leitað að mestu í rit Böðvars Guðmundssonar, Bréf Vestur-Íslendinga, þar á meðal þriðja bindið 

                                                 
3 Sjá til dæmis: Ísafold 20. október 1917, bls. 1. 

sem Böðvar var svo vinsamlegur að gefa mér aðgang að. Í þessum bréfum fæst frekari 

skilningur á aðstæðum vesturfaranna, óskum og löngunum. 

 Rit Helga Skúla Kjartanssonar og Steinþórs Heiðarssonar, Framtíð handan hafs, 

inniheldur afar gagnlegar upplýsingar um vesturferðirnar, flutninga til baka og ýmsa tölfræði. 

Ekki fer á milli mála að ferðalög Íslendinga til og frá landinu þóttu merkilegt fréttaefni 

í íslenskum blöðum á seinni hluta nítjándu aldar og snemma á tuttugustu öld. Um það bera vitni 

skipafréttir í íslenskum blöðum á þessu tímabili. Gjarnan var birtur listi yfir farþegana, hvaðan 

þeir komu og oft hver áfangastaðurinn var. Farþegalistarnir sem birtust í blöðunum voru hins 

vegar ekki alltaf mjög nákvæmir. Skipin voru flest í reglubundnum siglingum til Íslands og 

komu yfirleitt við í nokkrum höfnum á leið sinni. Líklegt er að heimildir hafi eitthvað afbakast 

á leiðinni frá heimildarmönnum og þeim sem skrifuðu fréttirnar. Þá verður að hafa það í huga 

að sumir farþegarnir voru „merkilegri“ en aðrir og erlendir farþegar voru yfirleitt ekki 

nafngreindir. Það er þó greinilegt að það þótti fréttnæmt á Íslandi þegar Íslendingar komu frá 

Ameríku hvort sem þeir voru alkomnir eða aðeins í stuttri ferð.  

 Íslensku blöðin eru mikilvæg uppspretta heimilda um þennan þátt vesturferðanna allt 

frá árinu 1873 til 1910. Af einhverri ástæðu virðist sem svo að þá hafi fréttamatið breyst. Fréttir 

af skipakomum sem áður voru stór liður í efni blaðana hurfu að miklu leyti. Eftir það þarf að 

mestu leyti að treysta á fréttaflutning vestur-íslensku blaðanna Heimskringlu og Lögbergs. Það 

má leiða að því getum að nútíminn hafi gripið þarna inn í. Gamla sveitasamfélagið á Íslandi 

var að gefa eftir, þéttbýlið tók til sín æ fleira fólk, fólki fjölgaði sífellt, tengslin urðu losaralegri 

og það sem áður þóttu merkileg tíðindi voru það kannski ekki lengur. Á Íslendingaslóðum í 

Vesturheimi héldust að mörgu leyti hin gömlu bönd þrátt fyrir að Íslendingarnir þar dreifðust 

víðar eftir því sem frá leið. Íslenska samfélagið í Vesturheimi var lítið og að mörgu leyti 

dæmigert smábæjarsamfélag. Um það ber vitni fréttaflutningur vestur-íslensku blaðanna af 

ferðum Vestur-Íslendinga hvort sem það var innan Ameríku eða aftur heim til Íslands. Þannig 

er dæmigerð frétt frá árinu 1911 sem birtist í Heimskringlu í þeim hluta blaðsins sem kallaðist 

„Fréttir úr bænum“ svo hljóðandi: „Miss Sigrún I. Helgason frá Nes P. O., Man., sem stundaði 

nám á Wesley College í vetur, fór að afloknu prófi heimleiðis á föstudaginn var. Verður hún 

kennari við skóla þar í sumar.“4  

 Þeir sem ritstýrðu Heimskringlu og Lögbergi töldu að fréttir af ferðum landa sinna ættu 

erindi til lesenda. Svo virðist sem lesendur hafi verið á sama máli. Þeir sem hugsuðu sér til 

hreyfings komu við á ritstjórn blaðanna og sögðu frá ferðaáætlun sinni. Þeir sem bjuggu annars 

                                                 
4 Heimskringla 4. maí 1911, bls. 8. 

staðar en í Winnipeg og áttu þangað erindi komu við hjá öðru hvoru blaðanna (eða báðum) og 

létu vita af því að þeir væru í bænum. 

 Fréttir þær sem birtust um ferðir Íslendinga frá Ameríku til Íslands í blöðunum í 

Vesturheimi ná auðvitað ekki yfir alla þá sem fóru þessa leið. Þannig má vera að náist sæmilega 

lýsandi mynd af umfangi austurferðanna með því að nota heimildir úr íslenskum blöðum 

samhliða þeim vestur-íslensku. Það komi fram nokkuð ákveðin hugmynd um fjölda þeirra 

íslensku landnema sem fóru til Ameríku en sneru aftur til Íslands á tímabilinu 1873 til 1916. 

Eðlilega misstu hvoru tveggja, íslensku blöðin og þau vestur-íslensku af einhverjum þeim sem 

voru á ferðinni og líklega þess fleiri eftir því sem frá leið. Það er mat höfundar þessarar ritgerðar 

að þeir hafi þó ekki verið mjög margir. Slíkt var fréttnæmt og miðað við það að mikil andstaða 

var lengi vel við vesturferðirnar á Íslandi þá hefði það hlotið að vekja athygli og jafnvel verið 

notað sem vopn í baráttunni gegn vesturferðunum.  

Viðbrögðin við heimkomu 30 íslenskra vesturfara árið 1907 hljóta að renna stoðum 

undir þessa niðurstöðu. Þetta þóttu svo mikil tíðindi að haldin var móttaka í Reykjavík til að 

fagna komu hópsins með ræðuhöldum og tilheyrandi umstangi. Þá sagði í Lögréttu að harðæri 

væri vestra og það réði mestu um heimflutninginn. „En,“ sagði blaðið, "heimþrá Vestur-

Íslendinga" er „mjög almenn. Langtum færri munu geta komist en vilja.“5 Ljóst var að 

forstöðumenn Lögréttu töldu að þetta gæti verið upphafið að frekari flutningum Vestur-

Íslendinga aftur til Íslands. Þessi afstaða virðist reyndar hafa verið nokkuð algengt þema á 

meðal þeirra sem andvígir voru vesturferðunum. Landarnir í Ameríku áttu að koma heim. Þeir 

þráðu að komast heim en sökum fátæktar og örbirgðar gátu þeir það ekki. 

Þá má einnig nefna það að þrátt fyrir straum bréfa frá Ameríku þar sem vesturfararnir 

lýstu aðstæðum vestra var eitthvað um það að heimkomnir vesturfarar stigu í pontu og segðu 

frá ástandinu í Ameríku og aðstæðum þar „eins og þær voru í raun og veru“. Slíkir fyrirlestrar 

voru frekar hugsaðir til að hamla á móti áróðri vesturfara-agentanna og hefði varla þurft til ef 

einhver fjöldi vesturfara hafði snúið aftur og gat sagt hvernig lífið var þar.  

 Þannig eru helstu heimildir ritgerðarinnar íslensku og vestur-íslensku blöðin á 

tímabilinu 1873–1916. Í leitinni á timarit.is voru ýmsar leiðir reyndar áður en þær 

árangursríkustu fundust. Helst voru notaðar tvær leitarspurningar. Í íslensku blöðunum var það 

„frá Ameríku“ en í þeim vestur-íslensku „til Íslands“. Leitarstrengurinn „frá Vesturheimi“ 

skilaði einhverjum niðurstöðum í íslensku blöðunum en ekki mörgum. Það verður að gera ráð 

fyrir því að einhverjar fréttir hafi orðið útundan en þær eru þó varla mjög margar. 

                                                 
5 Lögrétta 12. júní 1907, bls. 97–98. 

Fréttir í blöðum og tímaritum og þá sérstaklega í Vesturheimi geta að auki gefið góða 

mynd af afstöðu vesturfaranna til gamla landsins og afstöðunni til þess að snúa aftur. Reyndar 

virðist sem þeir hafi þegar frá leið litið á Ísland sem nokkurs konar útnára þar sem tíminn hefði 

staðið í stað og framfarir væru litlar. Þeim ofbauð skortur á þrifnaði meðal landa sinna á Íslandi. 

Vinnubrögð voru frumstæð og ýmislegt var þar sem þeim sem „heim“ fóru í stutta ferð fannst 

að betur mætti fara.6 

 

Uppbygging ritgerðar 

Ritgerð þessari er skipt í þrjá hluta. Í fyrsta hlutanum er rætt um þróun heimflutnings vesturfara 

og er þar að mestu notast við þær heimildir sem finnast í fréttablöðum þess tíma. Að auki er 

fjallað lítillega um heimflutning sænskra og norskra vesturfara og reynt að setja heimflutning 

íslenskra vesturfara í samhengi við hann. Að lokum er svo fjallað um tölulegar upplýsingar, 

fjölda heimfluttra og þróun heimflutningsins. Annar hluti ritgerðarinnar er í nokkurs konar 

einsöguformi. Þar er sagt frá tíu fjölskyldum eða einstaklingum sem áttu það sameiginlegt að 

hafa flutt til Ameríku og snúið aftur til Íslands. Ástæður heimflutningsins voru mismunandi og 

ekki ílentust þeir allir á Íslandi. Þriðja hluta er svo ætlað að varpa ljósi á aðstæður vesturfaranna 

þegar til nýja landsins kom. Þá erfiðleika sem við tóku, heimþrána sem óhjákvæmilega hlaut 

að vera fylgifiskur og á þær hömlur sem mættu þeim sem vildu snúa aftur til gamla landsins. 

Hvað það var sem ýtti og hvað það var sem togaði þegar kom að því að taka ákvörðun um að 

halda heim á leið. Í lokaorðum eru niðurstöður dregnar saman og bent á það sem þarfnast 

frekari rannsóknar við

                                                 
6 Sjá til dæmis: Aðalsteinn Kristjánsson: Austur í blámóðu fjalla. Winnipeg 1917. 

.Heimflutningur vesturfara 

Heimflutningur vesturfara til ársins 1890 

Ekki sneru margir vesturfarar aftur til Íslands á þessum fyrstu árum vesturferðanna. Það er 

athyglisvert að þeir fyrstu tveir sem heimildir eru til um að hafi snúið aftur frá Ameríku 

„alkomnir“ fóru báðir aftur til Ameríku. Það var svo ekki fyrr 1880 að fyrsta fjölskyldan sneri 

aftur.1 Engar upplýsingar er að finna um þá fjölskyldu aðrar en þær að höfuð fjölskyldunnar 

var ríkisbóndi að austan. Hér er gengið út frá því að þar hafi verið minnst fjórir á ferð. Fréttir 

1883 og 1884 eru svo afar óljósar en nokkrir Skagfirðingar héldu heim leið hvert sitt árið, 

seinna árið í það minnsta „alfarnir“. Það má segja að árin fram til 1890 hafi verið tíðindalítil 

og það var ekki fyr en 1890 að nokkrir virðast hafa tekið sig saman um að fara aftur til Íslands. 

Í þeim hópi voru þó aðeins tólf. Þannig er það svo að árið 1890 þegar um það bil 10.000 manns 

höfðu flust búferlum til Vesturheims lítur út fyrir að aðeins rétt um 40 þeirra hafi snúið aftur 

til Íslands. Af þessum 40 eru svo til heimildir um að tíu hafi ekki ílengst á Íslandi heldur hafi 

þeir farið aftur til Vesturheims. Þannig eru hlutföllin allafgerandi og jafnvel sláandi. 

Það var í desember 1873 í Þjóðólfi að sagt var frá því að „póstskipið Diana, 

yfirstjórnandi capitan J. U. A. Holm, hafnaði sig hér 3. þ. mán.“ Með skipinu voru sex farþegar 

og þeirra á meðal „Ólafr Guðmundsson (prófasts) frá Arnarbæli, alkominn frá Ameríku.“2 

Líklegt verður að teljast að Ólafur hafi verið fyrsti vesturfarinn sem sneri aftur. Hann reyndist 

þó ekki alkominn eins og kemur fram annars staðar í þessari ritgerð. Hann sneri aftur til 

Vesturheims þremur árum síðar.3  

Næsta frétt af vesturfara á heimleið var í Tímanum í desember ári síðar. Þar segir frá 

því að „póstskipið DIANA kom hingað 23. f. mán. og komu með því: Pjetur stúdent 

Guðjohnsen, jómfrú Ragnheiður Sívertsen frá Kmh. Oddur V. Gíslason kand. frá Skotlandi, 

Sigfús Magnússon frá Grenjaðarstað, frá Ameríku; hann hefur verið í Ameríku nokkur ár.“4 

Samkvæmt Vesturfaraskrá fór Sigfús til Ameríku 1873 með skipinu Hjálmari frá Húsavík og 

var áfangastaðurinn Milwaukee. Sigfús var 28 ára og skráður sem „prestssonur“.5 Ekki var 

                                                 
1 Nýja öldin 23 apríl 1898, bls. 154. 
2 Þjóðólfur 6. desember 1873, bls. 17. 
3 Júníus H. Kristinsson, Vesturfaraskrá, bls. 114. 
4 Þjóðólfur 28. nóvember 1874, bls. 89. 
5 Júníus H. Kristinsson, Vesturfaraskrá, bls. 322. 

hann þó alkominn heim til fósturjarðarinnar, hann var aftur á faraldsfæti þrettán árum síðar og 

þá alfarinn til Vesturheims.6 

Næstu tvö ár eru svo engar fregnir af vesturförum á heimleið. Það var ekki fyrr en 1877 

að sagt var frá því að póstskipið Valdimar hefði komið til landsins 11. nóvember og með því 

fimm farþegar. Þeirra á meðal voru „frá Leith, 3 Íslendingar frá Kanada í Ameríku, þeir herrar 

Jónathan Jónathansson frá Eyðum, Árni Jónsson úr Þingeyjarsýslu, og Guðmundur Guðmunds-

son, vestfirskur.“7 Ferð Jónatans þessa er frekar dularfull en hann fór vestur um haf þá um 

sumarið. Páll Þorláksson hefur séð ástæðu til að nefna hann í bréfi sem birtist í Norðlingi þá 

um haustið. Í bréfinu er sagt frá ferð hóps vesturfara til Edinborgar sem Páll fylgdi yfir hafið. 

Þar er Jónatani lýst þannig að hann sé „greindur maður og vel að sér; hann talar vel dönsku og 

getur „bjargað sér“, sem maður segir í ensku, og getur því verið og er, félögum sínum 

liðsinnandi sem túlkur þeirra.“8 

En af einhverri ástæðu sneri Jónatan aftur eftir varla meira en tveggja mánaða dvöl. 

Hann var ekki einn á ferð þegar hann hélt vestur um haf en Jónatan var þá 33 ára. Með honum 

fór eiginkona hans og jafnaldra Kristín Jónsdóttir og þrjú börn þeirra, Karl Kristján níu ára, og 

tvíburarnir Jónína Ósk og Jóhanna Þóra fjögurra ára.9 Hvernig á því stóð að Jónatan var kominn 

aftur eftir aðeins fjögurra mánaða útivist er ekki vitað og ekkert kemur fram um ástæðuna í 

grein þar sem hann kemur við sögu og birtist í Norðanfara í desember árið eftir. Þar ritar 

einhver sem titlaður er J. J. um aðstæður í Eiðaþingi og nefnir að hann hafi „heyrt að yfir 200 

manns ætli hjer úr sveitum í vor“ til Ameríku og „einna flestir úr minni sveit, sumir 

velgengnismenn.“ En við heimkomu „Eiða Jónatans“ eins og J.J. kallar hann hafi orðið hið 

mesta uppþot: „Þó hann teldi engan til ferða ljet hann vel af öllu vesturfrá og lýsti mörgu 

glæsilega, sem jeg held hann hafi sagt satt, en hann gat lítið um neina ókosti þar. Hann var þar 

ekki heldur nema lítinn tíma.“ Höfundur segir að menn tali „hjer mikið um kúgun og allt fari 

versnandi og hjer sje óverandi.“ Honum finnst það hins vegar „vera líkt og það hefir verið og 

sumt þó skárra. – Svo jeg ætla ekki að fara í vor.“  

Það virðist ljóst að Jónatan fór til Ameríku á eftir fjölskyldunni – hvenær sem það var. 

Hann er ekki skráður í manntalinu 1880 og Íslendingabók staðfestir vesturförina. Þar er þó 

gengið út frá því að hann hafi farið vestur 1877. Heimild Íslendingabókar virðist vera Almanak 

                                                 
6 Úlfar Bragason, „Syng, frjálsa land, þinn frelsissöng“, bls. 2.  
7 Þjóðólfur 30. nóvember 1877, bls. 9. 
8 Norðlingur 29. september 1877, bls. 71–72. 
9 Júníus H. Kristinsson, Vesturfaraskrá, bls. 63. 

Ólafs S. Þorgeirssonar. Tvær færslur finnast í almanakinu um Jónatan. Sú fyrri er í landnáms-

söguþætti Íslendinga í Minnesota. Þar er Jónatan talinn á meðal helstu frumbyggja Íslendinga 

þar á slóðum og hann hafi komið þangað sumarið 1877.10 Sú seinni er af andláti Jónatans. Þar 

segir að hann hafi verið kaupmaður í New Ark í Suður-Dakota og að hann hafi látist í Ameríku 

árið 1906, 66 ára.11  

Árni Jónsson mun hafa farið til Vesturheims árið 1874 og dvalið þar í þrjú ár. Hann 

stundaði þar ýmsa vinnu og lauk kennaraprófi frá Lindsay árið sem hann fór heim. Árni lauk 

guðfræðiprófi 1884 og var skipaður prestur að Borg það sama ár.12 Ekki er vitað hver 

Guðmundur Guðmundsson hinn vestfirski var. 

Enn liðu þrjú ár en þá birtust fréttir af heimkomnum Íslendingum í Þjóðólfi í maí 1880. 

Þar segir frá því að „Arcturus hafnaði sig hér 22. þ. m. Hafði hann haft gott leiði alla ferðina, 

utan storma nokkra frá Sauðárkrók og vestur fyrir land.“ Með Arcturus komu til Eskifjarðar 

„síra Jón Bjarnason frá Ameríku og kona hans, einnig ríkisbóndi einn austfirzkur, er flutti 

vestur í fyrra; hann kom nú alfarinn aptur með alla sína fjölskyldu.“13 Þá er einnig sagt frá því 

að á meðal farþega til Seyðisfjarðar hafi verið Björn Pétursson „fyrrum alþingismaður, er fór 

til Vesturheims 1876, en óljóst mun það enn hvort herra B. P. sé sjálfur alkominn eða ekki.“ 

Björn mun hafa snúið aftur til Ameríku eftir ársdvöl.14 Hann gerðist þar prestur fyrir únítara og 

andaðist í Winnipeg 1893.15 Hver ríkisbóndinn var, nú alkominn, er ekki vitað. Hér gæti verið 

um að ræða fjölskyldu þá sem Jón Ólafsson segir að hafi verið sú fyrsta sem sneri aftur frá 

Vesturheimi.  

Einn þeirra sem íslensku blöðin virðast hafa misst af var Halldór Briem Eggertsson. 

Halldór fór til Vesturheims 1876 og kom líklega aftur til Íslands 1881. Í Vesturheimi var hann 

ritstjóri Framfara árin 1877 til 1880.16 Engar fréttir eru í íslensku blöðunum um vesturfara á 

heimleið á árinu. 

Þá líða næstum tvö og hálft ár en þá birtist í Norðanfara í apríl 1883 eftirfarandi 

skipafregn:17  

 

                                                 
10 Almanak Ólafs S. Þorgeirssonar 1. janúar 1900, bls. 58.  
11 Almanak Ólafs S. Þorgeirssonar 1. janúar 1910, bls. 113. 
12 Páll Eggert Ólason, Íslenskar æviskrár I. bindi, bls. 57–58. 
13 Þjóðólfur 29. maí 1880, bls. 59. 
14 Heimskringla 30. september 1893, bls. 1. 
15 Páll Eggert Ólason, Íslenskar æviskrár I. bindi, bls. 244–245. 
16 Páll Eggert Ólason, Íslenskar æviskrár II. bindi, bls. 246. 
17 Norðanfari 13. apríl 1883, bls. 36. 

Öndverðlega í næstliðnum marzmánuði hafði gufuskip komið á Borðeyri 

fermt matvöru, frá gjafafjelögunum erlendis. Af þessari matvöru hafði 

erlendis enn verið ráðstafað 1400 sekkjum til vesturhluta Húnavatnssýslu. — 

24. f. m. hafði herra kaupmaður Jóhann Möller á Blönduósi, komið aptur 

heim til sín, eftir 8 vikna tíma úr utanferð sinni. Hann hafði komið með 

póstskipi hingað og 3 skagfirzkir Íslendingar frá Vesturheimi. – Fjöldi manna 

í Húnavatns- og Skagafjarðarsýslum hvað nú hyggja á vesturför og það sumir 

efnaðir jarðeigendur. 

 

Hverjir þessir skagfirsku Íslendingar voru sem nú voru komnir heim í harðærið er ekki vitað. 

Miðað við hvernig ástandið var á heimaslóðunum, þar sem fólk þurfti greinilega að reiða sig á 

erlenda gjafamatvöru hafa lýsingar þeirra á ástandinu í Vesturheimi, ef þær voru þá neikvæðar, 

varla dregið úr hug manna á vesturför. 

Árið 1884 voru aðrir Skagfirðingar á ferðinni. Þeir komu með Thyru 9. september og 

var hún „orðin nokkuð á eptir tímanum sakir illviðra á leiðinni.“ Með skipinu var nokkuð af 

farþegum. Þar á meðal nokkrir Íslendingar sem „komu einnig frá Ameríku og var sagt að þeir 

færu alfarnir heim aptur; Þeir voru úr Skagafirði að sögn.“18 Einn af þessum Skagfirðingum er 

líklegt að hafi verið Jón Jónasson sem fór til Ameríku árið 1876. Hann mun hafa misst konu 

sína Maríu í Vesturheimi og haldið þá aftur heim á leið. Hann kvæntist Jarþrúði Jónsdóttur frá 

Bót í Hróarstungu þetta sama ár og þau fóru með son sinn Sigurjón til Vesturheims 1885.19 

Engar heimildir virðast til í blöðum frá 1885 um heimflutning vesturfara en í 

Heimskringlu 1887 er lítill fréttabútur þar sem er sagt frá því að blaðið hafi heyrt að „Guðlaugur 

Guðmundsson, sem fór hjeðan fyrir tveimur árum síðan“ sé á leiðinni „hingað aptur í sumar.“ 

Einnig hafi „heyrzt, að Vilborg Snorradóttir hafi í hyggju að koma.“20 Ekkert frekara finnst um 

Guðlaug og Vilborgu í Heimskringlu eða íslenskum blöðum. 

Það lítur fyrir að einn vesturfari hafi verið á leiðinni til Íslands árið 1886 og íslensku 

blöðin hafi misst af því. Baldvin Bessi Gunnarsson prestssonur fór til Ameríku árið 1875 þá 22 

ára.21 Hann mun hafa komið heim eftir rúmlega tíu ára dvöl í Vesturheimi. Hann gerðist bóndi 

og síðar kaupmaður á Íslandi.22 

                                                 
18 Austri 21, 24. september 1884, bls. 247–249. 
19 Júníus H. Kristinsson, Vesturfaraskrá, bls. 264. 
20 Heimskringla 16. júní 1887, bls. 3. 
21 Júníus H. Kristinsson, Vesturfaraskrá, bls. 308. 
22 Páll Eggert Ólason, Íslenskar æviskrár 1. bindi, bls. 111. 

Það er fátt um fréttir af heimkomnum vesturförum þessi fyrstu ár og árið 1886 þegar 

4000 höfðu flutt vestur um haf eru varla til staðfestar fréttir um tíu Íslendinga sem hafa snúið 

aftur. Þetta ár hófst útgáfa Heimskringlu og skemmst er frá því að segja að ekkert var um að 

vera hvað varðar heimflutning árin 1885 og 1886. Engar slíkar fréttir birtust, hvorki í 

Heimskringlu né íslenskum blöðum.  

Fyrsta fréttin sem birtist af Íslendingum á heimleið í Heimskringlu var í ágúst 1887. Þar 

var vitnað í sænskt blað, Mission Vänen í Chicago, „að í fyrstu viku þ. m. hafi einn af hinum 

nýkomnu Íslendingum í New York, Vagner (Vagn?) dáið úr sólslagi. Jafnframt segir þar að 

ekkja hans og 2 ungbörn verði send til Íslands með fyrstu ferð, af því þau hafi ekkert af að 

lifa.“23 Auðvelt væri að afskrifa þessa frásögn. Vitnað er í eitthvert sænskt blað og enginn Vagn 

finnst í Vesturfaraskrá. En í Ísafold í september það sama ár eru tvær fréttir sem staðfesta 

fréttaflutning Heimskringlu. Fyrri fréttin ber titilinn „Vesturfarar endursendir“.24 Þar segir frá 

því að með Camoens hafi komið „6 vesturfarar endursendir hingað frá New York: ekkja úr 

Borgarfirði með 2 börnum og kvennmaður úr Rvík með 2 börnum.“ Sagt er frá því að „fólki 

þessu hafði verið snúið aptur í New York, vegna fjeleysis.“ Það séu lög í Bandaríkjunum „að 

innflytjendum þangað er ekki hleypt á land nema þeir hafi nokkurn forlagseyri með sjer.“ Sá 

sem þetta ritar veltir því fyrir sér hvort að Anchor-línunni beri ekki „að kosta farið fram og 

aptur, ef það hefur verið dulið þess þegar það rjeðst til ferðar hjeðan.“ 

Viku síðar birtist yfirlýsing frá annarri konunni þar sem segir frá því að hún hafi misst 

eiginmann sinn Magnús Guðmundsson úr sólsting daginn eftir að þau komu til New York. Því 

hafi engir aðrir kostir verið í boði en að fara aftur heim til Íslands þar sem hún var með tvö 

smábörn í för, auk þess að vera ófrísk af því þriðja.25  

 Hver hin konan var sem Ísafold segir frá í fyrri fréttinni er ekki vitað. Frá Reykjavík 

fluttu 24 samkvæmt Vesturfaraskrá til Ameríku 1887. Af þeim gáfu níu upp New York sem 

áfangastað sinn. Þar af var ein einstæð móðir. Með henni í för voru fjögur börn á aldursbilinu 

níu til sextán ára.26 Ísafold segir einnig frá heimkomu Sigurðar Gíslasonar og eiginkonu hans 

og tveggja dætra með Camoens.27 

Þannig tvöfaldaðist næstum því á einu ári fjöldi þeirra sem hafa snúið aftur til Íslands. 

Aftur á móti er 1888 ekki eins bitastætt og 1887. Koma póstskipsins Lauru 24. ágúst þykir enn 

                                                 
23 Heimskringla 18. ágúst 1887, bls. 1. 
24 Ísafold 8. september 1887, bls. 169. 
25 Ísafold 14. september 1887, bls. 173.  
26 Júníus H. Kristinsson, Vesturfaraskrá, bls. 127. 
27 Ísafold 26. júlí 1887, bls. 133. 

fréttnæm og á farþegalistanum er „kona ein frá Ameríku með barn sitt, alkomin aptur.“28 Ekki 

er getið um konu þessa í Heimskringlu eða Lögbergi og engar heimildir finnast um hver hún 

var. 

Í Heimskringlu 9. maí 1889 er sagt frá því að Torfhildur Hólm rithöfundur sé knúin til 

þess að fara heim Íslands „svo hún geti sjálf sjeð um útgáfu hinnar nýju skáldsögu sinnar, sem 

prentuð verður í Reykjavík.“29 Viku seinna var brottför Torfhildar staðfest og einnig sagt frá 

því að „herra Sigurður Magnússon, frá Reykjavík, er hefur verið hjer á landi tvö til þrjú síðastl. 

ár lagði af stað til Íslands hinn 11. þ. m., og er óvíst að hann komi aptur, fer það eptir því, 

hvernig hann unir hag sínum þegar heim kemur.“30 Þann 16. júlí greinir blaðið frá því að hópur 

íslenskra vesturfara hafi komið til Winnipeg. Alls hafi 140 manns farið frá Íslandi 10. júní og 

af þeim séu komnir „hingað 70 (73)“. Á sjóleiðinni á milli Skotlands og Íslands hafi borið „það 

helst til tíðinda, að stúlka af Sauðárkróki kastaði sjer útbyrðis. Náðist hún þó með lífi, en átti 

að sendast til Íslands aptur frá Leith.“31 

 Heimkoma Torfhildar og Sigurðar er svo staðfest í Ísafold 12. júní 1889. Þar er greint 

frá komu póstskipsins Lauru sem hafi komið þá um nóttina með fjölda farþega. „Frá Ameríku“ 

koma „hingað frú Torfhildur Þorsteinsdóttir Hólm og fyrrum kaupmaður. Sigurður Magnússon, 

alkomin bæði.“ Ekkert er vitað um Sigurð þennan og hvernig honum líkaði eftir heimkomuna 

en Torfhildur var alkomin. 

Það er svo loksins 1890 að hópur vesturfara snýr aftur. Hvort sú ferð hefur verið 

skipulögð eða um tilviljun var að ræða kemur ekki fram. Í Heimskringlu 6. mars er sagt frá því 

að „8–10 Íslendingar hjer úr bænum leggi af stað til Íslands um næstkomandi mánaðamót, eða 

snemma í apríl næstkomandi.“32 Koma þeirra til Íslands er svo staðfest í Þjóðólfi 2. maí 1890 

en þá hefur bæst í hópinn. „Póstskipið Laura kom hingað aðfaranótt 30. f. m.“ og með því 

allmargir farþegar. Þeirra á meðal komu tólf Íslendingar frá Ameríku sem voru:33 

 

líklega alkomnir heim aptur; þeir voru Árni Jónsson, Björn Sigvaldason úr 

Húnavatnssýslu, þriðji heitir Benedikt, Eymundur Eymundsson af 

Langanesi, Sigurður Björnsson frá Eskifirði, Sveinn Níelsson með 1 barn og 

úrsm. Teitur Ingimundarson með konu og 3 börn. 

                                                 
28 Þjóðólfur 31. ágúst 1888, bls. 162. 
29 Heimskringla 9. maí 1889, bls. 4. 
30 Heimskringla 16. maí 1889, bls. 4. 
31 Heimskringla 11. júlí 1889, bls.4. 
32 Heimskringla 6 mars 1890, bls. 4. 
33 Þjóðólfur 2. maí 1890, bls. 82.  

Ekki er hægt að finna neinar upplýsingar um Árna, Benedikt eða Björn. Eymundur hafði hins 

vegar dvalið í Vesturheimi síðan 1881 en hann var skráður við brottför sem 28 ára 

vinnumaður.34 Sveinn Níelsson bóndi 26 ára fór til Ameríku ásamt eiginkonu sinni jafnaldra, 

Jónínu Theódórsdóttur 1886.35 Svo virðist sem hann hafi misst eiginkonuna og leitað því aftur 

á heimaslóðir, sennilega vegna þess að hann treysti sér ekki til að ala upp barnið einn. Um Teit 

Ingimundarson er það vitað að hann hélt til Vesturheims 1887 ásamt konu og tveim börnum.36 

Fleiri vesturfarar komu heim 1890. Með póstskipinu Laura sem kom til Reykjavíkur 

19. mars komu fimm farþegar. Þeirra á meðal var „einn Íslendingur frá Ameríku, Oddur 

Sigurðsson.“37 Þann 15. ágúst er sagt frá því að Eiríkur frá Brúnum hafi verið meðal farþega á 

póstskipinu Laura sem kom til Reykjavíkur „í dag frá Kaupmannahöfn.“ 38 Báðir þessir menn 

eru sagðir alkomnir til Íslands. Þá er greint frá heimkomu þriðja mannsins í nokkrum fjöl-

miðlum, en sá var alkominn til landsins frá Ameríku. Um var að ræða Gísla Jónasson sem í 

Ísafold var titlaður sem „bóndi á Svínárnesi í Höfðahverfi, oddviti og trjesmiður“ og sagt frá 

því að hann væri kominn aftur til Íslands eftir ársdvöl í Vesturheimi.39 Frétt þessi birtist í 

blaðinu daginn eftir heimkomu Gísla. Ef marka má það sem kemur fram í Ísafold þá lá Gísla 

svo mikið á að deila reynslu sinni af Ameríku með heimamönnum að hann hélt fyrirlestur í 

leikfimishúsi barnaskólans í Reykjavík kvöldið sem hann steig á land.  

Enn voru Íslendingar á ferðinni frá Ameríku í nóvember en ekki var gefið upp í Þjóðólfi 

hversu margir þeir voru og hverjar framtíðaráætlanir þeirra voru. Aðeins sagt frá því að með 

póstskipinu Laura 23. nóvember hafi komið frá Ameríku „nokkrir Íslendingar.“40  

Íslensk blöð virðast hafa misst af heimkomu Sigurðar Péturssonar frá Aurriðaá í 

Mýrarsýslu sem fór frá Winnipeg 4. maí 1890 og ætlaði frá Montreal með Domion-línuskipinu 

Oregon 8. maí.41 Sama virðist eiga við um Jóhannes Sigurðsson. Af honum er frétt í 

Heimskringlu 23. október 1890: „Skagfirzkur maður, Jóhannes Sigurðsson, lagði af stað til 

Íslands 21. þ.m. Fór með Dominion-línunni.“42  

 

                                                 
34 Júníus H. Kristinsson, Vesturfaraskrá, bls. 349. 
35 Júníus H. Kristinsson, Vesturfaraskrá, bls. 153. 
36 Júníus H. Kristinsson, Vesturfaraskrá, bls. 54. 
37 Þjóðólfur 21. mars 1890 bls. 51. 
38 Þjóðólfur 15. ágúst 1890, bls. 151. 
39 Ísafold 16. júlí 1890 bls. 225. 
40 Þjóðólfur 26. nóvember 1890, bls. 218. 
41 Heimskringla 8. maí 1890, bls. 4. 
42 Heimskringla 23. október 1890, bls. 4. 

Heimflutningur vesturfara 1891–1900 

Þetta tímabil eru öllu viðburðaríkara en tímabilið á undan. Í lok þess höfðu um það bil 14.000 

flutt til Ameríku. Það var því af fleira fólki að taka, frekari reynsla var komin á nýja landið, 

einhverjir höfðu þénað ágætlega og vildu fara heim með ágóðann, aðrir höfðu hvort sem er 

aldrei ætlað að setjast að í Ameríku fyrir fullt og allt. Þeim fjölgaði sem héldu heim en samt 

eru ekki heimildir um fleiri en um það bil 80 sem sneru aftur Íslands á þessu tímabili. Á sama 

tímabili fluttu rúmlega 3000 vestur um haf. 

Hafi 1890 verið viðburðaríkt hvað varðar ferðir vesturfara til Íslands er ekki hægt að 

segja hið sama um 1891. Aðeins er ein frétt á árinu af slíkum í íslenskum blöðum og sú er í 

Ísafold 31. janúar. Þar er greint frá því að Benedikt Guðbrandson „frá Smáhömrum 

Strandasýslu“ hafi komið með póstskipinu Laura „í fyrra kvöld.“ Blaðið getur þess að Benedikt 

„hefir verið vestra 3–4 ár.“43 Þjóðólfur birtir sömu frétt en bætur um betur og segir frá því að 

Benedikt hafi farið „þangað snöggva ferð til að skoða sig um.“44 Í Heimskringlu 30. september 

er svo eftirfarandi frétt:45 

  

Mr. B. L. Baldvinsson heldur ekki kyrru fyrir. Hann fór af stað til Montreal 

síðastliðinn sunnudag með mann nýkominn að heiman, Björn Pálsson að 

nafni. Björn fluttist í sumar, þegar hann kom að heiman, suður til Dakota til 

frændfólks síns og var svo aptur sendur þaðan allslaus. Mr. Baldvinsson telur 

það ekki eptir sjer að sjá honum farborða heim til gamla landsins. 

 

Ef þetta er sá hinn sami Björn og er skráður í Vesturfaraskrá þá hefur hann verið um sextugt 

þegar hann lagði upp í ferðina til Vesturheims, skráður sem bóndi og einn á ferð.46 Víst er að 

frændfólk hans tók honum ekki fagnandi og hefur greinilega ekkert viljað með hann hafa. Það 

er því spurning hvort Björn fór þessa ferð á eigin vegum eða var sendur af annað hvort 

ættingjum sínum heima sem vildu losna við hann eða hvort hreppurinn átti þar hlut að máli. 

 Þriðji Íslendingurinn sem sennilega var á heimleið haustið 1891 hét Jósep Jósepsson og 

kallaði sig Axfjörð.47 Það er þó ekki alveg víst hvaða ár Jósep fór heim, það gæti alveg eins 

hafa verið 1892 eða 1893. 

                                                 
43 Ísafold 31. janúar 1891, bls. 34. 
44 Þjóðólfur 30. janúar 1891, bls. 19. 
45 Heimskringla 30. september 1891 bls. 4. 
46 Júníus H. Kristinsson, Vesturfaraskrá, bls. 258.     
47 Lögberg 4. maí 1892, bls. 1. 

Fátt var einnig um ferðir vesturfara til Íslands árið 1892. Í Lögbergi 15. júní 1892 er 

sagt frá því að „Þorvaldur Sigurjónsson, Jóhannesarsonar frá Laxamýri, sem um fáein ár hefur 

verið vestur við Kyrrahaf (í Seattle), er hjer í bænum þessa dagana á leið til Íslands, alfarinn.“ 

Í Heimskringlu 18. júní kom í ljós að Þorvaldur var ekki einn á ferð: „Herra Magnús 

Þorvarðarson úr Breiðdal úr Suðurmúlasýslu og Þorvaldur Sigurjónsson frá Laxamýri fara af 

stað næstkomandi mánudag alfarnir til Íslands.“48 Heimferð þeirra var svo staðfest í Lögbergi 

fjórum dögum síðar.49 Þorvaldur fór frá Íslandi 1889 og hafði því dvalið rétt um tvö ár í 

Ameríku.50 Dvöl Magnúsar var öllu lengri en hann fór út til Ameríku 1883.51  

Árið 1893 er öllu bitastæðara. Þann 3. maí er sagt frá því í Ísafold að með póstskipinu 

Laura hafi verið fjöldi farþega. Þeirra á meðal, „Baldvin agent aptur, og einn nýr frá Ameríku, 

hr. Sigtryggur Jónasson (fyrir Beaver-línuna), ásamt fleiri Íslendingum vestan að, einhverjum 

alkomnum.“52 Meðal farþegana hefur væntanlega verið Sigurður Einarsson „hjer úr bænum“ 

sem sagt er frá í Lögbergi 23. mars.53  

Þann 27. nóvember segir svo Ísafold frá því að: 54 

 

Póstskipið Laura, Christiansen, kom loks í fyrri nótt. Hafði tafizt fulla viku í 

Færeyjum, og komu þaðan með því 16 sunnlenzkir sjómenn af Austfjörðum 

og 2 skólapiltar, er »Ernst« brast í haust. Enn fremur kom með skipinu Einar 

Finnsson járnsmiður, er stundað hefir vegagerð í Noregi nokkur ár, og 4 

landar alkomnir frá Ameríku aptur, þar á meðal stúdent 

Jóhannes Sigurjónsson frá Laxamýri. 

 

Sennilega er hér ekki um að ræða fólk það sem er greint frá í Lögbergi 26. ágúst 1893: 55 

 

Sex manns lögðu af stað hjeðan úr bænum heim til Íslands á laugardags-

kveldið: Vigfús Guðmundsson Melsted og kona hans (Þóra Sæmundsdóttir); 

Mrs. Sigurbjörg Jóhannsson, dóttir Friðriks Stefánssonar, fyrrum þingmanns 

Skagfirðinga, með barn; maður hennar er heima, hafði ætlað að koma á eptir 

                                                 
48 Heimskringla 18. júní 1892, bls. 4. 
49 Lögberg 22. júní 1892, bls. 4. 
50 Júníus H. Kristinsson, Vesturfaraskrá, bls. 333. 
51 Júníus H. Kristinsson, Vesturfaraskrá, bls. 79. 
52 Ísafold 3. maí 1893, bls. 98. 
53 Lögberg 23. mars 1893, bls. 4. 
54 Ísafold 27. nóvember 1893, bls. 299. Sjá einnig: Norðurljósið 30. nóvember 1893, bls. 131. 
55 Lögberg 23. ágúst 1893, bls. 4. 

henni vestur, en það hafði farizt fyrir; Jónas Jónsson, barnakennari frá 

Sigluvík, og Þórarinn Þorkelsson. Allt þetta fólk mun alfarið heim. — Sagt 

er, að allmargt af löndum vorum ætli skemmtiferð heim til Íslands í vetur, og 

sje væntanlegt aftur vestur á næsta sumri. 

 

Af þessum hópi sneru aftur til Vesturheims Vigfús Guðmundsson og eiginkona hans Þóra. Þau 

fóru aftur vestur, sennilega árið 1900 og komu ekki aftur í það skiptið.56 

Þó nokkuð er fjallað um heimferð Matthíasar Jochumsen bæði í Lögbergi og 

Heimskringlu, en hann sneri aftur til Íslands 1893. Ekki var hann einn á ferð heim til Íslands. 

Með honum fór „Mr. Jónas Jónsson (frá Sigluvík)“ sem „kom í vikunni hingað sunnan frá 

Dakota; hann dvelr hér nokkra daga og ætlar að verða samferða séra Matthíasi heim til Íslands, 

alfarinn þangað.“57 

Heimferð Flóvents Jónssonar fór fram hjá blöðunum beggja megin hafsins.58 Flóvent 

kom heim með þeim ásetningi að setjast að á Íslandi en þegar til kom festi hann hér ekki yndi 

og hvarf aftur vestur um haf. 59  

Árið 1894 er nokkuð um ferðir Íslendinga aftur til Íslands. Greint er frá því í 

Heimskringlu „að á mánudaginn var lögðu tveir Íslendingar af stað heim til Íslands: Kristján 

Erlendsson og Benedikt Rafnkelsson. Þeir munu ætla að setjast að á Íslandi.“60 Þá birtist lítil 

frétt í Heimskringlu 25. ágúst sem er titluð „Íslandsfarar“:61 

 

Næstkomandi mánudagskvöld er ráðgert að síðartaldir menn leggi af stað 

héðan til Íslands, flestir ef ekki allir alfarnir: Björn gullsmiður Pálsson með 

konu og börn, til Austurlands; Jóhannes Nordal (Húnvetningur) til 

Reykjavíkur; Ísak Jónsson, til Austurlands (Mjóafjarðar); Miss Guðrún 

Thorarinson, til Þingeyjarsýslu; Miss Ingibjörg Ólafsdóttir, til Skagafjarðar; 

Mrs. María Bjarnadóttir, til Austurlands. 

 

Viku síðar bætti Heimskringla þeim við sem upp á vantaði:62  

  

                                                 
56 Lögberg 10. desember 1914, bls. 5. 
57 Heimskringla 12. ágúst 1893, bls. 4. 
58 Almanak Ólafs S. Þorgeirssonar 1. janúar 1916, bls. 56–57. 
59 Friðgeir H. Berg, Að heiman og heim, bls. 26–27.  
60 Heimskringla 28. júlí 1894, bls. 4. 
61 Heimskringla 25. ágúst 1894, bls. 4. 
62 Heimskringla 1. september 1894, bls. 4. 

Alls fóru 17 Íslendingar af stað til Íslands á mánudaginn var. Auk þeirra, er 

nafngreindir voru um daginn fóru: Sigfús Þórarinsson, til Austfjarða, 

skemtiferð, Jón Einarsson, Björn Jónsson, Jóna Benediktsdóttir, ekkja Gests 

Björnssonar, er drukknaði í sumar í Manitoba-vatni, með 2 börn, Stefán 

Jónsson, Sigurður Sumarliðason, báðir frá Dakota. 

 

Lögberg greinir einnig frá þessum hópi og fyllir þar með upp í myndina. Samkvæmt blaðinu 

voru það fimmtán sem sneru aftur alfarin. Tveir farþeganna voru í öðrum erindagjörðum. 

„Báðir mennirnir frá Selkirk fóru heim í þeim erindum að koma upp frystihúsum hjer og þar á 

Íslandi.“63 Hverjir það voru er ekki tekið fram, blaðið virðist reikna með því að lesendur viti 

um hverja þar er að ræða. Ekki hefur tekist að finna fréttir af þessum hópi í íslenskum blöðum. 

Jónu Benediktsdóttur er hins vegar getið í Gretti 31. ágúst en þar er sagt frá andláti eiginmanns 

hennar.64  

Benedikt Rafnkelsson mun hafa farið til Vesturheims 1889.65 Hann reyndist ekki 

alkominn heim. Af honum fréttist næst í Lögbergi sumarið eftir: „Mr. Benedikt Rafnkelsson, 

sem fór til Íslands í fyrra, og dvaldi í átthögum sínum í Skaftafellssýslu, kom aptur hingað til 

bæjarins snemma í þessum mánuði.“66 Menn hafi haldið að Benedikt „ætlaði að setjast aftur að 

á Íslandi, en það mun hafa verið rangt, enda er hann nú kominn aptur og segir að sig hafi ekki 

langað til að ílengjast á Íslandi.“ 

Um Kristján Erlendsson er fjallað í minningargrein í Lögbergi 14. desember 1916. 

Höfundur upplýsir að hann hafi farið til Ameríku 1887 „að mig minnir. Hann mun hafa verið 

7 eða 8 ár hér fyrir vestan, og vann hann mest af þeim tíma "út á" járnbrautum.“ Kristján mun 

hafa farið heim fyrir „vilja foreldra sinna, er þá voru orðin gömul og heilsulítil, og með öllu 

ófáanleg til þess að yfirgefa fósturjörðina.“ 67
 

Nokkuð var um fréttir af ferðum Íslendinga heim frá Ameríku árið 1895. Sú fyrsta er í 

Lögbergi 21. mars og segir frá Sigurði Laxdal sem er „ættaður úr Eyjafirði á Íslandi“ og hefur 

um nokkur undanfarin ár „dvalið hjer í fylkinu (lengst af í Argyle byggð)“. Sigurður „lagði af 

stað hjeðan til Íslands 8. þ . m. hann ætlaði að ná í strandferðaskipið „Thyra", sem fara á frá 

Granton 20. þ. m.“ Þar segir að Sigurður hafi misst „konu sína í vetur, eins og áður hefur verið 

getið um í Lögbergi, og fer nú alfarinn til Íslands aptur. Mr. Laxdal á einn son fullorðinn, 

                                                 
63 Lögberg 29. ágúst 1894, bls. 4. 
64 Grettir 31. ágúst 1894, bls. 68. 
65 Júníus H. Kristinsson, Vesturfaraskrá, bls. 84. 
66 Lögberg 13. júní 1895, bls. 8. 
67 Lögberg 14. desember 1916, bls. 7. 



 

25 

 

Ludvig, efnilegan pilt, sem heima á hjer í bænum.“ 68 Í Stefni 20. apríl 1895 er frétt af komu 

póstskipsins Laura til Akureyrar 9. apríl og voru „farþegar margir.“ Þeirra á meðal var kominn 

frá Ameríku „Sigurður Laxdal er fór hjeðan vestur fyrir 7 árum.“69  

Þá er sagt frá því 11. apríl í Lögbergi að Einar Hjörleifsson og fjölskylda haf lagt af 

stað til Íslands 8. apríl. Að þessu sinni var um þriggja vikna ferð að ræða hjá Einari og 

fjölskyldu hans en þau áttu eftir að snúa aftur til Íslands alfarin síðar. Samferða þeim var „Mr. 

Ólafur Ísleifsson (hómopati), sem dvalið hefur hjer í bænum nokkur undanfarin ár (5 ár minnir 

oss)“. Ennfremur voru þeim samferða „Jón Einarsson Snæbeck, ættaður af Austurlandi, sem 

einnig hefur dvalið hjer í landinu um nokkur undanfarin ár, og Sigurlaug Þórðardóttir, ættuð úr 

Þingeyjarsýslu, sem dvalið hefur hjer í landinu aðeins um hálft annað ár – allt af hjer í bænum.“ 

Blaðið telur að það hafi „sjálfsagt aldrei verið eins fjölmennt af Íslendingum á járnbrautar-

stöðvunum og var um það bil að Mr. Hjörleifsson fór á mánudaginn, því að þar voru fleiri 

hundruð landar, karlar og konur, að kveðja þau hjónin. Lögberg óskar þeim hjónum farsællar 

ferðar.“70 

 Ekki eyddi Lögberg mörgum orðum í væntanlega brottför „Stephans B. Jónssonar við 

Íslendingafljót, en hann „kvað ætla til Íslands í vor, ef til vill alfarinn.“71  

 Hvaða Íslendingur það var sem þarfnaðist umönnunar á heimleið til gamla landsins 

kemur ekki fram í auglýsingu í Lögbergi 4. júlí 1895: „Ef þeir Íslendingar, sem fara heim til 

Íslands 10. þ.m. vildu gera svo vel og annast veikan náunga sinn einn á leiðinni, ættu þeir að 

gefa sig strax fram við Mr. B. L. Baldwinson, og semja við hann um borgunina.“72 

Í Austra 10. ágúst er svo sagt frá komu Thyra til Seyðisfjarðar og voru með skipinu „7 

kvennmenn frá Ameríku, þar á meðal kona Ísaks Jónssonar með syni þeirra.“73 Þessar sjö konur 

eru þær sem sagt er frá í Lögbergi 11. júlí:74  

 

Í gær lagði af stað hjeðan áleiðis til Íslands eptirfylgjandi fólk: Ungfrú 

Salome Danielsdóttir, (ættuð úr Hrútafirði); ekkjan Sigþrúður Ólafsdóttir 

(ættuð úr Strandasýslu); Sveinbjörg Jóhannsdóttir (kona Ísaks Jónssonar, 

sem verið hefur á Austfjörðum síðan í haust er leið við íshúsasmíði) og sonur 

hennar 10 ára; ekkjan Guðrún Steinsdóttir (ættuð úr Skagafirði), og ungfrú 

                                                 
68 Lögberg 21. mars 1895, bls. 4. 
69 Stefnir 20. apríl 1894, bls. 32. 
70 Lögberg 11. apríl 1895, bls. 8. 
71 Lögberg 25. apríl 1895, bls. 8. 
72 Lögberg 4. júlí 1895, bls. 1. 
73 Austri 10. ágúst 1895, bls. 87. 
74 Lögberg 11. júlí 1895, bls. 8. 

Hólmfríður Espólín. Í Montreal er búist við að ein stúlka bætist í hópinn. 

Sumt þetta fólk kvað vera að fara alfarið til Íslands, en sumt ætla að koma 

aptur. 

 

Í Fjallkonunni er svo greint frá því 2. október 1895 að: „Vestanfarar sjö (frá Ameríku) 

komu með póstskipi, sumir frá New York, en sumir frá Canada og létu lítt yfir vistinni vestra.”75 

Hvenær þessir sjö óánægðu vesturfarar komu til landsins er ekki sagt en líklegt hlýtur að teljast 

að þarna sé átt við þennan sama hóp. 

Af þessum tólf vesturförum eru tveir sem við höfum nánari fréttir af. Sigurður Laxdal 

sneri aftur til Ameríku 1897 þá 58 ára. Ekki finnst fyrri ferð Sigurðar í Vesturfaraskrá en sú 

seinni er þar.76 Fleiri Íslendingar sneru aftur til Vesturheims 1897 eins og getið er í Lögbergi: 

„Meðal fólks þess, er að heiman kom, var þrennt, er áður hefur átt heima í Canada, nefnilega 

Mr. Sigurður Laxdal, sem átti heima í Argyle-byggð, Mr. Jóhannes Guðmundsson, sem síðast 

átti heima í British Columbia, og Mrs. Sigríður Ólafsdóttir, sem áður var hjer í Winnipeg.“ 77 

 Ólafur Ísleifsson kemur ekki fyrir í Vesturfaraskrá en í frásögn Lögbergs af 

jarðskjálftunum miklu 1896 kemur hann við sögu. Ólafur hefur verið til húsa að Urriðafossi 

þegar skjálftinn varð en þar „slasaðist maður í laugardags jarðskjálptanum, Ólafur Ísleifsson 

(læknir), en hann kom aptur frá Vesturheimi í fyrra.“78 Hann „skar sig mikið á höfði, er hann 

brauzt út um glugga á baðstofunni. Þar komst allt fólk út sömu leið, yfir 20 manns, þar á meðal 

fjögur börn og eitt vanburða gamalmenni á áttræðisaldri, móðir Magnúsar prófasts 

Andrjessonar á Gilsbakka, en þriðja kona Einars bónda.“ 

Ein Salome Daníelsdóttir finnst í Vesturfarskrá.79 Sú er skráð 1894 og var þá tólf ára. 

Foreldrar hennar, Daníel Sigurðsson og Kristjana Jörundsdóttir fóru til Vesturheims 1894 

ásamt átta börnum. Hvort að 14 ára stúlka geti talist „Ungfrú“ er spurning og hæpið verður að 

teljast að hér sé um sömu manneskju að ræða. Sigþrúður mun hafa farið út 1887 ásamt 

eiginmanni sínum Jónatan Jakobssyni húsmanni. Hún var þá 32 ára og Jónatan 57 ára.80 

Sveinbjörg og Ísak fóru til Ameríku 1887 ásamt tveim börnum sínum, Ísak Helga fjögurra ára 

og Sófheiði á fyrsta ári. 81 Fjölskyldan settist að á Íslandi en er ekki vitað hvort þær Guðrún og 

Hólmfríður gerðu það og þær finnast ekki í Vesturfaraskrá.  

                                                 
75 Fjallkonan 2. október 1895, bls 163. 
76 Júníus H. Kristinsson, Vesturfaraskrá, bls. 294. 
77 Lögberg 22. júlí 1897, bls. 8. 
78 Lögberg 15. október 1896, bls. 6. 
79 Júníus H. Kristinsson, Vesturfaraskrá, bls. 161. 
80 Júníus H. Kristinsson, Vesturfaraskrá, bls. 205. 
81 Júníus H. Kristinsson, Vesturfaraskrá, bls. 68. 

Einn Íslendingur er enn ótalinn í þessari umfjöllun um árið 1895. Í Lögbergi 23. júlí 

1896 er sagt frá Jóni Sveinbjörnssyni frá Argyle-byggð, sem fór til Íslands snemma í apríl þá 

um vorið. Hann hafði komið til bæjarins fimmtudaginn l0. júlí með son sinn 10 ára gamlan sem 

hann hafði sótt til Íslands. „Með Mr. Sveinbjörnsson komu þar að auki“ 14 manns frá Íslandi, 

átta ætluðu að setjast í Manitoba en hinir sex skildu við hann í Montreal og fóru þaðan til 

Chicago. „Með því fólki, sem fór til Chicago, var Guðný Skaptadóttir, sem fór til Íslands í 

haust er leið.“82 Hver þessi Guðrún var og hvort hún hafði haft í hyggju að setjast að á Íslandi 

kemur ekki fram.  

Hvenær „aldraði“ maðurinn fór aftur heim til Íslands sem er sagt frá í Lögbergi 20. 

ágúst 1896 kemur ekki fram og ekki er hann nafngreindur. Hér er gengið út frá að hann hafi 

farið aftur til Íslands 1895. Hann var samferða Ólafi Einarssyni frá Alma aftur vestur en Ólafur 

hafði lagt upp „í skemmtiferð“ til Íslands snemma í maí 1896.83 Ólafi leist ekki á aðstæður á 

Íslandi eins og kemur fram í Lögbergi:84  

 

Mr. O. Einarsson fór upp til Íslands í vor er leið; hann er ættaður af Austur-

landi, og dvaldi þar þá mánuði, sem hann var á Ísl. Ekki geðjaðist honum vel 

að í hinum gömlu átthögum sínum, og enga löngun hafði hann til að setjast 

þar að aptur. Hann segir, að fjöldi fólks af Suðurlandi hafi verið á Aust-

fjörðum, sem flýði frá Faxaflóa í vor úr aflaleysinu, en afli var lítill á Aust-

fjörðum, og ástand þessara manna því mjög bágt – höfðu sumir ekkert til að 

lifa á og gátu ekki komist til baka vegna peningaleysis.  

  

Blaðið segir svo frá því að „[m]eð Mr. Ó. Einarssyni kom og hingað aldraður maður, sem fór 

til Íslands fyrir nokkru í því skyni að setjast þar að, en geðjaðist ekki að þar heima þegar til 

kom, og hvarf því vestur hingað aptur.“  

Að lokum er vitnað í minningargrein sem birtist í Lögbergi 3. júní 1920. Þar er minnst 

Jóhannesar Sigurðssonar sem fór árið 1890 til Ameríku með bróður sínum Halldóri. Bræðurnir 

settust að í Duluth í Minnesota. „Eftir fimm ára dvöl þar fór hann til Íslands; hafði hann liðið 

mjög af heimþrá. Hann kom heim til Íslands árið 1895, ríkari að reynslu og ýmsri þekkingu.“85 

                                                 
82 Lögberg 23. júlí 1896, bls. 1.  
83 Lögberg 14. maí 1896, bls. 2. 
84 Lögberg 20. ágúst 1896, bls. 8. 
85 Lögberg 17. júní 1920, bls. 5. 

Líklegt verður að teljast að jarðskjálftarnir miklu á Íslandi 1895 hafi eitthvað dregið úr 

áhuga manna að snúa aftur til Íslands árið 1896, ef sá áhugi var þá á annað borð fyrir hendi. 

Svo virðist sem þeir Íslendingar vestan hafs sem hugsuðu sér til hreyfings hafi gert það frekar 

innanlands. Í Lögbergi 18. október 1896 er eftirfarandi frétt: 86 

  

Mr. Árni Jónsson (sonur Jóns í Þorlákshöfn í Árnessýslu á Ísl.) sem verið 

hefur 9 ár í Ameríku og lengst af átt heima í Chicago, kom hingað til bæjarins 

um lok vikunnar sem leið með konu sína og barn. Hann hefur um síðastliðin. 

3 ár verið í siglingum um Michigan-vatn og hin stórvötnin eystra. Í sumar 

ætlar hann að verða austur við Skógavatn (Lake of the Woods) í þjónustu 

fjelags eins frá Chicago, sem er að byrja fiskiveiðastarf við nefnt vatn, en 

kona hans dvelur hjer í bænum fyrst um sinn. Hann fór til Rat Portage í gær. 

Mr. Jónsson segir að Íslendingum í Chicago líði vel yfir höfuð, en þeir eru 

að fækka, því ýmsir hafa flutt þaðan til annara staða, svo tala 

Chicagoíslendinga er nú nokkuð fyrir innan 100.  

 

Samt voru á þessu undantekningar en hann: 

 

segir að Mr. Torfi Magnússon (frá Reykjavík) sem um undanfarin 9 eða 10 

ár hefur átt heimili í Chicago, ætli alfarinn til Íslands í sumar ásamt konu 

sinni. Sonur Torfa, Magnús, er nú sýslumaður í Rangárvallasýslu. Einnig 

ætlar Miss Elizabet Árnadóttir (dóttir Árna sál. prófasts á Ísafirði) alfarin til 

Íslands í sumar. Hún hefur átt heima í Chicago síðan hún kom til Ameríku 

fyrir eitthvað 6 árum síðan. 

 

 Fleiri vesturfarar sneru aftur til Íslands 1896. Ísafold greinir frá komu 

póstskipsins Lauru 20. apríl og voru meðal farþega fimm Íslendingar frá Ameríku. Af 

þeim voru „3 alfarnir: Snjólfur Jónsson, Austfirðingur, Magnús nokkur sem fór á land 

í Vestmannaeyjum, og Þórir (Húnvetningur).“Hinir tveir voru komnir „snöggva ferð: 

Jón Sveinbjörnsson, er hjer bjó á Draghálsi í Borgarfirði, frá Argylenýlendu í 

Manitoba og Ólafur Einarsson, Austfirðingur frá Norður-Dakota.“87  

                                                 
86 Lögberg 20. ágúst 1896, bls. 8. 
87 Ísafold 2. maí 1896, bls. 109–110. 

 Þá segir Þjóðólfur frá komu póstskipsins Laura 20 ágúst 1896 og að með því 

hafi komið „frá Ameríku Jóhannes Guðmundsson og Kristín Bjarnadóttir alkomin, en 

snöggva ferð hingað kom þaðan Sigurður Vilhjálmsson Þingeyingur.“88 

Í Lögbergi 22. apríl 1897 er greint frá því að 17. apríl „lögðu þrír Íslendingar af stað frá 

Norður-Dakota áleiðis til Íslands.“ Þarna voru á ferðinni „Mr. Einar G. Brandsson frá Edinburg, 

Norður-Dakota (ættaður frá Hvítadal í Dalasýslu), Mr. Jakob Jónatansson Líndal (ættaður frá 

Miðhópi í Húnavatnssýslu) og Miss Elín Thorlacius (ættuð frá Fagranesi í Skagafirði).“ 

Reiknaði fólkið með því að fara frá New York 24. apríl til Noregs, þaðan til Svíþjóðar og 

Danmerkur, og loks til Íslands. „Lögberg óskar því lukkulegrar ferðar – og heillar apturkomu. 

Lögberg gengur sem sje út frá því, að það verði ekki mosavaxið á Íslandi þrátt fyrir að sumir 

eru að spá því.“89 Fréttir af heimkomunni voru í íslenskum blöðum. Þjóðólfur segir frá því að 

Vesta hafi komið „hingað frá útlöndum 8. þ. m.“ og með um það bil 50 farþegar. Meðal þeirra 

hafi verið „fimm Íslendingar frá Ameríku og nokkrir Englendingar.“90 Blaðið Bjarki greinir frá 

því að einn farþeganna, Jakob, sé „ í kynnisferð heim til frænda og vina á Norðurlandi.“91  

Þá er í Lögbergi 28. október 1897 greint frá því að um miðjan september hafi Eyjólfur 

Nikulásson lagt „á stað, ásamt konu og börnum, alfarinn til Íslands. Hann bjóst við að setjast 

að á Eskifirði og hefur helzt í hyggju að stunda sjómennsku. Eyjólfur hefur dvalið hjer um 

mörg ár og þótt dugandi maður, óska honum allir góðs gengis á ættjörðinni“.92 Heimskringla 

segir einnig frá brottför Eyjólfs og segir að hann sé „mjög handhægur múrgerðarmaður og því 

líklegur til að verða Íslandi að liði í þeirri grein; dugnaðar maður er hann sem hann á kyn til.“ 

Nýja Öldin segir svo frá heimkomu Eyjólfs og fjölskyldu, og þar kemur fram að börnin voru 

fjögur. Með Hjalmar var einnig „annar maður einhleypur“ og kom sá frá Utah í Ameríku. 93 

Ekki virðist traustið hafa verið mikið á sjófærni Hjalmar því að á Skotlandi urðu eftir nokkrir 

farþegar er „þorðu ekki að hætta lífi sínu með skipinu.“ 94 Þeirra á meðal voru Helga eiginkona 

Jóns Ólafssonar ritstjóra Nýju Aldarinnar sem þá var nýfluttur aftur til landsins í annað sinn og 

þrjú börn þeirra.95 

Í Nýju Öldinni 30. nóvember 1897 segir frá því að póstskipið Laura hafi komið þá um 

morguninn til Reykjavíkur. Á meðal farþega voru: „Guðmundur Einarsson skólapiltur frá 

                                                 
88 Þjóðólfur 4. september 1895, bls. 157. 
89 Lögberg 22. apríl 1897, bls. 8. 
90 Þjóðólfur 11. júní 1897, bls. 111. 
91 Bjarki 18. júní 1897, bls 96. 
92 Lögberg 28. október 1897, bls. 5. 
93 Heimskringla 18. nóvember 1897, bls. 1. 
94 Nýja Öldin 6. nóvember 1897, bls. 27. 
95 Helgi Skúli Kjartansson, Framtíð handan hafs, bls. 95. 

Chicago eftir eins og hálfs árs dvöl, Skafti Halldórsson frá Norður-Dakota með konu sína, barn 

þeirra og annað barn. Þessir landar komu til að setjast að hér.“96  

 Þann 28. nóvember 1897 segir Heimskringla frá kveðjusamkvæmi sem var „gert til 

heiðurs og til að kveðja landa vorn, Þorbjörn Magnússon, sem daginn eftir fór heim til 

Íslands.“97 Þorbjörn var samferða „séra R. Runólfssyni til New York“ og var það vel liðinn af 

löndum sínum vestra að þeir skutu saman „40 dollurum og gáfu Þorbirni að skilnaði, sem var 

mikið heiðarlega gert, og sýndi mannúð og manndáð, bæði þeirra er gáfu og eins þeirra sem 

fyrir því stóðu.“  

 Þá er röðin komin að Regínu Sigríði Indriðadóttur. Hún lést í Winnipeg 11. október 

1913. Í minningargrein sem birtist í Lögbergi 30. október það ár kemur fram að hún flutti fyrst 

vestur 1889 „ásamt systur sinni, Mrs. Rósu Gíslason, nú í Grafton, Norður-Dakota.“98 Fylgdi 

hún þar í fótspor tveggja systkina sinna. „Í það skifti dvaldi Regína sáluga hér í borginni fjögur 

ár, þá í Duluth þrjú ár og fluttist þaðan til Gloucester í Massachuset til Indriða sáluga bróður 

síns, sem þar var þá heimilisfastur.“ Vorið 1897 fór hún svo aftur til Íslands og gerðist ráðskona 

föður síns til ársins 1900.99 

 

Árið 1897 kyntist Regina sáluga Guðjóni Sólberg Friðrikssyni frá Haukadal 

í Dýrafirði, er þá var og staddur í Gloucester, og urðu þau það ár samferða 

heim til Íslands og trúlofuðust árið eftir 4. september, en giftust 8. júlí árið 

1900 og dvöldu þá fjögur ár í Haukadal og í Ólafsvík tvö ár, síðan í Reykjavík 

til 1911 að þau fluttust hingað til Winnipeg og hafa dvalið hér síðan.“  

 

Þá segir í Lögbergi í ágúst 1898 frá Einari Einarssyni frá Victoria, B. C. en vera hans á Íslandi 

reyndist öllu skemmri en Regínu. Einar „sem fór heim til Íslands síðastliðinn vetur í því skyni 

að setjast þar að, kom hingað frá Íslandi í síðustu viku. Þegar til Íslands kom, og hann sá 

ástandið þar, snjerist honum hugur, eins og flestum, sem þangað fara, og áleit þann kostinn 

beztan að flytja hingað vestur aptur.“100 

                                                 
96 Nýja Öldin 12, 30. nóvember 1897, bls. 47. 
97 Heimskringla 7, 25. nóvember 1897, bls. 3. 
98 Júníus H. Kristinsson, Vesturfaraskrá, bls. 244. 
99 Lögberg 30. október 1913, bls. 7. 
100 Lögberg 25. ágúst 1898, bls. 8. 

Fáar heimildir eru um ferðir frá Ameríku árið 1898 en vesturfarar voru þó á faraldsfæti 

til Íslands þótt þeir ætluðu ekki endilega að setjast þar að. Þannig segir Lögberg frá því að 

hjónin Bjarni og Jóhanna Bergmann, frá Victoria B. C. hafi komið:101 

 

til bæjarins síðastliðinn laugardag. Þau voru á leið til Íslands, og hjeldu 

áleiðis hjeðan austur á mánudagsmorguninn. Þessi hjón hafa verið hjer í landi 

í 15 ár, lengstaf í Canada, en um nokkur ár í Seattle, í Washington-ríkinu. 

Hjón þessi eru allvel efnuð, og búast fremur við að koma vestur aptur eptir 

svo sem eins árs dvöl á Íslandi, og fara þau þessa ferð aðallega sjer til 

skemmtunar og til að ljetta sjer upp eptir 15 ára erfiði hjer í landinu, sem 

hefur borið þann arð, að þau geta nú staðið við að taka sjer hvíld. 

 

Þetta voru ekki fyrstu Íslendingarnir sem héldu í „skemmtiferð“ til Íslands en héðan í frá er 

meira um slíkar ferðir sem gerir það öllu erfiðara að greina hvert erindið var. Þess var ekki 

alltaf getið í fréttum hvort viðkomandi var á heimleið alfarinn eða alkominn. eða í skemmtiferð 

eða kynnisferð.  

Það voru þó Íslendingar á heimleið, alfarnir eins og kemur fram í Nýju Öldinni 7. maí 

1898 „Póstskipið Thyra kom aðfaranótt fimmtudags og með henni ýmsir farþegar.“ Þeirra á 

meðal var Ásmundur Torfason prentari sem kom frá Ameríku með fjölskyldu.102 Í Fjallkonunni 

26. apríl það sama ár er sagt frá komu póstskipsins Laura „í morgun. Með því voru um 50 

farþegar.“ Í þeim hópi voru „fjórir Íslendingar frá Ameríku (þrír karlmenn og ein stúlka).“103 

Og 15. júli greinir Austri frá komu Vesta fjórum dögum áður en með því, meðal annarra, „kom 

einn Íslendingur frá Ameríku og 2 Englendingar.“104 Enn einn Íslendingur var á heimleið. Sá 

var Óli Steinbach Stefánsson en hann hafði dvalið vestra í tvö ár.105 

Aðeins ein frétt finnst af íslenskum vesturfara á Íslandi árið 1899. Í Austra er greint frá 

komu Vesta og að á meðal farþega hafi verið „Halldór Guðmundsson bóndi af Staðarbyggð í 

Eyjafirði nú frá Ameríku.“ Hvort Halldór þessi var kominn heim alkominn kemur ekki fram 

og hann finnst ekki í Vesturfaraskrá. Samkvæmt Íslenskum æviskrám voru að minnsta kosti 

tveir aðrir vesturfarar á ferðinni þetta ár. Annar var Jón Stefánsson frá Möðrudal. Jón fór vestur 

1893 og gerðist liðsmaður Bandaríkjahers 1898 í Filipseyjarófriðnum. Mun hann hafa gengið 

                                                 
101 Lögberg 4. ágúst 1898, bls. 8. 

vasklega fram og unnið sig upp í metorðum. Jón fór til náms í Kaupmannahöfn 1900 og rak 

verslunarfélag Fljótsdalshéraðs frá 1902–1908 en það fór þá á hausinn. Hann var bæjarfulltrúi 

á Seyðisfirði og stundaði útgerð sem gekk ekki sem skyldi. Hann fór aftur til Vesturheims 1913 

og bar þar beinin.106 Hinn maðurinn var Stefán Bjarni Jónsson trésmiður. Stefán fór vestur um 

haf 1887 og stundaði þar smíðar. Hann kom aftur til landsins 1899. „Verkhygginn maður, 

fylgjandi mjög umbótum í búskap og iðnaði, fyrstur manna til að beita ýmsum nýjungum 

hérlendis.“107 

 Hér er svo lítil frétt frá Point Roberts í janúar 1902 sem birtist í Heimskringlu. Þar höfðu 

bæst í hóp Íslendinga fjórar fjölskyldur. Sagt var frá því Mr. Olson hefði keypti rétt á 40 ekrum 

af Kristjáni Bæringssyni frænda sínum þeim er til Íslands fór árið 1900.108  

Önnur lítil frétt birtist í Heimskringlu í júli 1902: „Margrét S. Skúlason frá Winnipeg 

sem fór til Íslands fyrir þremur árum, og Solveig Sveinsdóttir frá Nýja Íslandi, sem brá sér til 

gamla ættlandsins í kynnisför fyrir tveim árum, komu báðar aftur vestur hingað með 

vesturförum í þessum mánuði.“109    

 

Heimflutningur vesturfara 1901–1910 

Á þessu tímabili fjölgaði þeim sem sneru aftur til Íslands verulega en þegar því lauk höfðu um 

það bil 16.000 manns flutt vestur um haf. Eftir fjögur ár í upphafi aldarinnar þar sem bar frekar 

lítið á því að vesturfarar héldu heim fara að sjást stærri tölur upp úr árinu 1905. Stærsta árið er 

1907 þegar hátt í 60 fluttu aftur til Íslands. Þarna átti væntanlega kreppa sem var í Norður-

Ameríku á þessum árum hvað stærsta sök. Árin 1907 og 1908 eru hálfgerð bólguár með um 

það bil 60 og 30 heimflutta en upp úr því dregur verulega úr flutningunum og árið 1910 eru 

engar fréttir af heimfluttum Vestur-Íslendingum. Samkvæmt heimildum fluttu um það bil 180 

manns til Íslands á þessum árum á móti þeim rúmlega 3000 sem fluttu af landi brott. 

Fyrsta fréttin er í Þjóðólfi 19. mars 1901. Sagt er frá komu póstskipsins Laura til 

Reykjavíkur sem „kom hér í fyrrinótt.“ Með því voru nokkrir farþegar þar á meðal „1 

Íslendingur (Sigurjón Ólafsson frá Hjálmholti) alkominn.“110 Í Lögbergi 11. júli er sagt frá 

„kynnisferð“ Árna Jóhannssonar og „Mrs. Hall (kona Mr. Johns Hall hér í bænum)“. Fram 

kemur að „Árni var einungis þriggja ára gamall þegar foreldrar hans fluttu frá Íslandi, og „man 

109 Heimskringla 17. júlí 1902, bls. 4. 

því auðvitað ekki eftir neinu þar, en hann fer þessa ferð að gamni sínu til að sjá fæðingarstöðvar 

sínar.“ Þá „varð þeim samferða kvennmaður, er kom hingað frá Íslandi í fyrra, Kristín að 

nafni.“111 Verður að gera ráð fyrir því að Kristín þessi hafi verið á heimleið alkomin. 

 Í Heimskringlu 18. júlí 1901 er þessi frétt: „Kolbeinn Þorleifsson ættaður frá 

Eyrarbakka; og sem dvalið hefir hér í landi síðastliðin 10 ár, fór alfarin til Íslands á föstudaginn 

var.“112 Heimkoma Kolbeins er staðfest í Reykjavík 24. ágúst. Hann er meðal farþega Lauru 

ásamt Einari Sigurðssyni smið sem kom frá Ameríku eins og Kolbeinn.113 

Annar vesturfari var á heimleið í kynnisferð. „Mr. Björn Jónsson frá Argyle lagði af 

stað héðan frá Winnipeg á mánudagskveldið, heim til Íslands og bjóst hann við að verða heima 

þangað til á næsta vori.“114 Björn var ekki einn á ferð. „Með honum fór Mr. Stefán Kristjánsson, 

sem verið hefur nokkur ár hér vestra, alfarinn heim. Hann er ættaður af Akureyri.“  

Snemma í nóvember er svo þessi frétt í Lögbergi: „1. október síðastliðinn lögðu á stað 

héðan til Íslands konurnar Ástríður Jensen og Pálína Thorgrímsen. Þær biðja Lögberg að bera 

kæra kveðju sína öllum þeim vinum og kunningjum, sem þær ekki áttu kost á að kveðja áður 

en þær fóru.“115 Ekki eru fréttirnar af komu Íslendinga frá Ameríku alltaf nákvæmar en 

mögulegt er að Ástríður og Pálína séu á meðal fjögurra Íslendinga frá Ameríku sem getið er í 

frétt Eldingar 25. ágúst. Hverjir hinir tveir voru og hvert erindi þeirra var er ekki vitað.116 

Að lokum er lítil frétt úr Reykjavík 30. nóvember 1901: „Laura kom á fimmtudaginn 

var; hafði lítið komið við í Færeyjum og var því á undan áætlun.“ Á meðal farþega var 

„Valgerður Finnbogadóttir frá Ameríku.“117 Valgerður þessi hafði dvalið í Vesturheimi í ellefu 

ár og var í „kynnisferð til foreldra sinna, sem búa í Reykjavík.“118 Þannig eru það aðeins fjórir 

sem hægt er að fullyrða að hafi snúið aftur alkomnir til Íslands árið 1901.  

Afar fáar fréttir eru af heimflutningi 1902. Fjallkonan greinir frá því 6. maí að tveir 

Íslendingar hafi verið á meðal farþega á Ceres „sem kom frá útlöndum 5. þ.m.“119 Í 

Auglýsaranum 20. júlí er sagt frá komu Laura sem „kom að kvöldi 18. þ. m. með fjölda fólks.“ 

Á meðal 70 farþega var „Ólafur bókavörður Jónsson frá Chicago og Benedikt frá Skálholtskoti 

með konu og börn frá Ameríku, ásamt fleirum þaðan.“120 Að lokum er sagt frá því Ísafold 17. 

                                                 
111 Lögberg 11. júlí 1901, bls. 1. 
112 Heimskringla 18. júlí 1901, bls. 4. 
113 Reykjavík 24. ágúst 1901, bls. 3. 
114 Lögberg 27. júní 1901, bls. 8. 
115 Lögberg 7. nóvember 1901, bls. 8. 
116 Elding 25. águst 1901, bls. 3. 
117 Reykjavík 30. nóvember 1901, bls. 3. 
118 Heimskringla 7. nóvember 1901, bls. 4. 
119 Fjallkonan 6. maí 1902, bls. 3. 
120 Auglýsarinn 20. júlí 1902, bls. 98. 



 

34 

 

september að „Póstskipið Vesta kom í morgun snemma frá útlöndum og Austfjörðum, með 

strjáling af kaupafólki austan að og eitthvað af fólki frá Ameríku íslenzkt.“121  

 Ekki hefur verið hægt að komast að því hver Benedikt frá Skálholtskoti var en það 

verður að teljast rökrétt að fjölskyldan hafi verið alkomin aftur til Íslands.  

Fleiri fréttir eru árið 1903. Lögberg segir frá því 4. apríl að síðastliðinn föstudag hafi 

þrír menn lagt af stað í skemmtiferð til Íslands. Þeir bjuggust við að verða minnst fjóra mánuði 

í ferðinni. „Með þeim mun hafa farið alfarinn til Íslands Jón nokkur Ólafsson fyrir skömmu 

kominn vestur, og Sofía Jónsdóttir, dótturdóttir Friðriks sáluga. Jónssonar á Bakka við 

Eyjafjörð, snöggva ferð.“122 Þá greinir sama blað frá því 8. október að „þrír menn lögðu af stað 

héðan til Íslands á sunnudaginn var. Meðal þeirra var Sigfús Dagsson úr Viðvíkursveit í 

Skagafirði. Hann kom að heiman snemma í sumar og hefir allan tímann haft stöðuga atvinnu 

hér í bænum.“123 

 Á Íslandi var greint frá því í Þjóðviljanum 19. mars að á meðal farþega á Laura 14. mars 

var „gullsmiður Árni Árnason“. Hann var „alkominn frá Ameríku og ætlar að setjast að á 

Ólafsvík.“124 Í Ísafold 6. júní kemur fram að með Laura 3. júní hafi komið „2 kvenmenn 

íslenskir og 2 börn frá Ameríku.“125 Árni þessi finnst ekki í Vesturfaraskrá og ekkert finnst um 

hann í íslensku blöðunum í Kanada. Þá verður að gera ráð fyrir að konurnar tvær hafi verið 

alkomnar þótt það komi ekki fram í fréttinni. 

Í Fjallkonunni 25. ágúst er greint frá komu þriggja kvenna frá Ameríku. Ekki er þess 

getið hvort þær voru alkomnar eða í skemmtiferð. Þær komu til Reykjavíkur með Lauru 23. 

ágúst.126  

  Þá kom Jón Runólfsson skáld aftur til landsins frá Ameríku á árinu. Hann varð ungur 

sýsluskrifari og fór til Vesturheims 1879. Hann dvaldi tvisvar á Íslandi ef marka má Íslenskar 

æviskrár. Fyrst á Húsavík 1903 til 1907 og svo í Reykjavík 1912 „og sagði til, einkum í ensku.“ 

Jón ílengdist ekki á Íslandi heldur fór aftur til Vesturheims 1913 og sinnti þar „mestmegnis 

barnakennslu.“127  

Árið 1904 var svo heldur tíðindalítið og aðeins eru fréttir af þremur heimfluttum 

vesturförum. Í Lögbergi 24. mars er greint því að „síðastliðinn þriðjudag gerðu þessir ráð fyrir 

að leggja á stað til Íslands: Sveinn Árnason frá Stóra-Kroppi í Reykholtsdal, Þorsteinn Ólafsson 

úr Garðinum og Björn sonur hans, Pétur Einarsson frá Biskupstungu í Árnessýslu og Mrs. 

Guðrún Jónasson dóttir hans.“ Fólkið ætlaði að sigla frá St. John 26. mars „með Allanlínu-

skipinu Tunisian. Alt býst það við að koma hingað vestur aftur nema Pétur Einarsson.“128 

 Þá er sagt frá því í Ísafold 27. ágúst 1904 að „[h]úsfrú Sigurbjörg Helgadóttir, sem kom 

í sumar aftur frá Ameríku eftir nokkurra ára dvöl þar, hefir gefið Reykholtsdals- og 

Hálsahreppum 300 krónur, til stofnunar sjúklingasjóðs“.129 Sjóðurinn var til styrktar „fátækum 

mönnum, sem bágstaddir eru vegna heilsubilunar.“ Sigurbjörg „hafði gegnt yfirsetukonu-

störfum og hjúkrunarstörfum í þessum sveitum og síðan í Ameríku og hefir nú á þennan hátt 

svo rausnarlega látið sjúklingana njóta þess, að henni lánaðist vel vesturförin.“ Sá sem skrifar 

fréttina klikkir svo út með því að segja að betra væri ef „margir létu sér fara svona vel.“ Fleiri 

fréttir eru af Sigurbjörgu og 1. október kemur fram að hún er sest að á Suðurgötu 11 í Reykjavík 

og „tekur að sér að gegna ljósmóðurstörfum og stunda sjúklinga.“130 

 Í Þjóðólfi 9. september 1904 er sagt frá því að með Kong Tryggve 4. september hafi 

komið frá Ameríku Sigurður Bjarnason söðlasmiður.131 Í frétt í Þjóðviljanum 17. október er 

greint frá því að bræðurnir Ásgeir og Hjalti Sigurðsson, sem nýkominn var frá Ameríku, hafi 

farið með Laura til Ísafjarðar 12. október.132 Hjalti þessi er varla sá sem getið er í 

Vesturfaraskrá og fór 11 ára tökubarn 1887 til Vesturheims.133 Sigurbjörg finnst hins vegar í 

skránni, hún fór 1897 og var skráð sem yfirsetukona 48 ára, ásamt syni sínum Kristjáni 

Skarphéðinssyni 12 ára.134 Pétur Einarsson fór til Ameríku 1888 þá 56 ára ásamt konu og 

fjórum börnum, yngst var Guðrún 11 ára, væntanlega sú sem fylgdi honum til Íslands.  

 Fimm aðrir vesturfarar komu aftur til Íslands á árinu eins og kemur fram í andlátsfrétt 

í Heimskringlu 19. febrúar 1912. Þar er sagt frá því að Þorsteinn Ólafsson hafi drukknað í 

september árið áður á sjóleið úr Keflavík. Hann fór til Vesturheims 1900 ásamt konu og þremur 

börnum en hélt aftur til Íslands 1904.  

Árið 1905 er sennilega eitt stærsta árið fram að þessu hvað varðar heimflutning 

íslenskra vesturfara. Miðað við heimildir eru það þó ekki mikið fleiri en 20 manns. Í 

Heimskringlu 30. mars þetta ár hefur Guðmundur Pétursson í Winnipeg fengið birta áminningu 

ætlaða skuldunautum sínum þar sem hann biður þá um að gera upp skuldir sínar fyrir 20. apríl. 

Ástæðan er sú „að ég hef áformað að fara heim til Íslands, ef guð lofar, í maí mánuði með öll 

börn mín.“135  

Engar fréttir finnast hins vegar af heimferð Guðmundar þetta árið en nafni hans úr 

Grunnvatnsnýlendu fór 30. júli áleiðis til Íslands ásamt sjö öðrum Íslendingum. Þeir voru John 

H. Johnsons frá Victoria (Jón Hrafndal Júlíusson frá Fögrubrekku í Hrútafirði)136, Þóra 

Jochumsen frá Winnipeg, Einar Jónsson með konu og barn, Stefán Sigurgeirsson Skagfjörð og 

Guðrún Þorkelsdóttir kona hans.137 Í Vestra er heimkomu hópsins lýst þannig: „Með „Laura" 

er kom hingað 24. ágúst komu hingað átta Íslendingar, alkomnir frá Ameríku, og höfðu þó 

flestir þeirra dvalið þar langvistum. Er þetta gleðilegt tákn þess að vesturfarar muna þó eptir 

móðurlandinu, og verða vonandi margir til þess að feta í fótspor þessara átta.“ 138  

Fleiri Íslendingar voru á ferðinni og í Heimskringlu 7. september er greint frá því að 

Arnór Árnason í Chicago „hefur ritað Heimskringlu, er hann var að leggja upp í Íslandsferð 

með fjölskyldu sína. Hann biður blað vort að flytja sínum mörgu vinum hér í borg kæra kveðju, 

með þökk fyrir ánægjulega sambúð á meðan hann dvaldi hér.“139 Í sama blaði kemur fram að 

Arnór hafði búið tvö ár í Winnipeg en hafði flutt aftur til Chicago árinu áður. Hann er titlaður 

sem málmfræðingur og mun hafa lagt af stað síðustu helgi „frá Chicago til Íslands ásamt konu 

sinni og tveimur dætrum þeirra, Helgu og Rúnu. Er sagt að Arnór ætli að „ná í skip í Leith þ. 

14. þ. m. Hann mun hafa komist að aðgengilegum samningum við stjórn Íslands til þess að 

leita að málmum í landinu.“ Tekið er fram af blaðinu að „Arnór kynti sig vel meðan hann dvaldi 

hér í bænum og hinir mörgu vinir hans hér árna honum og fjölskyldu hans allra framtíðar 

heilla.“ 

Einstaklingar voru einnig á ferðinni. Á meðal farþega á Kong Tryggve til Íslands 18. 

september var einn Íslendingur frá Ameríku.140 Í Lögbergi segir svo frá því 26. október að 

„Hannes Helgason, Helgasonar, frá Ballard, Wash. fór einn alfarinn til Íslands síðastliðinn 

mánudag.“141 

Þriðja fjölskyldan kom svo til landsinn með Kong Tryggve 25. október. Þar voru á 

ferðinni „Hjalti Sigurðsson og frú og 5 börn þeirra (frá Ameríku)“.142  

Enn fjölgaði þeim sem sneru aftur til Íslands árið 1906. Í Ísafold 17. febrúar er greint 

frá komu Kong Tryggve deginum áður og hafði skipið tafist í Færeyjum í þrjá til fjóra daga 

vegna illviðris. Meðal farþega var „H. S. Hanson málmamaður frá Ameríku og kona hans 

dönsk“. 143 Þjóðviljinn bætir svo við frétt Ísafoldar sex dögum síðar og segir að H. S. Hanson 

gullnemi sé „alkominn frá Ameríku, með fjölskyldu.“144 

 Lögberg getur þess 26. apríl 1906 að nokkrir landar ætli „heim til Íslands seinast í næsta 

mánuði og ætla sér að ná í ferð Vestu frá Leith hinn 14. júní.“145 Upplýsingar viðvíkjandi 

ferðinni fáist hjá H. S. Bardal. Þann 24. maí greinir blaðið frá því að „Mr. Jón Sigurðsson, 

bóndi í Lögbergs nýlendu, Sask., hefir nýlega selt land sitt þar og gripi. Er hann nú staddur hér 

í bænum, og telst muni leggja á stað alfarinn til Íslands innan skamms.“146 Í Austra 25. júní er 

svo frétt af komu Vesta deginum áður og að með skipinu hafi verið „nokkrir Íslendingar frá 

Ameríku. Þar á meðal Jón Sigurðsson frá Urðum í Svarfaðardal, ásamt konu sinni Snjólaugu 

og syni þeirra, Sigtryggur Ísleifsson úr Kræklingahlíð og fleiri.“147 Sennilegt er að í þessum 

hópi hafi verið hjónin Theodór Pálsson og Ólöf Þorsteinsdóttir úr Skagafirði sem voru á leiðinni 

til heimahaganna. Þau höfðu misst „hér einkabarn, eftir að þau komu vestur, og hafa lítt fest 

hér yndi“ segir í Heimskringlu 22. mars.148 

Lögrétta segir frá því 27. júní 1906 að frá Ameríku hafi um það bil „20 landar komið 

heim nú í þessum mánuði, flestir alfluttir hingað.“ Frá Reykjavík til Norðurlands hafi 15 hinna 

nýkomnu haldið með Vestu. Til Reykjavíkur „komu Sigurður Sölvason og kona hans, Rut 

Magnúsdóttir; hafa þau verið 23 ár í Ameríku, í Norður-Dakota, en bjuggu áður í Hvammi í 

Svartárdal og setjast nú að í Flögu í Vatnsdal.“ Þarna er einnig var greint komu hjónanna Jóns 

Einarssonar og Ingibjargar Hreinsdóttur sem „höfðu aðeins verið nokkra mánuði í Ameríku og 

ekki kunnað þar við sig.“149 

Reikna má með því að „gullneminn“ og kona hans hafi komið aftur heim til Íslands 

með fullar hendur fjár en slíku var ekki til að dreifa hjá Jóni Einarssyni og Ingibjörgu 

Hreinsdóttur. Í Þjóðólfi er greint frá því að maður hafi fyrirfarið sér í Vestmannaeyjum 9. 

september. Sá var Jón Einarsson „húsmaður á Garðsstöðum þar í eyjunum; hafði hann farið úr 

utanhafnarfötunum og gengið í sjóinn, en lík hans hafði ekki fundizt. Hann kom frá Ameríku 

næstliðið vor, ásamt konu sinni og þá félaus orðinn.“150 Fram kemur að Jón lét eftir sig „ekkju 

og uppkomin börn. Hann var rúmlega fimmtugur að aldri.“151  

Ekki er hún nákvæm fréttin af komu Kong Tryggve 22. ágúst sem birtist í Þjóðólfi 24. 

ágúst 1906. Á meðal farþega „voru fjórar íslenskar stúlkur frá Ameríku, þar á meðal tvær dætur 

Helga kaupmanns Helgasonar.“152 Hugsanlega voru þarna á ferðinni, ásamt dætrum kaup-

mannsins, stúlkurnar tvær sem sagt er frá í Lögbergi 28. júní. „Heim til Íslands lögðu á stað á 

sunnudaginn var héðan úr bænum Guðfinna Jónsdóttir, og Guðríður Ólafsdóttir báðar frá 

Reykjavík. Þær fara til Suðurlands, með Allanlínunni og keyptu farbrjef sín hjá H. S. Bardal 

bóksala hér í bæ.“153 Og Lögberg bætir um betur í sama blaði og greinir frá því að: „Ein 

fjölskylda – sex manns, – og ef til vill fleiri Íslendingar ætla að leggja af stað heim til Íslands 

hinn 15. þessa mánaðar héðan úr bænum.“ 

 Ekkert fréttist meira af þessu fólki þetta ár en í Lögréttu 5. september er sagt frá því að:  

„Frá Ameríku er nýkominn heim, eftir 6 ára dvöl þar, V. Jensen trjesmiður frá Eskifirði. Hann 

var hjer nokkra daga og fór svo austur til átthaga sinna.“154 

Árið 1907 virðist vera það ár sem flestir vesturfarar sneru aftur til Íslands. Stærsti 

einstaki hópurinn kom þetta ár. Það þóttu svo gleðileg tíðindi hjá sumum heima á Íslandi að 

haldin var móttaka í Reykjavík með ræðuhöldum og tilheyrandi umstangi til að fagna komu 

hópsins. Rétt er að birta frétt Lögréttu af komu hópsins orðrétta:155  

 

Mikil tíðindi og góð mega það heita, ef heimflutningur Íslendinga frá 

Vesturheimi fer í vöxt. Nú með skipunum Laura og Sterling komu 29 manns 

alfluttir heim. Þessir menn voru: Hannes Blöndal skáld með konu og 4 börn, 

hefur dvalið 7 ár vestra, í Winnipeg. Árni Jónsson frá Winnipeg, fluttist 

vestur fyrir 24 árum, úr Dalasýslu (Laxárdal). Sigríður Jónsdóttir, systir 

Árna. Svanlaugur Ísleifsson, eyfirskur, með konu og 1 barn, hefur dvalið 

vestra nokkur ár. Þorsteinn Einarsson frá Winnipeg, gamall ekkjumaður frá 

Seyðisfirði, fór vestur fyrir 4 árum. Gunnar Jóhannsson frá Dongola, 

vopnfirskur, hefur verið mörg ár vestra. Ólafur Hallsson frá Narrows, fluttist 

vestur fyrir 4 árum frá Seyðisfirði Antoníus Ísberg frá Baldur, ættaður úr 

Breiðdal, hefur verið vestra 16 til 17 ár. Guðmundur Benjamínsson frá 

Winnipeg með konu og 4 börn, úr Mýrasýslu, var fyrir vestan 7 ár. Sigurður 

Jósúa Björnsson frá Blaine í Washington (Bandaríkjunum) síðast í 

Kalíforníu, úr Dalasýslu, vestan hafs 33 ár. Vilhjálmur Olgeirsson, eyfirskur, 

með konu, eftir 18 ára dvöl vestra. Halldóra Sigurjónsson frá Winnipeg, 

ekkja, hjeðan úr Reykjavík. Lára Blöndal (dóttir Magnúsar Blöndals á 

Akureyri, 18 ára), frá Winnipeg. Valgerður Guðmundsdóttir frá Winnipeg, 

eyfirsk. Rósa Robb, ekkja frá New York, reykvísk.  

 

Blaðið segir að harðæri sé vestra og það ráði mestu um heimflutninginn. „En“, segir blaðið, 

"heimþrá Vestur-Íslendinga" er "mjög almenn. Langtum færri geta komist en vilja.“ Móttaka 

vesturfaranna var afar umfangsmikil en blaðið segir frá að: „Á laugardagskvöldi, 8. þ. m., efndi 

Blaðamannafjelagið til fagnaðarsamkomu fyrir fólk þetta í Bárubúð og var þar saman kominn 

allmikill mannfjöldi. Skemt var með samsöng og ræðuhöldum og setið saman að óáfengum 

drykkjum.“ 

Við hópinn bætist svo „Gunnar Jóhannsson (Þorsteinssonar og konu hans Þuríðar 

Jónsdóttur frá Laxárdal) frá Ameríku, hefir dvalið þar 14 ár. Var hann einn í Vestmanna-

hópnum er fagnað var í Reykjavík.“ Hann kom 18. júní til Seyðisfjarðar með Sterling.156 

 Af þessum hópi er vitað til þess að tveir hafi snúið aftur til Vesturheims. Vera 

Guðmundar Jóhannessonar í gamla landinu varð ekki löng. Í minningargrein sem birtist í 

Lögbergi 1913 segir frá því að hann hafi látist að heimili sínu í Winnipegosis úr lungnatæringu 

aðeins 52 ára. Guðmundur eignaðist sex börn með fyrri konu sinni á Íslandi en hún dó 1899. 

„Þá um haustið seldi Guðmundur útgerð sína og flutti til Ameríku og staðnæmdist þá í 

Winnipeg.“ En sú dvöl varð aðeins þrjú ár og hann fór þá aftur til Íslands. Heima á Íslandi var 

hann önnur „3 ár, kom aftur til þessa lands 1910 með seinna konuefni sitt, Karítas Jónsdóttur, 

ekkju eftir Þórarinn Guðmundsson frá Hlíðarhúsum. Þau giftust í Winnipeg 5. maí 1910 og 

fluttu þá strax hingað norður; þau eignuðust ekki börn.“157 Fyrri ferð Guðmundar til Ameríku 

er skráð í Vesturfaraskrá en ekki sú seinni.158 Ólafur Hallsson fór aftur til Vesturheims þremur 

árum síðar með hóp vesturfara. Hann virðist hafa stofnað fjölskyldu á Íslandi því með honum 

í för voru eiginkona og tvö börn.159 

 Það er alls ekki víst að allir þeir sem fagnað var hafi hugsað sér að ílendast á Íslandi. 

Lögberg var ekki á því að svo væri. Þeir hafi verið 27, „sem heim fóru. Sumir að eins snögga 

ferð.“
160 Hvort Siggeir Stefánsson frá Selkirk og Þóra Þorvarðardóttir, Winnipeg, ætluðu 

alfarin til Íslands kemur ekki fram í Lögbergi 6. júní 1907.161 Það ætluðu hins vegar „Eymundur 

Jónsson frá Pine Valley, synir hans þrír og kona hans“ sem „lögðu á stað heim til Íslands í 

vikunni sem leið. Munu þau hafa ætlað til Hornafjarðar“ en „þar bjó Eymundur um langan tíma 

í Dilknesi í Nesjum.“162 Hvernig sem á því stóð taldi Austri að Eymundur hefði komið heim, 

„ásamt fjölskyldu sinni alls 9 manns, eptir 5 ára dvöl þar vestra. Hann kom nú með Hólum til 

Hornafjarðar og sezt þar að.“163 Önnur fjölskylda hélt einnig „alfarin til Íslands, Pétur 

Valdimarsson, kona hans og barn. Þau fluttust hingað [til Winnipeg] frá Vopnafirði fyrir 

nokkrum árum síðan.“164 

 Hópurinn stóri voru ekki fyrstu vesturfararnir sem sneru aftur á árinu. Í Ísafold 27. apríl 

er eftirfarandi frétt: „Heim frá Ameríku aftur komu alfarnir, á Hólum, Guðmundur Jóhannesson 

frá Miðhúsum í Reykjavík, Kristján Kristjánsson frá Hólakoti í Reykjavík, og Jónas nokkur af 

Vatnsleysuströnd.“165 Ekki er getið hvenær mennirnir komu en væntanlega eru þetta þeir sem 

sagt er frá í Fjallkonunni 19. apríl, þótt þar séu vesturfararnir fjórir og þá spurning um erindi 

þeirra tveggja sem ekki voru nafngreindir: „Hólar kom á mánudag 15. þ. m. Farþegar; 4 

Íslendingar heim komnir frá Ameríku.“166 

 Í nóvember segir svo frá Vilhjálmi Hákonarsyni frá Stafnesi sem kom frá Ameríku 26. 

nóvember.167 

  Hér skal vitnað í Heimskringlu:168 

 

Þess var getið í síðasta blaði, að herra Ásmundur Jóhannsson, timbursmiður 

hér í bænum, hefði brugðið sér kynnisferð til Íslands. Samferða honum urðu: 

Pétur Sigurjónsson, Jón Jónsson, Hannes Gíslason, Júdit Ingibjörg Goodman 

og Kristján Sæmundsson með 2 börn. Þess utan fer til Íslands síðar í þessum 

mánuði Jón Einarsson héðan úr bænum með stóra fjölskyldu, og Jón Jónsson, 

frá Selkirk, einnig með konu og börn. – Ætla má, að þeir menn að minsta 

kosti, sem flytja fjölskyldur sínar með sér, fari héðan alfarnir til 

föðurlandsins. Það mun óhætt að fullyrða, að á þessu yfirstandandi ári hafi 

eins margt fólk, ef ekki fleira, flutt frá Canada til Íslands, heldur en það, sem 

enn hefir komið hingað að heiman í ár. En svo ber þess að gæta, að nokkrir 

þeirra, sem flutt hafa austur yfir, ætla að hverfa hingað aftur með næsta vori. 

 

Í fréttinni er ekki getið hversu margir voru í tveimur fjölskyldnanna. Það er hins vegar nokkuð 

ljóst að „stór fjölskylda“ hlýtur að þýða það að börnin fleiri en tvö og sennilega fleiri en þrjú. 

Ef gengið er svo út frá því að börn Jóns Jónssonar hafi verið tvö þá voru það minnst 14 manns 

sem fluttu þarna aftur til Íslands. Sennilega voru þau fleiri en miðað við þessa tölu þá voru 

heimfluttir Vestur-Íslendingar á árinu 1907 að minnsta kosti hátt í 60.  

 Að lokum er það Árni Daníelsson en svo er að sjá að bæði íslensku og vestur-íslensku 

blöðin hafi misst af ferðalagi hans. Árni fór vestur um haf með móður sinni Hlíf Jónsdóttur 

ekkju 1900 þá 16 ára.169 Hann hafði því dvalið vestra í sjö ár. En þar með er ekki öll sagan sögð 

og 1920 fór Árni aftur til Ameríku. Í það skipti var dvölin fimm ár og hann sneri endanlega 

aftur til Íslands 1925.170 

Árið 1908 fækkaði þeim sem fluttu aftur til landsins. Á meðal þeirra var Páll Bergsson 

sem kom heim með Laura 22. janúar.171 Það má segja að Páli hafi varla legið síður á að koma 

á framfæri reynslu sinni frá Ameríku en Gísla Jónassyni 18 árum áður. Í Reykjavík var auglýst 

4. febrúar 1908 að Páll Bergsson frá Duluth héldi fyrirlestur um Ameríku í Báruhúsinu daginn 

eftir. Páll hafði búið í Ameríku í 20 ár og var nýkominn þaðan, sagði í blaðinu. „Ættu sem 

flestir að sækja fyrirlestur hans, því þar geta þeir fengið sannar sagnir af Gózenlandinu veztan 

hafs, og heyrt hlutdrægnislaust álit rétts aðila, á lífinu þar.“172 Þarna fengju þeir sem á hlustuðu 

rétta fræðslu, sem blaðið sagði ekki vanþörf á, samhliða skrumpésum þeim „sem Canadastjórn 

lætur fljúga yfir land vort sem skæðadrífu.“ Herlegheitin og hollráðin voru hins vegar ekki 

ókeypis; aðgangseyrir var 25 aurar. 

 Það eru fáar fréttir af heimfluttum vesturförum í íslenskum blöðum 1908 og engar í 

Heimskringlu. Því þarf að reiða sig að mestu á fréttaflutning í Lögbergi. Í því blaði 2. apríl er 

sagt frá því að til Íslands hafi lagt „á stað á þriðjudaginn var Sigurður Sölvason frá Westbourne 

með konu og sjö börn, Þorsteinn Guðmundsson héðan úr bæ, Árni Sveinbjörnsson bóndi vestan 

úr landi og Mrs. E. Thompson frá Keewatin. Árni Sveinbjörnsson ætlar snögga ferð, og 

sömuleiðis Mrs. E. Thompson, sem fer að sækja börn sín, sem eru á Íslandi.“173 

 Rúmum mánuði seinna greinir blaðið frá níu manna hópi sem ætlaði til Íslands alfarinn. 

Þetta voru: „María Johnson frá Winnipeg, Hallur Ólafsson, Narrows P. O., með konu, son og 

fósturbarn. Þórður Halldórsson Wild Oak. Helgi Þórðarson með dóttur sína, frá Winnipeg, og 

Þorsteinn Jóhannesson frá Gimli. Þau tóku sér far með Allanlínunni.“174 Blaðið segir svo frá 

því 28. maí að: „Pétur Jónsson, einhleypur maður héðan úr bæ, sem dvalið hefir vestra um níu 

ára tíma, ætlar að leggja á stað til Íslands 3. næsta mánaðar.“175  

Heima á Íslandi var í Þjóðólfi 22. maí 1908 greint frá því að „Ceres kom í morgun frá 

útlöndum og norðan um land með fjölda farþega.“ Þeirra á meðal var „Guðmundur 

Þorsteinsson frá Heiðabæ í Þingvallasveit með konu sína, alkominn frá Ameríku.“176 Og í 

Vestra daginn eftir segir að með Ceres hafi komið fjórir Íslendingar frá Ameríku en þeir voru 

ekki nafngreindir.177 

Víkur þá sögunni til Winnipeg en 9. júlí 1908 birti Lögberg frétt um sex íslenskar 

stúlkur á leið til Íslands. Þrjár þeirra voru alfarnar, „að því við vitum bezt: Hólmfríður Jónasson 

frá Dakota; Ingibjörg Einarson og Helga Sigurðardóttir Winnipeg. Hinar þrjár, Sigríður 

Johnson, Anna Sveinsson og Jakobína Sigtryggson, Winnipeg ætla í kynnisferð heim og vera 

í burtu í ár eða svo.“178 Einn karl var á leið til Íslands 12. ágúst: „Ágúst Gísli Árnason, 

eyfirzkur; kom vestan frá Seattle.“179 Í lok ágúst voru svo fleiri stúlkur á ferð heim til Íslands. 

„Til Íslands fóru á miðvikudagsmorguninn júngfrúrnar Margrét Skúlason, Sigr. Johannesson 

og H. S. Arnason. Þær allar alfarnar að sögn.“180 

 Þá segir Reykjavík frá því 15. desember að: „Frá Ameríku kom um daginn með Vesta 

Runólfur Pétursson (bróðir Sigurðar Péturssonar fangavarðar) með konu og tvö börn, alfluttur 

hingað.“181 

 Þetta sama ár fór einnig heim til Íslands Þorsteinn Jóhannesson eftir langa dvöl í 

Vesturheimi og hafði hann í hyggju að eyða þar ævikvöldinu. Þegar til kom kunni Þorsteinn 

ekki við sig og hélt aftur vestur eftir árs dvöl í heimalandinu.182 

 Engar heimildir finnast þetta ár um ferð Gísla Árnasonar er var „nefndur gullnemi í 

kirkjubók“ og Stefaníu dóttur hans sem Júníus H. Kristinsson segir frá í Vesturfaraskrá. Gísli 

mun hafa farið vestur 1888 þá rúmlega tvítugur.183 Dóttir hans sem nú var tvítug gæti hafa verið 

fædd í Ameríku, nema hún sé sú sem fór með móður sinni Guðríði Jónsdóttur húskonu frá 

Akureyri 1904.184 Líklegt er að mæðginin hafi verið í skemmtiferð til gamla landsins og 

ásetningurinn hafi ekki verið sá að setjast þar að. Þetta mun þó eitthvað vera á huldu. Í Lögbergi 

árið eftir er þess getið að á meðal vesturfara þetta ár hafi Gísli Árnason, dóttir hans og bróðir. 

Dóttirin og bróðirinn voru ekki nafngreind en Lögberg tók fram að á meðal farþega hefði verið 

Helgi Jónasson „sem fór snögga ferð heim í vor.“185 Ef nefndur Gísli og dóttir hans höfðu verið 

í skemmtiferð þá er ljóst að landar þeirra í Vesturheimi vissu ekki af því. 

Árið 1909 fækkar ferðunum verulega miðað við árin á undan. Í Þjóðólfi 29. janúar 1909 

er greint frá komu Vesta að morgni fimm dögum áður. Á meðal farþega voru þrír Íslendingar 

frá Ameríku, „Skapti Brynjólfsson og kona hans, bæði snögga ferð, og annar alkominn, 

Sigurður Sveinbjarnason, úr Borgarfirði, fór vestur í sumar.“186 Þann 17. mars er greint frá því 

í Lögréttu að: „Frá Ameríku kom hingað með Sterling á sunnudagskvöldið Ingólfur Jónsson 

Þingeyingur, kona hans og þrjú börn, öll alkomin, frá Winnipeg.“187 

Í Winnipeg lagði Lögberg sitt af mörkum til að upplýsa um ferðir Vestur-Íslendinga til 

gamla landsins. Þann 24. júní er sagt frá því að heim til Íslands „fóru í gærmorgun 

(miðvikudag) Sigtryggur Guðmundsson ógiftur maður með foreldra sína aldraða og Óli Bardal 

einhleypur maður.“ Þau þrjú komu úr Qu‘Appelle nýlendunni í Saskatchewan. Ennfremur var 

með í för „öldruð kona, Anna Þorfinnsson héðan úr bænum,“ þar að auki „Mrs. Sigríður 

Egilsson frá Brandon, öldruð kona, Guðrún Halldórsson úr Foam Lake nýlendunni og 

Valgerður Erlendsson frá Narrows P. O. Þrent af þessu fólki, Mrs. Egilson, Mrs. Erlendsson 

og Mr. Bardal búast við að koma vestur aftur.“188 Og 15. júlí héldu til Íslands „Jón Jónsson frá 

Munkaþverá, til Akureyrar, og ungfrúrnar Jónína Jóhannesdóttir, Elín Árnason og Salína 

Metúsalemson, allar frá Winnipeg. Þær ætla allar til Vopnafjarðar.“ Jón var á leið í kynnisferð 

                                                 
182 Lögberg 1. júní 1916, bls. 8. 
183 Júníus H. Kristinsson, Vesturfaraskrá, bls 288. 
184 Júníus H. Kristinsson, Vesturfaraskrá, bls 296. 
185 Lögberg 22. júlí 1909, bls. 1. 
186 Þjóðólfur 29. janúar 1909, bls. 19. 
187 Lögrétta 17. mars 1909, bls. 52. 
188 Lögberg 24. júní 1909, bls. 1. 

en ekki var getið um erindin kvennanna.189 Koma þeirra fjögurra til Íslands var svo staðfest í 

Austra en þau komu með Vestu til Seyðisfjarðar 4. ágúst.190 

Fleiri staðfestar fréttir um heimflutning Vestur-Íslendinga er ekki að finna árið 1909. 

Þjóðólfur segir frá því 4. júní að Laura hafi komið 29. maí. „Frá Ameríku komu Gunnar 

Matthíasson (skálds) og Helgi Jónsson (orgelleikara).191 Í Lögréttu 14. júlí er frétt um komu 

Laura deginum áður frá útlöndum og á meðal farþega hafi verið nokkrir Íslendingar frá 

Ameríku.192 Að lokum er í Austra greint frá komu Vestu til Seyðisfjarðar 6. desember. Með 

skipinu „komu nokkrir Íslendingar frá Ameríku til Seyðisfjarðar.“193 

Engar staðfestar fréttir eru 1910 af ferðum Vestur-Íslendinga sem höfðu í hyggju að 

setjast aftur að á Íslandi. Eitthvað var þó um ferðir þeirra til gamla landsins en þær fréttir sem 

birtust í blöðunum gefa ekkert upp um það hvort viðkomandi voru í stuttri ferð eða hver erindi 

þeirra voru.  

 

Heimflutningur vesturfara 1911–1916 

 Vesturfaraskrá Júníusar H. Kristinssonar nær til ársins 1914 en þá má segja að 

skipulagðar vesturferðir leggist af. Á tímabilinu frá 1911–1914 fluttust um það bil 900 manns 

til Ameríku. Þá voru samgöngur orðnar betri og auðveldara um vik að ferðast til og frá 

Ameríku. Heimildir gefa til kynna að þeir sem fluttu aftur til Íslands hafi verið um það bil 80. 

Hér verður að slá þann varnagla að fréttaflutningur á Íslandi af skipaferðum var mun minni en 

áður og því er sú tala líklega eitthvað hærri – þó varla svo skeiki mörgum tugum. 

Ekki virðast þeir hafa verið margir sem fluttu heim til Íslands árið 1911. Skemmtiferðir 

til Íslands voru um þetta leyti nokkrar og það er mögulegt að þær þrjár konur sem fjallað er um 

í Lögbergi 1. júní 1911 hafi verið í slíkri ferð: „Á miðvikudaginn fóru héðan áleiðis til Íslands 

Mrs. Sigríður Lyngdal ásamt dóttur sinni ársgamalli, Jórunn Guðmundsdóttir og Mrs. Pálína 

Einarsson.“ Það verður þó að teljast líklegt vegna ferðafélagans að Sigríður Lyngdal hafi farið 

alfarin heim.194 

                                                 
189 Lögberg 15. júlí 1909, bls. 1 og 8. 
190 Austri 11. ágúst 1909, bls. 101. 
191 Þjóðólfur 4. júní 1909, bls. 94. 
192 Lögrétta 14. júlí 1909, bls.139. 
193 Austri 11. desember 1909, bls. 172. 
194 Lögberg 1. júní 1911, bls. 1. 

 Öllu greinilegri er frétt í Heimskringlu 20. júlí: „Heim til Íslands fóru í morgun fimm 

landar: Björn Ólafsson gullsmiður, Lárus Sigurgeirsson og Ólöf kona hans, Stefán Skagfjörð 

og Árni Anderson. Hinir tveir síðastnefndu fara snöggva ferð, en hin alfarin.“195 

 Og í Suðurlandi segir frá 17. júní 1911 að Sterling hafi komið frá útlöndum 14. júní 

með fjölda farþega. Þar á meðal „frá Ameríku Ísleif Sigurðsson bróðir Tómasar á 

Barkarstöðum, 70 ára öldungur, Jóhannes Guðmundsson frá Vatnsleysu, 80 ára öldungur. Ætla 

þeir að setjast að hér heima.“196 

Þá er frétt í Lögréttu 13. desember þar sem erfitt er að henda reiður á hvert erindið er. Í 

henni er greint frá því að fimm Íslendingar séu nýkomnir „frá Ameríku: Baldur Sveinsson áður 

meðritstjóri Lögbergs, Magnús Jónsson guðfræðikandídat, Gísli Árnason (sonur Árna heitins 

leturgrafara), og tveir synir Andersens heitins klæðskera.“197 

Árið 1912 fjölgaði aftur þeim sem fluttu heim og í Lögbergi 1. apríl 1912 er greint frá 

heilmiklu skilnaðarsamsæti Jóns Finnbogasonar (verslunarmanns), en hann og fjölskylda hans 

voru á heimleið eftir tveggja ára dvöl í Kanada. Með þeim í för var Mekkín Johnson en ekki 

kom fram hvort hún var alfarin.198 Heimskringla bætir um betur og segir frá því 2. maí að með 

Jóni í för hafi verið „Brynjólfur Þórarinsson, sem hjer hefur dvalið frá því í fyrra sumar, og þær 

ungfrúrnar Aðalbjörg Helgason og Mekkín Johnson, sem fóru í kynnisferð til vina og 

vandamanna.“199 

 Þann 18. júní 1912 segir frá því í Vestra að Botnía hafi komið til Ísafjarðar 10. júní. 

Með Botníu „kom Elías Magnússon með fjölskyldu (alkominn frá Ameríku).“200 Elías fór til 

Ameríku 1910 ásamt konu sinni Jóhönnu Sveinbjarnardóttur og voru þá þrjú börn þeirra með í 

för, auk einnar dóttur hennar.201 

 Mögulegt er að bæst hafi í hóp heimfluttra í ágúst: „Mrs. Guðbjörg Gíslason lagði af 

stað til Íslands í skemmtiferð í gær. Henni verða samferða heim hjón vestan úr landi, Björn 

Þorvarðarson og kona hans sem fluttust hingað fyrir nokkrum árum frá Stardal í 

Þingvallasveit.“202 

 Í nóvember hugsuðu fleiri sér til hreyfings og í Heimskringlu 14. nóvember 1912 eru 

þrjár mismunandi fréttir um heimferðir Vestur-Íslendinga. Fyrst er sagt frá því að Jóhann Georg 

                                                 
195 Heimskringla 20. júlí, 1911. 
196 Suðurland 17. júní 1911, bls. 2. 
197 Lögrétta 13. desember 1911, bls. 237. 
198 Lögberg 1. apríl 1912, bls. 5. 
199 Heimskringla 2. maí 1912, bls. 8. 
200 Vestri 18. júní 1912, bls. 90. 
201 Júníus H. Kristinsson, Vesturfaraskrá, bls. 196. 
202 Lögberg 29. ágúst 1912, bls. 8. 

Sveinsson frá Suðurey í Húnaþingi sé „nýfarinn til Íslands. Dvaldi hér í 10 ár, – lengst af í 

Norður-Dakota. Hann biður Heimskringlu að bera kæra kveðju sína til allra kunningja syðra. 

Veit ekki, hvort hann kemur aftur.“ Ekki er öll sagan sögð þar með af Jóhanni og önnur frétt í 

þessu sama blaði er einnig um heimferð hans. Með honum voru fjórir aðrir: „Til Íslands fóru 

13 þ. m. þeir hr. Jón Jónsson, frá Wynyrad, Saskatchewan, og Jóhann G. Sveinsson og Sveinn 

J. Marteinsson, báðir frá Mountain, Norður-Dakota. Einnig Hermann Ísfeld og J.B. Dalmann, 

frá Candahar, Saskatchewan.“ Þá greinir blaðið frá því að til Íslands hafi farið „Hr. Jón 

Sigurðsson, frá Kárastöðum í Borgarfirði á Íslandi, sem dvalið hefir hér vestra um 12 sl. ár. 

Hann býst við, að koma vestur aftur á næsta sumri. Samferða honum verða þeir hr. Bjarni 

Jónsson trésmiður og sonur hans, sem hér hafa dvalið vestra árlangt.“203 Bjarni og sonur hans 

voru á leið heim til Íslands alfarnir.204 Sagt er frá heimkomu þeirra í Lögréttu 7. desember, að 

deginum áður hafi komið „8 Íslendingar frá Ameríku, þar á meðal Bjarni Jónsson dbrm. og 

snikkari og sonur hans.“205  

Tveir aðrir vesturfarar voru á leið heim til Íslands seint í nóvember 1912 eftir skamma 

dvöl: „Heim til Íslands fóru í morgun þeir Guðmundur Filippusson og Jón Jónsson. Höfðu báðir 

komið af Íslandi í sumar.“ 206 

Árið 1913 segir Heimskringla frá heimferð Kristjáns Benson sem var: „fyrstur 

Íslendinga í Point Roberts“. Hafði hann búið þar í 18 ár og dvalið langdvölum í Vesturheimi. 

„Kristján er hniginn á efri aldur, á fjölda barna og barnabarna hér vestra. En sjálfur hyggur 

hann heim til æskustöðvanna og meðfram þeirri hugmynd að setjast þar að algerlega.“207 

Aðrir fóru alfarnir aftur til Íslands sér til heilsubótar. Eins og segir í Lögbergi 17. apríl 

1913. „Á miðvikudagsmorgun fóru héðan Mr. Marteinn Þorgrímsson frá Akra Norður-Dakota, 

ættaður úr Þingeyjar sýslu, og Mrs. P. Sigurjónsson, með tveimur börnum, að líkindum alfarin, 

eftir læknisráði.“208 

Enn aðrir höfðu fengið nýja áskorun og leituðu því heim. Í Reykjavík 19. mars 1913 er 

greint frá komu Botníu mánudaginn 10. mars. Á meðal farþegar var „Jakob Lárusson og frú“.209 

Blaðið getur þess ekki að Jakob var á heimleið eftir tveggja ára veru sem prestur í 

                                                 
203 Heimskringla 14. nóvember 1912, bls. 1. 
204 Heimskringla 7. nóvember 1912, bls. 1. 
205 Lögrétta 7. desember 1912, bls. 232. 
206 Lögberg 28. nóvember 1912, bls. 1. 
207 Heimskringla 13. mars 1913, bls. 8. 
208 Lögberg 17. apríl 1913, bls. 1. 
209 Reykjavík 19. mars 1913, bls. 49. 

Saskatschewan í Kanada. Jakob hafði fengið Holt undir Eyjafjöllum og var því á heimleið til 

að taka við hinu nýja brauði.210 

 Bardal fjölskyldan var beggja megin Atlantshafsins og tíður samgangur þar á milli. 

Margrét Bardal hafði dvalið tvö ár í Vesturheimi og „var haldið samsæti áður en hún fór á 

þriðjudagskveldið“ heim til Íslands „að heimili Mrs. A. Hinrikssonar. Komu þar saman 

kunningjar hennar og skyldfólk að kveðja hana og var henni gefið að skilnaði hálsmen og nisti, 

hvorttveggja góðir gripir.“211 

 Í Heimskringlu 2. október 1913 segir svo frá því að: „Heim til Íslands fóru í dag: Árni 

Þorgrímsson Skagfirðingur sem hér hefir verið í rúmt ár, og E. G. Hensel.“212 Og 23. október:  

 

Heim til Íslands héldu á mánudaginn: Ungfrúrnar Guðrún Johnson og Ragnh. 

Eiríksson, Mrs. Árni Thorlacius með börnum sínum tveimur, Jóhann 

Bjarnason frá Knararnesi, Sigurður Vigfússon frá Hafnarfirði, Mrs. Lyngný 

Sigurðsson, Sigurbjörn Halldórsson og Gunnar Gunnarsson, öll frá 

Winnipeg, og Kristinn Goodman frá Selkirk. Af fólki þessu er Jóhann einn 

væntanlegur hingað aftur.  

 

Þann 6. nóvember greinir blaðið frá því að heim til Íslands hafi haldið „á mánudaginn, Davíð 

Jónsson úr Selkirk, og Halldór Guðmundsson, héðan úr borg, báðir alfarnir. Sá síðarnefndi 

missti föður sinn nýlega í sjóinn á Ísafirði, og fer nú til að vera fyrirvinna bláfátækrar móður 

og ungra systkina sinna.“213 

Ekki er víst hvert erindi þeirra þriggja var sem sagt var frá í Lögbergi 13. nóvember 

1913 að væru farnir heim til Íslands „nýskeð“. Þetta voru þeir „Eiríkur Thorsteinsson frá 

Glenboro og Bjarni Guðnason og E. Hjaltsted hér úr bæ.“214 Ekki heldur er sagt frá erindi Páls 

Bergssonar sem lagði af stað til Íslands 22. desember. „Hann ætlaði fyrst suður um Bandaríkin 

og þaðan austur um haf .“215 Mögulega var þarna á ferðinni sá sem kom til Íslands 1908 og hélt 

fyrirlestra um aðstæður í Ameríku. 

Ekki gátu allir þeir sem sneru aftur frá Ameríku og höfðu gert það gott notið ávaxtanna 

eins og berlega kom í ljós hjá Sigfúsi Árnasyni. Norðurland segir frá óförum hans: „Sigfús 

                                                 
210 Páll Eggert Ólason, Íslenskar æviskrár III. bindi, bls. 11. 
211 Lögberg 15. maí 1913, bls. 1. 
212 Heimskringla 2. október 1913, bls. 8. 
213 Heimskringla 6. nóvember 1913, bls. 8. 
214 Lögberg 13. nóvember 1913, bls. 1. 
215 Lögberg 25. desember 1913, bls. 1. 

Árnason fyrrv. alþm. í Vestmannaeyjum sem dvalið hefur 9 1/2 ár í Ameríku og grætt þar vel 

fé, kom heim alkominn í þ. m. Á leiðinni var stolið af honum öllum fjármunum hans.“216 

Fyrsta fréttin af heimkomnum árið 1914 birtist í Norðurlandi 19. janúar. Þar er greint 

frá því að Helgi Helgason tónskáld sé „fluttur heim frá Ameríku, alfarinn þaðan.“217 Ekki 

virðast Lögberg og Heimskringla hafa haft veður af brottför Helga en hann fór vestur árið 

1902.218 Ferð hans er ekki skráð í Vesturfaraskrá.  

Þá er í Lögbergi 22. janúar 1914 sagt frá brottför Björns Bjarnasonar. Björn sem var frá 

„Fáskrúðsfirði, lagði af stað á laugardaginn til Íslands, eftir 13 ára dvöl hér í landi, lengst af 

nálægt Brandon bæ. Hann mun ætla að setjast að á æskustöðvunum ef svo vill verkast.“219 

Líklegt er að „Guðrún Aðalstein, er hingað kom með móður sinni og stjúpföður Mr. og Mrs. 

Fr. Swanson síðastliðið sumar, og Gunnlaugur Tr. Jónsson, fyrrverandi ritstjóri Heimskringlu“ 

hafi verið alfarin. Samkvæmt Heimskringlu „lögðu þau af stað héðan“ 22. febrúar á leið til 

Íslands.220 

Lögberg greinir svo frá því 19. mars 1914 að Sveini Oddssyni og konu hafi verið haldið 

í Wynyard „fjölment kveðju samsæti 12. mars í tilefni af því að þau eru nú að leggja af stað 

héðan alfarin til Íslands.“ Sveinn hafði þá gert samning við Alþingi að takast „á hendur vöru- 

og fólksflutninga með bifreiðum á Suðurlandi.“221 Samferða Sveini og fjölskyldu til Íslands 

var Rannveig Guðmundsdóttir, 72 ára sem dvalið hafði í Ameríku í 23 ár. Var hún komin til 

Íslands til að hitta börn sín, tvo syni á Vopnafirði, og son og dóttur í Reykjavík. Hún náði hins 

vegar aðeins að hitta dótturina áður en hún lést.“222 

Þann 14. maí 1914 segir Lögberg frá því að nokkrir Íslendingar séu að „fara heim til 

Íslands 20. þessa mánaðar. Þar á meðal Stefán Björnsson fyrrverandi ritstjóri Lögbergs með 

konu sína og börn; Jón Kristjánsson frá Alberta (alfarinn), Þorgerður Jónsdóttir móðir 

Jóhannesar Sveinssonar og Mrs. S. Pálmadóttir dóttir hennar.“ Ekki er hægt að greina hvort 

aðrir en Jón Kristjánsson voru alfarnir en líklegt má telja að það hafi átt við Stefán og fjölskyldu 

hans. Viku seinna greinir blaðið frá því að „Mrs. Sigurbjörg Pálsson móðir Jónasar Pálssonar 

og þeirra systkyna, fór heim til Íslands alfarin í gær.“223 Hugsanlega má segja það sama um 

Pétur Valdimarsson og fjölskyldu hans sem Lögberg segir frá 16. júlí: „Í morgun fóru þessir 

                                                 
216 Norðurland 20. desember 1913. bls. 200. 
217 Norðurland 19. janúar 1914, bls. 8. 
218 Páll Eggert Ólason, Íslenskar æviskrár II. bindi, bls. 336. 
219 Lögberg 22. janúar 1914, bls. 8. 
220 Heimskringla 26. febrúar 1914, bls. 8. 
221 Lögberg 19. mars 1914, bls. 7. 

landar heim til Íslands: Miss Clara Einarsson, Miss Jónína Árnason, Mr. Jóhann Bjarnason, 

Mr. Guðjón J. Wopnfjörð og Pétur Valdimarsson með konu og barn.“224 

Eitthvað var um ferðir Vestur-Íslendinga til Íslands 1915 og í Heimskringlu segir frá 

því 6. maí að „feðgarnir Björn Björnsson Póst og Gunnlaugur sonur hans, sem hér hafa búið í 

fjórðung aldar, lögðu af stað héðan 9. þ. m. áleiðis til Íslands.“ Björn var orðin háaldraður, en 

þó all ern, en hann dró ættarnafn sitt Póst af því að hafa lengi verið póstur á Suðurlandi. 

„Feðgarnir búast við að setjast að á Íslandi, og munu allir Íslendingar hér óska þeim góðrar 

ferðar og farsællar framtíðar á fósturjörðinni, – sem ýmsir af oss þráum einlægt að sjá.“225 

Koma þeirra til Íslands var svo staðfest í Lögréttu 26. maí:226  

 

Heim frá Vesturheimi. Fyrir nokkru komu hingað heim frá Ameríku 

feðgarnir Björn B. Póst og Illugi sonur hans, eftir 26 ára dvöl vestan hafs, 

lengst um vestur á Kyrrahafsströnd. Var Björn lengi póstur hjer heima áður 

hann fór vestur og tók sjer nafnið Póst, er þangað kom. Hann er nú 84 ára. 

Hefur þeim feðgum gengið allvel vestra, en hugurinn þó einatt hvarflað heim 

hingað. Og nú eru þeir sestir hjer að, hafa keypt Kvígsstaði í Mýrasýslu og 

eru að byrja þar búskap.  

 

Eitthvað virðist þetta hafa skolast til hjá öðru hvoru blaðanna eða báðum. Líklegt verður teljast 

að feðgarnir hafi farið frá Winnipeg 9. apríl. Þá er spurning hvort blaðanna var með nafn 

sonarins rétt. Feðgarnir finnast ekki í Vesturfaraskrá svo ekki verður leyst úr því hér. 

 Í sama blaði segir frá komu Flóru 18. maí til Reykjavíkur og að með skipinu hafi verið 

nokkrir Íslendingar að vestan. Stefán Valdimarsson úr Vopnafirði kom með fjölskyldu, en hann 

hafði búið í Winnipeg í átta ár. Hann var á leið til Vopnafjarðar. Eggert Stefánsson, bóndi frá 

Manitoba ætlaði að setjast að í Skagafirði og Benedikt Benjamínsson, sem var einhleypur og 

hafði verið í tvö ár í Manitoba var á leiðinni vestur í Svartárdal. Enginn af þessum mönnum 

bjóst við að hverfa aftur til Ameríku. „Þeir fóru á skip í New York og fengu góða ferð austur 

um hafið með norskri línu, en ætluðu annars með „Gullfossi", ef ýmsar hindranir hefðu ekki 

komið í veginn.“227 

Snemma sumars árið 1916 var komið að kveðjustund hjá séra Bjarna Þórarinssyni presti 

í Wild Oak. Séra Bjarni var á förum og ætlaði alfarinn heim til Íslands þá um haustið. „Þeim 

Þórarinsson hjónum, séra Bjarna og frú hans Ingibjörgu, var haldið allfjölment samsæti að 

Herðubreið í gærdag (þ. 19. maí).“ Hjónin voru leyst út með veglegum gjöfum; „sín ferðataskan 

handa hvoru þeirra hjóna og $30.00 í peningum. Voru þetta samskot frá sóknarbörnum séra 

Bjarna. Samsætið fór vel fram, veitingar rausnarlegar og gengust konur bygðarinnar fyrir þeim 

og báru þær fram.“228 Í sama blaði er sagt frá því að sagt sé „að Einar Ólafsson í St. Paul ætli 

alfarinn heim til Íslands í haust með fjölskyldu sína.229 

Fleiri fóru til Íslands um haustið 1916. Friðgeir H. Berg, „ættaður úr Bárðardal í 

Þingeyjarsýslu, hefur verið hjer í 16 ár, fer til Akureyrar.“230 Kristján Björnsson, frá Halldórs-

stöðum í Kinn. Kristján hafði dvalið vestra hálft þriðja ár og fór til Akureyrar. Þorkell Jónsson 

og kona hans fóru til heimaslóðanna í Reykjavík. Þau höfðu verið í Vesturheimi í nokkur ár. 

Guðmundur Bjarnason bakari var frá Reykjavík og var á leiðinni þangað en ekki kemur fram 

hversu löng dvölin vestra var. Össurlína Guðbjartsson var ættuð frá Patreksfirði og 

áfangastaður hennar var Vestfirðir. Mekkín Johnson var nú aftur á ferðinni og alfarin, samferða 

henni var Guðrún Stefánson, þær ætluðu til Eskifjarðar. 

Friðgeir H. Berg settist að á Íslandi og stundaði þar meðal annars ritstörf. Endur-

minningar hans Að heiman og heim – endurminningar Vestur-Íslendings voru gefnar út á prenti 

1968, 12 árum eftir andlát hans. Ekki finnst Friðgeir í Vesturfaraskrá frekar en Kristján eða 

Þorkell. Það gerir aftur á móti Össurlína sem hafði dvalið vestra í fjögur ár. Hún flutti út 1910 

þá 23 ára vinnukona og var þá skráð sem Guðbjartsdóttir.231 Guðmundur gæti verið stúdent sá 

sem fór frá Reykjavík um aldamótin 1900 þá 29 ára. Þessi fimm voru eins og Friðgeir alkomin 

til Íslands.232 

Þá er það andlátsfrétt sem birtist í Lögbergi 1. febrúar 1917 en þar segir frá Birni 

Guðnasyni „frá Kandahar, sem heim fór til Íslands með Gullfossi í haust, andaðist 22, 

desember. Hann var fæddur 21. nóv. 1834 og því kominn á níræðisaldur. Merkismaður og 

nafnkunnur; nánar getið síðar.“233 

                                                 
228 Lögberg 1. júní 1916, bls. 7. 
229 Sama heimild, bls. 8. 
230 Heimskringla 20. apríl 1916, bls. 8. 
231 Júníus H. Kristinsson, Vesturfaraskrá, bls. 190. 
232 Friðgeir H. Berg, Að heiman og heim, bls. 227. 
233 Lögberg 1 febrúar 1917, bls. 7. 

 Það er svo ekki vitað hvaða ár Einar Stefánsson sneri aftur til Íslands. Ekkert finnst um 

hann í blöðum en hann mun hafa farið til Vesturheims 1910 „en kom heim eftir nokkur ár 

ytra.“234 

 

Heimflutningurinn í tölum 

Straumi landnemanna frá Evrópu til Ameríku á 19. og 20. öld má líkja við stórfljót. Þetta 

risastóra fljót hélt áfram að streyma áratugum saman en straumurinn var misþungur eftir árum. 

Efnahagskreppur í Vesturheimi drógu úr honum sum árin en svo batnaði ástandið og þá jókst 

straumurinn á nýjan leik. Efnahagskreppur í heimalandinu eða góðæri áttu einnig sinn þátt í 

straumi vesturfaranna. Allt þetta fólk var eins og íslensku landnemarnir í leit að betri kjörum 

og betra lífi. Það liggur í hlutarins eðli að einhverjir urðu undir og einhverjum líkaði ekki við 

nýju heimkynnin. Enn aðrir sneru aftur til gamla landsins. Erfitt er að finna haldbærar tölur um 

fjölda þeirra sem það gerðu. Það eru til dæmis engar nákvæmar tölur til um hlutfall þeirra 

Norðmanna sem sneru aftur. Flutningur þeirra aftur til heimalandsins virðist að mestu leyti hafa 

átt sér stað eftir árið 1890 og mögulega var hann enn síðar. Heimildir um þá flutninga eru frekar 

ónákvæmar og erfitt að gera sér fulla grein fyrir umfangi þeirra.235  

Nokkuð nákvæmar tölur (og athyglisverðar) eru til um bæði fjölda þeirra Svía sem 

héldu til Vesturheims og þeirra sem sneru aftur. Samkvæmt opinberum gögnum voru það um 

það bil ein milljón Svía sem héldu til Vesturheims á árabilinu 1875–1930. Á sama tímabili 

sneru aftur um það bil 180.000, eða um það bil 18%.236 Flutningurinn til baka var öllu minni 

fyrri hluta tímabilsins. Talið er að fram til ársins 1890 hafi hann verið 5–7% en rúmlega 20% 

seinni hlutann.237 Skýringin á þessum mikla mun er meðal annars sú að samgöngur urðu betri 

þegar frá leið og því var auðveldara um vik að komast til baka. Einnig lækkuðu fargjöld yfir 

hafið töluvert þegar á leið. Að auki var meirihluti þeirra sem fluttu vestur á fyrra tímabilinu 

bændur sem vildu hefja búskap og stefndu því að varanlegri búsetu. Seinna tímabilið 

einkenndist af flutningi einstaklinga sem stefndu frekar að búsetu í borgum eða bæjum. 

Tækifæri í ört vaxandi iðnaði var helsti togkrafturinn. Það fer að nokkru leyti saman við það 

að flutningurinn til baka var mun umfangsmeiri á seinna skeiðinu.238 

                                                 
234 Páll Eggert Ólason, Íslenskar æviskrár V. bindi, bls. 310. 
235 Sjá: Helgi Skúli Kjartansson, Framtíð handan hafs, bls. 90. – Ingrid Semmingsen, Veien mot vest. Annen del, 

bls. 461. – Andreas A. Svalestuen, Tinns emigrasjons historie 1837–1907, bls. 223.  
236 Lars-Göran Tedebrand, „Remigration from America,“ bls. 201. 
237 Sama heimild, bls. 209–210. 
238 Sten Carlsson, „Chronology and Composition of Swedish Emigration to America,“ bls. 131–132. 

Hafa verður í huga að margir þeirra sem skráðir voru sem vesturfarar ætluðu sér aldrei 

að setjast að í nýja landinu. Þó nokkuð var um það að hópar sænskra verkamanna væru skráðir 

til starfa í gegnum atvinnumiðlanir við ýmis stórverkefni þar sem vinnan var tímabundin, til 

dæmis við járnbrautarlagnir, ruðning lands, vegalagnir og skógarhögg. Ungt og einhleypt fólk 

hélt tímabundið til Ameríku, vann sér inn fé og hélt síðan aftur heim til að stofna heimili fyrir 

afraksturinn.239  

Ekki verður séð að um slíkar skipulagðar ferðir hafi verið að ræða frá Íslandi. Eflaust 

var eitthvað um það að ungt fólk færi tímabundið til Ameríku og þá í skjóli ættingja eða vina 

til þess að afla sér tekna og litast um í veröldinni. Það mun þá frekar hafa verið eftir aldamótin 

þegar tiltölulega margir Íslendingar voru komnir vestur og íslenska samfélagið þar hafði fest 

sig í sessi. Þess vegna er líklegt að alltaf hafi verið einhver hreyfing á fólki milli Íslands og 

Ameríku en frekar eftir aldamótin. Þeir sem fóru til Ameríku á því tímabili hafa þá ekki verið 

eins líklegir til að setjast þar að. Í Ameríku voru 1910–1911 samkvæmt manntölum þar 9.600 

sem taldir voru fæddir á Íslandi. Það hefði því ekki þurft mikla hreyfingu á heimflutningi til 

þess að fjöldi þeirra hlypi á tugum eða hundruðum.240  

Fyrstu ár vesturferðanna virðist sem heimflutningur til Íslands hafi verið tiltölulega 

sjaldgæfur. Aðeins eru til heimildir um tvo karla sem fluttu aftur til Íslands 1873–1874. Svo 

vildi til að báðir sneru þeir aftur til Vesturheims, annar eftir þrjú ár og hinn eftir 13 ár. Það fer 

fjarri lagi að fjöldi þeirra sem sneru aftur á tímabilinu 1873–1890 hafi verið 5–7% þeirra sem 

fóru vestur eins og var í Svíþjóð. Á þessu tímabili finnast aðeins heimildir um rúmlega 50 

manns sem fluttu aftur heim til Íslands. Þegar því lauk höfðu hins vegar um það bil 10.000 

manns flutt til Ameríku. Fjöldi heimfluttra er þá vel innan við 1% þeirra sem fóru af landi brott. 

Þarna getur skeikað einhverju og líklega voru þeir eitthvað fleiri. Það er svo athyglisvert að af 

þeim rúmlega 50 sem til eru heimildir um að hafi komið heim fluttu minnst níu aftur til 

Ameríku. 

Heimfluttum fjölgaði aðeins árin 1891–1900 en langt er ennþá í sænsku tölurnar. 

Heimildir eru af um það bil 100 manns sem fluttu aftur til landsins þetta tímabil. Tölur úr 

manntölunum 1890 og 1901 virðast staðfesta að einhverju leyti að ekki hafi margir flutt til 

landsins á þessu tímabili. Í manntalinu 1901 eru tólf skráðir fæddir í Vesturheimi og aðeins þrír 

í manntalinu 1890. Það gæti bent til þess að þeir sem sneru aftur hafi gert það frekar eftir 

skamma dvöl líkt og var með aðra Norðurlandabúa.241 Það getur einnig bent til þess að það hafi 

                                                 
239 Sama heimild, bls. 225–226. 
240 Helgi Skúli Kjartansson, Framtíð handan hafs, bls. 100. 
241 Sama heimild, bls. 96. 

verið tiltölulega fáar fjölskyldur sem sneru aftur á þessu tímabili. Þarna voru allar samgöngur 

orðnar greiðari og ódýrari, og því er rökrétt að álykta sem svo að heimflutningurinn hefði átt 

að vera mun umfangsmeiri. Sérstaklega er það rökrétt þegar litið er til sænsks heimflutnings en 

þar var heimflutningurinn kominn hátt í 20% á þessum tíma. En þá er hægt að líta til Noregs 

en eins og fram hefur komið var heimflutningurinn þangað að mestu eftir 1890 sem virðist ríma 

frekar við íslensku tölurnar. 

Tölur um flutningsjöfnuð 1902–1910, þ.e. mismun innfluttra og útfluttra til landsins, 

geta bent til þess að það hafi verið nokkur fjöldi sem sneri aftur á því tímabili. Vesturfarar voru 

á því tímabili áætlaðir 2400. Flutningsjöfnuðurinn milli manntala var aðeins neikvæður um 

1800. Því væri hægt að álykta að þegar íslenskir útflytjendur til Evrópu eru dregnir frá hafi 

innflytjendur bæði frá Evrópu og Ameríku verið hátt nálægt 600 á tímabilinu. Helgi Skúli 

Kjartansson leiðir að því getum að meirihluti þeirra hafi verið Íslendingar komnir frá 

Vesturheimi.242 Til þess að það geti verið hefði þurft að flytja til landsins frá Ameríku allt frá 

20–80 manns á ári. Miðað við fréttaflutning í blöðum á þeim tíma er ólíklegt að það eigi við. 

Þó er greinilegt að 1901–1910 er það tímabil fram að þessu þar sem mest hreyfing var á fólki 

frá Ameríku aftur til Íslands og fjöldi þeirra sem heimildir eru til er hátt í 200.  

Færð eru rök fyrir því í inngangi að fréttir þær sem birtust í íslenskum og vestur-

íslenskum blöðum geti gefið góða vísbendingu um hversu umfangsmiklir heimflutningarnir 

voru. Viðbúið er að heimflutningur 40–50 manns á ári hefði vakið athygli bæði á Íslandi og 

vestan hafs. Þar þarf ekki annað en að líta til „stóra hópsins“ sem kom til landsins árið 1907. Í 

þeim hópi voru aðeins um það bil 30 manns og þóttu mikil tíðindi. Þá var mikil kreppa í 

Ameríku og fjöldi fólks sneri aftur í kjölfarið til Evrópu. Það ár voru fréttir af um það bil 60 

manns sem fluttu aftur heim en það er hæsta tala á einu ári yfir allt það tímabil sem hér er farið 

yfir. Eflaust eru þær tölur er fást út frá heimildum heldur of lágar. Sennilega voru það fleiri en 

tæplega 200 sem fluttu aftur til Íslands á árunum 1901–1910. Sú tala er þó líklega nær því að 

vera rétt en að þeir sem fluttu til Íslands hafi verið 400–500. 

Þá virðist sem heimflutningurinn á þessum áratug tengist frekar kreppunni sem geisaði 

í Ameríku upp úr miðjum áratugnum en að aðstæður heima á Íslandi hafi átt þar hlut að máli. 

Á þessum tíma ríkti þó nokkur bjartsýni um framtíðina á Íslandi en ekki er að sjá að sú bjartsýni 

hafi skilað sér í auknum heimflutningi frá Vesturheimi. Flestir þeir sem komu heim á þessum 

áratug komu á seinni hluta hans. Þeir virðast því frekar vera hluti af þeim sem flúðu kreppu í 

                                                 
242 Sama heimild, bls. 100. 

Ameríku sem var óvenju hörð og varð til þess að umferð um hafnir víða í Evrópu með 

heimflutta vesturfara var óvenjumikil á þessum tíma.243  

Eftir 1910 verður mun erfiðara að átta sig á umfangi heimflutningsins. Fréttamat 

íslensku blaðanna virðist hafa breyst um þetta leyti og mun færri fréttir af skipakomum eru í 

blöðunum en áður. Frekar þarf að reiða sig á fréttaflutning í vestur-íslensku blöðunum og þar 

með verður heimildagáttin umtalsvert minni. Samt sem áður er hægt að finna heimildir um allt 

að 80 manns sem sneru aftur á tímabilinu 1910–1916. Hér voru allar ferðir orðnar auðveldari 

og líklegt að hreyfing á fólki milli Íslands og Ameríku hafi aukist enn. Aftur á móti þarf einnig 

að hafa í huga hvaða áhrif fyrri heimsstyröldin hafði í því samhengi og að það er um þetta leyti 

sem skipulagðar vesturferðir leggjast af. Svo er að sjá að heimflutningurinn hafi verið nokkuð 

jafn eftir árum. Fæstir voru þeir tæplega tíu þegar minnst var og rúmlega 20 þegar best lét. 

Líklega var þessi heimflutningur eitthvað meiri en heimildir gefa til kynna og jafnvel mun meiri 

ef tekið er tillit til skorts á íslenskum heimildum fyrir þetta tímabil.  

Þegar uppi er staðið virðist fjöldi þeirra sem sneru aftur ekki mjög hár. Í töflunni hér að 

neðan er sýndur áætlaður fjöldi þeirra sem sneru aftur eftir tímabilum.  

 

 

 

Í dálki a er fjöldi þeirra sem heimildir eru fyrir að hafi flutt aftur. Fjöldi heimfluttra er fundinn 

út með því hvort viðkomandi er sagður vera alfarinn eða alkominn. Einnig er það metið út frá 

þáttum eins út frá fjölskyldustærð og fjölskyldusamsetningu. Líklegt er að sex manna 

fjölskylda eða kona með barn séu alkomin. Í dálki b er fjöldi heimfluttra áætlaður með því að 

taka tillit til vanhalda í skráningu heimfluttra. Þar hafa tölur úr dálki a verið hækkaðar um 35%. 

og er miðað við það að fréttir í blöðum finnast ekki af sjö af þeim 23 sem eru skráðir í Íslenskum 

æviskrám og voru heimfluttir vesturfarar. eða 33%. Það hlutfall er jafnað upp í 35%. Þeir sem 

                                                 
243 Philip Taylor, The Distant Magnet, bls. 105–106. 

Tafla 1. Áætlaður fjöldi heimfluttra eftir tímabilum 

 

1873-1890 56 76

1891-1900 90 122

1901-1910 175 236

1911-1916 82 111

Samtals 403 544

Skýringar: a= Fjöldi einstaklinga sem heimildir eru til um.

b=a x 1,35

fluttu aftur eru þó sennilega eitthvað fleiri og fjölgar þegar líður á vesturferðirnar. Hversu miklu 

fleiri erfitt að segja til en heildarfjöldinn hefur varla verið mikið hærri en 800.  

Þá er athyglisvert að skoða hvernig heimflutningurinn skiptist niður eftir sýslum en í 

Framtíð handan hafs leiðir Helgi Skúli Kjartansson að því getum að ekki hafi nema lítill hluti 

heimfluttra vesturfara sest að annars staðar en í sinni upprunabyggð.244 Það verður þó að hafa 

í huga að þær tölur sem hér eru sýndar eru varla marktækar því úrtakið er svo lítið. Hins vegar 

má segja að þær upplýsingar sem þarna koma fram gefi ákveðna vísbendingu hver þróunin var. 

Tafla 2 sýnir því hlutfall brottfluttra og heimfluttra vesturfara eftir sýslum. Eins og fram kemur 

í töflunni er aðeins hægt að flokka 217 einstaklinga eftir sýslum af þeim 403 sem sneru aftur 

heim eða 43,8%. 

 

 

 

                                                 
244 Helgi Skúli Kjartansson, Framtíð handan hafs, bls. 97. 

Tafla 2: Heimfluttir vesturfarar eftir sýslum 1873–1916 

  
1873-
1890 

1891-
1900 

1901-
1910 

1911-
1916 

1873-
1916 

  Brottfluttir 

Hlutfall Tala Hlutfall 

Skaftafellssýsla 6 0 10 0 16 7,4 269 2,0 

Rangárvallasýsla 1 1 1 0 3 1,4 116 0,8 

Vestmannaeyjar 0 2 4 1 7 3,2 297 2,2 

Árnessýsla 1 0 1 1 3 1,4 368 2,7 

Gullbr. og Kjósarsýsla 7 7 10 2 26 12,0 591 4,3 

Borgarfjarðarsýsla 0 0 3 0 3 1,4 299 2,2 

Mýrasýsla 5 0 6 2 13 6,0 556 4,0 

Hnappadalssýsla 0 0 0 0 0 0,0 209 1,5 

Snæfellsnessýsla 0 1 1 0 2 0,9 287 2,1 

Dalasýsla 0 1 3 0 4 1,8 436 3,2 

Barðastrandarsýsla 0 0 0 1 1 0,5 205 1,5 

Ísafjarðarsýsla 3 6 1 7 17 7,8 435 3,2 

Strandasýsla 4 1 0 0 5 2,3 171 1,2 

Húnavatnssýsla 1 3 5 1 10 4,6 1360 9,9 

Skagafjarðarsýsla 7 7 13 2 29 13,4 1423 10,3 

Eyjafjarðarsýsla 2 7 14 4 27 12,4 1024 7,4 

Þingeyjarsýsla 7 5 10 2 24 11,1 1945 14,1 

Norður-Múlasýsla 0 3 3 10 16 7,4 2738 19,9 

Suður-Múlasýsla 1 8 2 0 11 5,1 1057 7,7 

Samtals 45 52 87 33 217 100,0 13786 100,0 

 

Heimild: Júníus H. Kristjánsson, Vesturfaraskrá 

Skaftafellssýslur og Þingeyjarsýslur eru taldar hér saman. Erfitt reyndist að álykta út frá 

gögnum frá hvorum sýslunum viðkomandi voru. Þar er til dæmis sagt frá því að menn séu 

Þingeyingar en þess er ekki getið úr hvorri sýslunni þeir voru. Reykjavík er svo skráð undir 

Gullbringu- og Kjósarsýslu.  

Þrátt fyrir litlar einingar og varla marktækt úrtak eru niðurstöðurnar að mörgu leyti 

athyglisverðar. Þó þarf að líta til þess hvernig hlutfall heimfluttra til Skaftafellssýslu kemur til. 

Þar skekkir ein heimflutt fjölskylda heildarmyndina. Það er hins vegar athyglisvert hversu hátt 

hlutfall þeirra er sem snúa aftur til Eyjafjarðarsýslu, Gullbringu- og Kjósarsýslu, Skagafjarðar-

sýslu og Þingeyjarsýslu. Þær tölur sem koma þarna fram benda til þess að hlutfall heimfluttra 

sé í nokkru samræmi við hlutfall brottfluttra eftir sýslum. Hvort efnahagsástand í Norður-

Múlasýslu átti þátt í því að ekki stærra hlutfall sneri aftur þangað – eða hvort það var einhver 

önnur ástæða er svo erfitt um að segja. Þau gögn sem unnið var úr benda svo eindregið til þess 

að þeir sem sneru aftur hafi haldið aftur til sinnar upprunabyggðar frekar en eitthvað annað. Fá 

dæmi fundust þar sem viðkomandi flutti í aðra sýslu en sína heimasýslu. 

Þegar heimildir um heimflutning Íslendinga frá Ameríku eru skoðaðar er því ekki annað 

að sjá en framvindan á heimflutningnum hafi verið nokkuð svipuð og hjá sænskum vestur-

förum. Heimflutningurinn byrjaði frekar rólega en vatt svo upp á sig eftir því sem frá leið. Eftir 

því sem best verður séð náði heimflutningur íslenskra vesturfara samt aldrei því háa hlutfalli 

sem var hjá Norðmönnum og Svíum. Samkvæmt bandarískum heimildum var endur-

útflutningur Norðurlandabúa um 22% þeirra sem fluttu þangað 1908–1923 sem var öllu hærra 

hlutfall en á meðal annarra Evrópuþjóða.245 Það lítur út fyrir að þetta hlutfall hafi verið öllu 

lægra en hjá frændþjóðunum. Hafa verður þó í huga að í þessari ritgerð er miðað við tölur fram 

að 1917 og það er þá frekara rannsóknarefni hversu margir sneru aftur til 1930. 

Þannig virðist vera hægt að álykta að heimfluttir Íslendingar hafi verið öllu færri en til 

dæmis heimfluttir Svíar og í þeim tilfellum sem þeir sneru aftur var það í flestum tilfellum 

upprunabyggð sá staður þeir leituðu til. 

Hvers vegna fleiri vesturfarar sneru ekki aftur er verðugt framtíðarrannsóknarefni. Hér 

er leitt að því getum að á fyrsta tímabilinu, þegar meirihluti vesturfara flutti af landi brott, hafi 

aðstæður í heimalandinu verið þannig að það var ekki aðlaðandi kostur. Því fór svo að ef ekki 

gekk vel í upphafi þá var leitað eitthvað annað innan Ameríku frekar en að fara aftur heim til 

Íslands. Það virðist vera nokkuð sem var svo gegnum gangandi hjá Vestur-Íslendingunum. Þá 

var stór hluti vesturfaranna fjölskyldufólk sem gerði það að verkum að ekki var auðvelt um vik 

                                                 
245 Sama heimild, bls 100–101. 

að snúa aftur. Ferðalagið til baka var langt og kostnaðarsamt og óvissa um hvað við tæki þegar 

komið var til baka. Þegar leið á vesturferðirnar var hlutfall einstaklinga hærra meðal vestur-

faranna og fyrir þá var heimferð auðveldari valkostur. Það sést á því að þeim fjölgaði sem sneru 

aftur á seinni tímabilunum og hlutfall heimfluttra hækkaði. Í kringum aldamótin voru á Íslandi 

miklar breytingar, fólki fjölgaði ört, og breytingar urðu á búsetu- og á atvinnuháttum. Það getur 

hafa átt sinn þátt í því að heimalandið var ekki alltaf vænlegur kostur að snúa aftur til.

 

Heimkomnir vesturfarar 

Í þessum hluta ritgerðarinnar er sjónum beint að nokkrum þeirra einstaklinga sem fluttu aftur 

til Íslands frá Vesturheimi. Vera þeirra í Ameríku var mjög mislöng og segja má að ástæðurnar 

fyrir heimferðinni hafi verið jafn margar og þeir voru margir en um þær er ekki fjallað í þessum 

hluta. Varla verður sagt að um sé að ræða þverskurð þeirra sem fluttu aftur heim. Markmiðið 

er að gefa lesandanum frekari hugmynd um hverjar aðstæður þessa fólks voru og hvað það var 

sem kallaði það heim. Hér er um að ræða lítil sögubrot, jafnvel örsögur sem eiga að sýna 

aðallega hversu aðstæður vesturfaranna voru oft afar mismunandi og það hversu erfitt það getur 

verið að flokka ástæðurnar fyrir því að þetta fólk sneri aftur til Íslands. 

 Þannig var Ólafur Guðmundsson einn af frumbyggjunum og það voru aðstæður heima 

á Íslandi sem urðu sennilega til þess að hann hélt heim á leið. Sigurður Gíslason er fulltrúi 

þeirra sem urðu fyrir vonbrigðum með nýja landið og töldu sig jafnvel hlunnfarna. Torfhildur 

Hólm varð að velja um það hvort hún sinnti ritstörfum á Íslandi eða í Kanada og Ísland varð 

ofan á. Þar var stærri lesendahópur og fyrir hana sem rithöfund skipti það höfuðmáli. Aðstæður 

Jónu Benediktsdóttur og Þuríðar Jónsdóttur voru að mögu leyti sambærilegar. Þær voru á 

ókunnugum slóðum með ung börn og gátu ekki séð fyrir þeim eftir andlát eiginmannanna. 

Jóhannes Sigurðsson er fulltrúi þeirra sem voru einhleypir en þeir voru stór hluti þeirra sem 

sneru aftur. Ekki kemur fram hvort Jóhannes hafði hugsað sér að dvelja í Vesturheimi til 

langframa þegar hann lagði upp í för sína en þegar til kom voru aðstæður svo framandi að hann 

undi sér ekki í nýja landinu. Þá hefur einmannaleikinn átt stóran þátt í því að hann sneri aftur. 

Annar einhleypur vesturfari var Jósep Jósepsson en hann virðist hafa haft með sér í farteskinu 

heim til Íslands alls kyns tröllasögur um hvað á daga hans hafði drifið. Staða Flóvents 

Jónssonar var allt önnur, hann hafði hann gengið í gegnum alls kyns erfiðleika og var nú einn 

á báti. Börnin fjögur voru öll látin og svo er að sjá að í framhaldi af því hafi hann og kona hans 

ákveðið að skilja. Það var því ekkert sem hélt í hann í Ameríku og heimaslóðirnar kölluðu. 

 Flóvent og Ólafur Guðmundsson sneru aftur til Ameríku. Það gerði einnig Sigþrúður 

Ólafsdóttir. Hún á hugsanlega ekki heima í þessari frásögn vegna þess að hún hafði alls ekki í 

hyggju að ílendast á Íslandi. Hins vegar eru það aðstæður vinnufólksins og framkoman við það 

sem getur varpað frekara ljósi á það hvers vegna það voru ekki fleiri en raun ber vitni af 

vesturförunum sem fluttu aftur til Íslands. 

 Eymundur Jónsson var ánægður með hlutskipti sitt í Ameríku en það voru ekki 

eiginkona hans og sonur. Heimþrá þeirra varð til þess að Eymundur lét undan og þau héldu 

aftur heim til Íslands. Heimþráin var einnig það sem réði för hjá Friðgeiri H. Berg en þar spilaði 

einnig inn í andlát föður hans. 

  

1873: Ólafur Guðmundsson 

Mögulegt er að Ólafur hafi verið fyrsti vesturfarinn sem sneri aftur til Íslands. Í frétt af 

heimkomu hans var fullyrt í Þjóðólfi 6. desember 1873 að hann væri „alkominn frá Ameríku.“1 

Ólafur fór fyrst til Vesturheims árið 1872 þá skráður sem 23 ára prestssonur.2 Faðir hans 

Guðmundur Einarsson Johnsen prestur í Arnarbæli drukknaði í febrúar 1873.3 Þar gæti legið 

ástæðan fyrir því að Ólafur dreif sig heim, en hann var elsti sonur Guðmundar. Hann hefur þá 

hugsanlega fengið fréttina í bréfi um sumarið og náð heim til Íslands fyrir árslok. 

 Dvöl Ólafs á Íslandi varð þó ekki löng eins og kemur fram í skipsfrétt í Þjóðólfi 14. 

ágúst 1876. Þar er sagt frá því að „Fusilier, kapt. Jacques, hestaskip þeirra Slimons og Coghills 

kom hingað 8. þ. m., og fór aptur þann 9. hlaðið hrossum og rúmum 30 farþegum, sem flestir 

voru íslenzkir vestfarar.“ Á meðal þessara 30 farþega var „Ólafur Guðmundsson (prófasts frá 

Arnarbæli) með konu sinni og systur, Ingibjörgu“.4 Í Vesturfaraskrá er skráð að hann hafi aftur 

1876. Þar er skráður sem „Ólafur Guðmundsson Johnsen, prestssonur 25 ára“ og með honum 

fór systir hans Ingibjörg 23 ára.5 Ekkert er þar hins vegar að finna um eiginkonu Ólafs, Sigþrúði 

Guðbrandsdóttur.6 Áfangastaður þeirra var Nýja Ísland.7 

 

                                                 
1 Þjóðólfur 6. desember 1873, bls. 17. 
2 Júníus H. Kristinsson, Vesturfaraskrá, bls. 114. 
3 Þjóðólfur 14. mars 1873, bls. 75. 
4 Þjóðólfur 14. ágúst 1876, bls. 101. 
5 Júníus H. Kristinsson, Vesturfaraskrá, bls. 114. 
6 Almanak Ólafs S. Þorgeirssonar 1. janúar 1927, bls. 42. 
7 Björn Jónsson, „Fréttabréf frá Nýja Íslandi“, bls. 69. 

1887: Sigurður Gíslason og fjölskylda 

Heimkoma Sigurðar Gíslasonar og fjölskyldu hans frá Vesturheimi átti eftir að verða Ísafold 

frekara umfjöllunarefni en frétt sú er birtist 26. júlí 1887.8 Daginn eftir birtist viðtal við Sigurð 

um reynslu hans af Vesturheimi. Skemmst er frá því að segja að hann bar Vesturheimi heldur 

illa söguna og sagði farir sínar ekki sléttar. Sigurður sem var „sonur Gísla Sigurðssonar „ríka“, 

sem kallaður var í Bæ á Selströnd, bjó þar eptir föður sinn góðu búi og vel metinn fram undir 

30 ár, talinn þá með bestu efnamönnum í sýslunni.“ Árið 1882 (nærri sextugur) felldi hann 

helming af fénaði sínum „og fór þá að óþreyjast: þótti ekki viðvært á þessum „helkalda hala 

veraldar“ og hélt vestur um haf með fjölskyldu sína vorið eptir.“ En nú var Sigurður kominn 

heim aftur „með fólk sitt, saddur reynslu eftir 4 ára dvöl.“ Hann sagðist hafa búið í Dakota, 

nyrst í Bandaríkjunum í Tungubyggð. Ef marka má Sigurð voru aðstæður íslenskra landnema 

þar afar erfiðar og af þeim 200 sem hann þekkti til voru ekki „2 svo staddir í efnalega tilliti, að 

þeir geti komist heim hingað aptur.“9 

 Þegar hann var spurður hvers vegna ekki fleiri færu aftur til Íslands sagði hann að það 

væri líkt með íslensku landnemunum og Pétri postula: Það væri „þrengra útgöngu en 

inngöngu.“ Erfitt væri fyrir vesturfara á Íslandi að koma skepnum sinum í verð, en hálfu verra 

væri það fyrir þá sem vildu fara aftur heim til Íslands. Þá hafi farið heim kostað 50 dollara eða 

186 krónur en vestur um haf 130 krónur, „sömu leið og með sömu línu.“  

 Sigurður hafði verið vel fjáður þegar hann hélt vestur um haf með 6000 krónur í 

farteskinu. Hlutirnir höfðu ekki farið eins og hann ætlaði og obbinn af þeim peningum var nú 

uppurinn. „Hann var svo hygginn, að gefa sig ekki á endann, heldur snúa heimleiðis aptur 

meðan hann átti fyrir farinu.“ 

 Ástandið í Vesturheimi sagði Sigurður að væri afar dapurt og mælti hann eindregið 

gegn því að fetað væri í fótspor hans og að freistað væri gæfunnar þar. Í Tungubyggð þar sem 

hann hafði búið voru menn veðsettir í botn. Þar þurfti: „stórfje til að geta eignast nauðsynleg 

akuryrkjutól, akneyti o. s. frv., en 10–12% verður maður að gefa í vexti, ef maður þarf að taka 

peningana til láns, auk 20% í þóknun til þess, sem lánið útvegar; og má nærri geta, hvernig 

muni fara fyrir þeim, sem hleypa sjer í slíkt.“ Betur væri látið af ástandinu á Nýja Íslandi, „af 

megun manna“ en hann leiddi að því getum að það væri ekkert nema grobb. 

 Þá var loftslagið allt öðru vísi og verra í Ameríku en á Íslandi. Þar er „helkuldi á vetrum, 

miklu meiri en dæmi eru til á Ströndum, og ofsahiti á sumrum,“ og loftið ákaflega þurrt. Af því 

                                                 
8 Ísafold 26. júlí 1887, bls. 137. 
9 Ísafold 27. júlí 1887, bls. 137. Sjá einnig: Austri 2. september 1887, bls. 61. 

„fá menn tæring. Fimmti hver maður deyr þar úr tæring. Löndum bregður ákaflega við það, 

eptir hið salta og raka eyjalopt hjer. Hitinn og þurkurinn gerir þá úttaugaða og tínir allt hold af 

þeim.“ 

 Þó nokkrir Íslendingar sem hann þekkti til voru „on the country“ eða á sveitinni, en þeir 

höfðu það miklu betra en „við hinir“. Atvinnuleysi var mikið og þá sérstaklega yfir veturinn, 

nema þá við skógarhögg og það var ekki nema sumstaðar. Best höfðu þeir það „sem eru í vist 

eða við verslun (búðarmenn). „Búðarmenn hafa 50 dollara kaup um mánuðinn, er samsvarar 

hjer um það bil 80—90 kr. kaupi hjer. Iðnaðarmenn mega allopt ganga iðjulausir helming 

ársins.“10 

 Sigurður hafði lánað einhverjum löndum sínum fé fyrir farinu vestur, “nokkur hundruð 

dollara sem hann á hjá þeim enn mestallt, ýmist fyrir sakir getuleysis eða viljaleysis.“ Hann var 

á því að þegar til Vesturheims kæmi þá væri „eins og það komi í þá eitthvert kalsa-kæruleysi,“ 

en þó hafi þetta verið „menn, er jeg þekkti ekki annað til en af ráðvendni og skilvísi meðan þeir 

voru hjer.“ 

Sigurður var sæll að vera kominn heim úr fátæktinni í Ameríku og mælti alls ekki með 

því að menn héldu þangað vestur. „Þeir einir ættu þangað að fara, sem engu hafa frá að hverfa 

hjer, – ekkert hafa til að missa.“11 

Ýmislegt verður að teljast vafasamt við lýsingar Sigurðar. Til dæmis má nefna það að 

Tungubyggð fyrirfannst ekki á Íslendingaslóðum vestan hafs. Hann gat þess svo ekki að það 

voru fleiri í föruneyti hans á leiðinni til Vesturheims en komu aftur heim. Tveir synir, 28 og 25 

ára og ein dóttir, 22 ára urðu eftir í Vesturheimi. Sigurður minntist ekki í viðtalinu á þessi þrjú 

börn sín sem urðu eftir í Ameríku. Sigurði gafst ekki mikill tími heima á Íslandi því hann dó í 

febrúar 1889. Fljótlega eftir það héldu ekkjan og dæturnar tvær vestur um haf og þar lítur út 

fyrir að þær hafi ílengst.12  

Ekki fer á milli mála að Björn Jónsson sem ritstýrði Ísafold var andvígur vestur-

ferðunum.13 Því getur verið að þarna hafi verið á ferðinni tilraun til þess að stemma stigu við 

flutningunum vestur sem voru um þetta leyti að ná hámarki. Sigurður var aftur á móti ekki 

fígúra sem var búin til af ritstjóra Ísafoldar. Það virðist nokkuð víst að hann og fjölskylda hans 

fóru vestur um haf 1883. Hins vegar ber heimildum ekki saman um hvort hann sneri aftur heim 

í Strandasýslu. Í ritinu Strandamenn eftir Jón Guðnason er sagt frá vesturferð fjölskyldunnar 

                                                 
10 Hér er ósamræmi. Áður kom fram að 50 dollarar væru 180 krónur. 
11 Ísafold 27. júlí 1887, bls. 137–138.  
12 Jón Guðnason, Strandamenn, bls. 387. 
13 Guðjón Arngrímsson, Nýja Ísland, bls. 76. 

og að Sigurður hafi komið „heim aftur og var í Reykjafirði og á Kleifum á Selströnd.“14 Ekki 

kemur svo á óvart að hann „lét mjög illa af líðan landa sinna vestan hafs."15  

Í riti Thorstínu Jackson, Saga Íslendinga í Norður-Dakota er sagt frá Sigurði Gíslasyni 

„frá Bæ við Steingrímsfjörð í Strandasýslu“ og fjölskyldu hans. Samkvæmt Thorstínu nam 

Sigurður land í Sandhæðabyggð. Hún nefnir ekki að fjölskyldan hafi haldið aftur heim til 

Íslands. „Sigurður,“ segir hún: „fékst talsvert við homoeopatha-lækningar, og heppnaðist vel. 

Hann var bókhneigður maður og víða heima í bókmenntum.“16 

Hverjar heimildir Thorstínu voru kemur ekki fram en þegar aðrar heimildir eru 

kannaðar virðist nokkuð víst að Sigurður sneri aftur til Íslands. Í Þjóðólfi 20. apríl 1889 segir 

frá andláti Sigurðar „á Kleifum á Selströnd“ þess sem „fór til Vesturheims og kom fjelaus aptur 

og bar upp kveinstafi sína, yfir óförunum, í Ísafold 1887.“17 

Þá voru landar Sigurðar vestan hafs ekki par ánægðir með lýsingar hans: 18 

  

Sigurður Gíslason er maður, sem var kallaður „ríkur“ heima á Íslandi. En af 

þessum efnum gat hann ekki komið meira í peninga en 6000 kr. virði á Íslandi. 

Hitt átti hann þar eptir, og á líklegast enn. Þegar hann var hingað kominn, gat 

hann ekki fest hjer yndi, eins og opt ber við um aldraða menn. Hann skildi ekki 

lífið hér, og hafði ekkert lag á því. 

 

Þar er einnig bent á það sem áður hefur komið fram að aðeins tvö börn Sigurðar fylgdu honum 

heim til Íslands. Fullyrt er að ekki hafi verið um að kenna peningaleysi Sigurðar. Hann hafi átt 

nóga peninga til að koma þeim þaðan „úr eymdinni, og hann bauð þá peninga. Það stendur svo 

á því, að þau voru ung og tápmikil, og litu með öðrum augum á lífið hjer, en hann gerði.“19 

 

1887: Þuríður Jónsdóttir og börn 

Þuríður hélt til Vesturheims 1887 ásamt eiginmanni sínum Magnúsi Guðmundssyni bónda í 

Flóðatanga í Stafholtsstungnahreppi í Mýrasýslu. Hann var 33 ára en hún tveimur árum eldri. 

                                                 
14 Jón Guðnason, Strandamenn, bls. 387. 
15 Sama heimild, bls. 651. 
16 Thorstína S. Jackson, Saga Íslendinga í Norður-Dakota, bls. 186. 
17 Þjóðólfur 20. apríl 1889, bls. 66. 
18 Lögberg 8. febrúar 1888, bls. 2–3. 
19 Sama heimild.  

Með í för voru synir þeirra tveir, Guðmundur tveggja ára og Jón á fyrsta ári. Þau sigldu frá 

Stykkishólmi með Camoens og áfangastaðurinn var New York.20 

 Þau voru rétt komin á áfangastað þegar ógæfan dundi yfir. Magnús lést úr sólsting 

daginn eftir að þau komu til New York. Við það voru Þuríði allar dyr lokaðar. Yfirvöld töldu 

að hún gæti ekki séð fyrir sér og börnunum á eigin spýtur. Hún var því send aftur heim til 

Íslands með hraði. Með henni í för var önnur íslensk kona með tvö börn sem einnig hafði verið 

vísað úr landi. Um þessa óheillaferð birti Ísafold eftirfarandi grein:21 

  

Konan úr Borgarfirðinum, er getið var í síðasta blaði að send hefði verið aptur 

hingað frá New York með börnum sínum, missti mann sinn, Magnús 

Guðmundsson bónda frá Flóðatanga í Stafholtstungum, daginn eptir að þau 

komu á land í New York. Hann varð bráðkvaddur af sólarhita. Það urðu að 

sögn 40 manns þar í bænum þann dag. Henni var síðan komið út á eyju rjett 

hjá bænum, þar sem er bráðabyrgðahæli fyrir umkomulausa vesturfara, með 

börnunum, og eins hinum kvennmanninum frá Reykjavík. Þar fékk hún og 

að fylgja manni sínum til grafar, daginn eptir að hann dó. Vel fór um hana á 

þessum stað, og var hún þar 3–4 daga. Síðan var hún flutt aptur til Castle 

Garden, viðtökustaðar vesturfara í New York, og á skipsfjöl jafnharðan. Á 

leiðinni til Englands gerðu farþegar á skipinu, heldra fólk frá Ameríku, 

samskot handa henni, af meðaumkun út af einstæðingsskap hennar – hún var 

með tvö börn, á 1. og 2. ári, og vanfær að hinu 3.–, og var hún spurð, er til 

Glasgow kom, hvort hún vildi fá það þar eða ekki fyr en hingað kæmi. Hún 

kaus heldur að eiga það ósnert hjer, og afhenti Robertson skipstjóri henni það 

síðan, 246 kr., hjer á höfninni í Reykjavík, áður en hún fór í land. Slíks 

drengskapar af ókunnu fólki er sjálfsagt að geta að ótilkvöddu; en konan hefir 

jafnframt óskað mikillega, að það yrði gert, í þakklætis skyni. 

 

1890: Jóhannes Sigurðsson 

Jóhannes var frá Skriðulandi í Skagafirði. Hann fór til Vesturheims árið 1887 aðeins 22 ára 

gamall og var skráður í Vesturfaraskrá sem bóndasonur. Áfangastaður Jóhannesar var 

                                                 
20 Júníus H. Kristinsson, Vesturfaraskrá, bls. 146. 
21 Ísafold 14. september 1887, bls. 173. 

Winnipeg.22 Í bréfi sem hann ritaði til bróður síns Jóns ári síðar, eða 1. apríl 1888 kom fram að 

hann kunni „hér illa við allt og er heldur vonlítill um að ég festi hér yndi og þó þykir mér verra 

að mér finnst loftslag eiga hér illa við mig.“ Honum fannst öfgarnar í hitastiginu of miklar: 

„Hita og kulda kalla ég hér skaðlega heilsu manns“ og hann taldi að það hefði slæm áhrif á líf 

fólks. Það var ekkert að frétta úr bænum (Winnipeg) „og aldrei líður sá dagur að ekki sé einhver 

hér settur í svarthol og er það mest fyrir drykkjuskap og svo þar af leiðandi illindi.“ 23  

Í nýju heimkynnunum var dýrt að lifa og hann hafði verið lengi atvinnulaus og safnað 

skuldum. Vinna öll var frekar stopul og ekki var víst um „að fá vinnu hér lengur en í fjóra 

mánuði úr árinu.“ Laun sagði hann að væru jú kannski há en dýrtíðin var mikil og því ekki 

mikið hægt að kaupa. 

Þá var tungumálið þröskuldur sem Jóhanni virðist hafa þótt næstum óyfirstíganlegur. 

Hann „muni aldrei læra málið, hvað lengi sem ég flækist hér.“ Fréttir heiman frá Íslandi voru 

honum ofarlega í huga en einnig vildi hann vita hvort bróðir hans hefði í hyggju Ameríkuferð. 

En ekki vildi hann „eggja þig, eða hvað þú hugsar þér að taka fyrir.“ Þrátt fyrir allan barlóminn 

entist Jóhann í Vesturheimi í tvö ár eftir að hann skrifaði bréfið. Að því best verður séð sneri 

hann aftur til Íslands í október árið 1890.24 

  

1892: Jósep Jósepsson Axfirðingur 

Í ritgerð þessari er Jósep fulltrúi þeirra sem héldu í leit að ævintýrum í nýja heiminum – og 

kannski draumórafólksins. Jósep finnst ekki í Vesturfaraskrá og það er því alls óljóst hvenær 

hann fór vestur um haf. Í Íslenskum æviskrám er leitt að því getum að hann hafi farið til 

Ameríku um 1890.25 Ef það er rétt þá var dvöl Jóseps í Vesturheimi ekki löng og hann hefur 

varla haft langan tíma til að vinna öll þau afrek sem hann sagðist hafa unnið eftir heimkomuna.  

Bréf sem birtist á forsíðu Lögbergs 4. maí 1892 bendir til þess að hann hafi snúið aftur 

til Íslands 1891. Í því segir að það séu „menn meðal kaupenda Lögbergs á Íslandi, sem furða 

sig á því, að yður skuli hafa gleymst að geta um heiður og auðlegð Jósephs Axfjörðs Íslendings, 

sem hér hefur dvalið nokkur undanfarin ár, en fór heim til Íslands í vetur.“26  

Og afrek Jóseps voru mörg og mikil. Hann var sprenglærður eftir fjögurra ára skóla-

göngu í Bandaríkjunum, hafði gengið í herinn þar, orðið foringi og sem yfirmaður í hernum 

                                                 
22 Júníus H. Kristinsson, Vesturfaraskrá, bls. 276. 
23 Bréf Vestur-Íslendinga II, bls. 23. 
24 Heimskringla 23. október 1890, bls. 4. 
25 Jón Guðnason, Íslenskar æviskrár VI bindi, bls. 305. 
26 Lögberg 4. maí 1892, bls. 1. 

hafði „hann verið sæmdur silfurmedalíu fyrir það afreksverk, í stríði við rauðskinna að hafa 

með eigin höndum skotið og fangað foringja þeirra Sitting Bull.“ 

Ekki nóg með það. Jósep hélt því fram að hann ætti miklar eignir í Bandaríkjunum og 

bréfritari sem var búsettur í Kanada hafði áhyggjur af trúgirni landa sinna austan hafs. „Jeg 

þarf naumast að taka það fram að þann tíma sem Jósep kynnti sig í þessari byggð (Argyle), 

með veru sinni 1890, var hann efnalaus og ávann sér engann hlut, til lofs eða heiðurs.“  

 

1893: Flóvent Jónsson 

Flóvent var í hópi fyrstu íbúa á Nýja Íslandi.27 Hann fæddist á Skriðulandi í Möðruvallasókn í 

Eyjafirði 12. júlí, 1839. Tvítugur fór Flóvent í hákarlalegur og síðan á hverju ári eftir það meðan 

hann bjó á Íslandi. Flóvent kvæntist Bergrósu Jónsdóttur frá Féeggstöðum í Hörgárdal vorið 

1872 og hófu þau þá búskap á Skriðulandi. Árið eftir fluttust þau vestur um haf ásamt nýfæddri 

dóttur þeirra og tíu ára syni hans.28 Þau námu land við Íslendingafljót og nefndu Skriðuland. 

Þar bjuggu þau þar til flóðin komu og urðu að hrekjast burtu til Selkirk. Eftir að flóðin sjötnuðu 

fóru þau aftur á land sitt og bjuggu þar í átta ár. Árið 1893 tók Flóvent sig upp frá Skriðulandi 

og fór til Íslands staðráðinn í að setjast þar að. Þau hjónin höfðu þá misst „börn sín öll, fjögur 

að tölu og lífið að öðru leyti orðið honum til mæðu, og hugði að fá bót þeirra meina heima á 

æskustöðvunum.“ Hófst þá langt ferðalag, hann réði sig sem háseta á norskt barkskip í Halifax 

sem var á leiðinni til Bretlands. Þaðan fór hann „með þýsku skipi til Borðeyrar og þaðan 

póstleið norður í Eyjafjörð og kom þar fyrir réttir um haustið.“ Hann settist að í Arnarnesi og 

stundaði þar sjó fram eftir vetri. Þegar komið var fram á vetur „greip hann óyndi svo mikið, að 

eigi hélst hann þar við lengur, og lagði í febrúarmánuði gangandi vestur á Dýrafjörð, með það 

í hug að ná þar í far til Ameríku með heilagfiski-veiðaskipi“. Þetta gekk eftir „og var hann með 

því til veiða um sumarið eftir“. Um haustið kom hann til Gloucester, sem er fiskibær 28 mílur 

norðaustur af Boston. Þar bjó Flóvent í: 

 

fimm ár við fiskiveiðar, en að þeim tíma liðnum selfærði hann sig þaðan, þar 

til hann komst norður að Íslendingafljóti aftur. „Þangað sækir klárinn, sem 

hann hefir verið mest kvalinn." Þar hefir Flóvent hafst við síðan, að 

undanteknum þrem árum, sem hann varði til að vinna sér inn eignarrétt á 160 

                                                 
27 Almanak Ólafs S. Þorgeirssonar, 1. janúar 1916, bls. 56–57. Frásögnin er að mestu byggð á grein um Flóvent 

sem birtist þar. 
28 Júníus H. Kristinsson, Vesturfaraskrá, bls. 285.  

ekrum í Mikley. Flóvent er vel skynsamur karl og hugþekkur, er einn þeirra 

manna sem farið hefir í gegnum mörg æfintýri um dagana; stendur það til að 

þau verði í letur færð og er hér því fljótt farið yfir sögu. 

 

1894: Jóna Benediktsdóttir og börn 

Jóna og maður hennar Gestur Björnsson búfræðingur fóru til Vesturheims 1892 ásamt tveimur 

börnum, Benedikt þriggja ára og Halldóru tveggja ára. Þau settust fyrst að í Argyle í Manitoba 

og svo í Narrows í sama fylki. Þau höfðu aðeins búið Kanada í um það bil tvö ár þegar Gestur 

féll frá.29 Svo virðist sem hann hafi verið einn ferð þegar hann drukknaði við fiskveiðar í 

norðanverðu Manitobavatni 30. júní 1894.“30  

 Gestur var greinilega vel liðinn heima á Íslandi, „talinn maður greindur, ráðsettur og 

gætinn.“ Hann hafði verið sýslunefndarmaður fyrir Mýrarhrepp og „búnaðist“ vel vestra. Þess 

vegna þótti mönnum „kynlegra“ ... „hér um sveitir, að hann án knýjandi orsaka skyldi taka sig 

upp af ábýlisjörð sinni Hjarðardal. Þar er eigi var annað sjáanlegt en að honum liði vel þar.“31 

 Dauði Gests hlýtur að hafa verið mikið áfall fyrir Jónu, sérstaklega þar sem líkið fannst 

ekki strax. Kviksögur komust á kreik um að Gestur hefði alls ekki drukknað heldur einfaldlega 

látið sig hverfa. „Hann átti nefnilega að hafa strokið til Gimli, sjezt í Selkirk, og seinna meir 

sjezt á götunum í Reykjavík“.32 Hér er vitnað í bréf sem birtist í Lögbergi 23. maí 1895. Það 

var ritað 10. maí af B. Christianson frá Narrows. Hann virðist taka af öll tvímæli um örlög 

Gests. „Því Gestur sálugi er nú rekinn upp úr vatninu, eða rjettara sagt bein hans, og til 

sannindamerkis skal jeg sýna hverjum sem vill, hvar hann er lagður.“ 

 Staða Jónu við lát Gests hefur verið nokkuð svipuð stöðu Þuríðar Jónsdóttur árið 1887. 

Hún var nú eina fyrirvinnan og þegar þarna var komið sögu voru börnin orðin þrjú. Jóna vildi 

fara aftur til Íslands. Þar átti hún fjölskyldu sem gat stutt hana og hún virðist ekki hafa getað 

hugsað sér að vera áfram í Kanada. En börnin voru aðeins tvö sem fóru með henni heim til 

Íslands eins og kemur fram í bréfi sem hún ritaði heima á Íslandi árið eftir og birtist í 

Lögbergi:33 

   

Þakkar ávarp. 

                                                 
29 Júníus H. Kristinsson, Vesturfaraskrá, bls. 194. 
30 Grettir 31. ágúst 1894, bls.68. 
31 Sama heimild. 
32 Lögberg 23. maí 1895, bls. 6.  
33 Lögberg 27. júní 1895, bls. 7. Bréfið er lítillega stytt og villan i ártalinu er annað hvort Lögbergs eða Lögbergs 

og bréfritara. 

Það er almennur siður og opinber skylda, að geta þess sem vel er gert, og þótt 

velgerða-mennirnir hafi sjálfir jafnt af, hvort þess er getið eða ekki , þá eru 

góðverkin sjálf svo fögur fyrirmynd, að þeirra má ekki vera að getið. Jeg get 

því með engu móti annað en getið þess opinberlega, og með hreinu hjarta, 

hvernig heiðurs-hjónin Bjarni Kristjánsson og kona hans, reyndust mjer sem 

sannir foreldrar og velgerðamenn, þegar jeg varð fyrir því sorgar tilfelli, að 

missa minn elskulega eiginmann, Gest búfræðing Björnsson, á sviplegan 

hátt. Jeg var komin í hús þeirra hjóna með öll börn mín, fyrir hálfum mánuði, 

áður en jeg missti manninn, og tóku þau þá hinn hjartanlegasta þátt í minni 

þungu sorg, þegar það tilfelli skeði. Eptir það var jeg hjá þeim með börnin í 

8 vikur, og þar sem Bjarni vissi að jeg vildi umfram allt komast heim til 

Íslands aptur, þá gerði hann allt sem mögulegt var til þess að því yrði 

framgengt. Hann leitaðist við að fá fyrir mig niðursett fargjald, (sem þó ekki 

tókst ) og studdi á allan hátt að því að greiða mjer veg, eins og jeg væri hans 

eigið barn. Þegar jeg var þannig búin að vera með 3 börn í 2 mánuði að öllu 

á vegum þessara heiðurshjóna, þá komst jeg á leið til Íslands, en að skilnaði 

buðu þau mjer að taka yngsta barnið, ársgamalt, til allrar umönnunar og 

uppeldis, sem sitt eigið barn, og auk þessa gáfu þau mjer *átta [dollara] í 

peningum. Þessi góðu hjón voru að vísu orðin þjóðkunn að veglindi og 

höfðingsskap á Íslandi, löngu áður en þau fluttu til þessa lands, o.s.frv. 

 

Hjarðardal við Dýrafjörð 

Þann 20. apríl 1894. 

Jóna Benidiktsdóttir. 

 

1895: Sigþrúður Ólafsdóttir 

Sigþrúður og eiginmaður hennar Jónatan Jakobsson húsmaður að Gjögri í Árneshreppi í 

Strandasýslu héldu til Vesturheims árið 1887. Allnokkur aldursmunur var á þeim hjónum, hún 

var 32 ára og hann var 57 ára.34 Eitthvað virðist þó á reiki með aldur Jónatans og samkvæmt 

Íslendingabók fæddist hann 4. nóvember 1828 sem þýðir að hann hafi verið 58 ára þegar þau 

hjónin fóru vestur. Ástæðan fyrir vesturferðinni var sú að Jónatan „var veikur og ósjálfbjarga“ 

                                                 
34 Júníus H. Kristinsson, Vesturfaraskrá, bls. 205. 

og „þau vonuðu að hann gæti fengið lækningu veiki sinnar, sem því miður varð ekki.“35 Eftir 

varð á Íslandi dóttir þeirra, Helga fimm ára, „sem þau skildu eftir hjá Magnúsi bónda 

Magnússyni og konu hans Guðrúnu Guðmundsdóttur (hálfsystur Sigþrúðar).“ Þau hjónin 

bjuggu að Hrófbergi í Staðarsókn í Strandasýslu. 

 Sigþrúður og Jónatan voru sæmilega stæð, „eftir því sem kallað er á Íslandi“ og skildu 

eftir „meðlag með dóttur sinni fram yfir fermingaraldur.“ Það þýddi hins vegar það að þau 

höfðu frekar lítið aflögu er vestur kom. Jónatan var óvinnufær og því kom það í hlut Sigþrúðar 

að vera fyrirvinnan. Heilsu Jónatans hrakaði sífellt og það fór svo að hann lést 8. október 1894. 

 „Sigþrúður er mesta dugnaðarkona, og vann sjer inn miklu meira en útheimtist til að 

forsorga sig og mann sinn. Hún komst því að þeirri niðurstöðu að hjer væri miklu meiri 

framtíðarvon fyrir sig og sína en á Íslandi.“ Hún sendi til Íslands 120 dollara sem hluta af 

fargjaldi fyrir Helgu dóttur hennar, tvær systur og móður sína að auki. Magnús á Hrófbergi 

taldi fólkið af því að fara og peningarnir voru sendir aftur til Sigþrúðar. Eftir lát Jónatans „fór 

hana að langa enn meir til að ná dóttur sinni til sín“. Þegar þarna var komið sögu var ljóst að 

Magnús mundi ekki sleppa dótturinni „nema að hún kæmi sjálf eptir henni.“ 

 Sigþrúður fór til Íslands sumarið 1895 með það í huga að sækja dóttur sína. Henni var 

vel tekið í Hrófbergi og ábúendurnir vildu að hún settist þar að. Það vildi Sigþrúður ekki og 

„þá neituðu þau að sleppa dóttur hennar og systur, Elísabetu (24 ára að aldri) sem einnig vildi 

fara með Sigþrúði, fyr en um næstu krossmessu.“ Sigþrúður sætti sig við þessa stöðu að sinni 

en svo virðist sem Magnús hafi bundið stúlkurnar í vist þegar hann frétti af komu hennar. 

Ákvað hún þá að bíða þar til árið væri liðið og vistartíminn væri útrunninn. Þá tók ekki betra 

við en Magnúsi virðist hafa verið þvert um geð að missa stúlkurnar til Ameríku. Við tóku 

fortölur, lygar um Ameríku og jafnvel hótanir „til þess að hindra að stúlkurnar færu með 

Sigþrúði, en þó hafði hún þær loks með sér við illan leik í sumar sem leið, og var hart á að þær 

fengju nóg föt með sér til að komast burt.“ Svo slæmt var ástandið að Sigþrúður þurfti að leggja 

til skó handa annarri þeirra, „á öðrum bæ.“  

 Kaup Elísabetar sem verið hafði á Hrófbergi í 10 ár átti að vera 36 krónur fyrstu árin en 

40 krónur upp frá því. „Allt sem hún fékk fyrir 10 ára vinnu, var tvær spjarir að jafnaði (um 12 

króna virði), sem henni var reiknað upp í kaupið, og 3 krónu úttekt á ári í kaupstað fyrstu árin, 

en 5 krónu úttekt hins síðari.“ Í lokin fékk hún söðul sem talinn var 56 króna virði. 

 Sigþrúður sneri aftur til Ameríku með dóttur sinni Helgu og Elísabetu systur sinni 

einhvern tíma um sumarið árið 1896. Sú ferð er ekki skráð í Vesturfaraskrá. 

                                                 
35 Lögberg 30. desember 1897, bls. 2. 

1907: Eymundur Jónsson og fjölskylda 

Eymundur fluttist frá Dilksnesi í Bjarnarneshreppi í Austur-Skaftafellssýslu til Kanada 1902 

ásamt eiginkonu sinni Halldóru Stefánsdóttur og þremur sonum þeirra hjóna, þá 63 ára.36 Svo 

virðist að það hafi gengið ágætlega fyrir fjölskylduna að koma undir sig fótunum í nýju 

heimkynnunum. Í bréfi sem hann ritar heim í ágúst ber hann sig vel og landið sem hann hefur 

valið er hann viss um að sé: „eitthvert besta landið í sveitinni og nú hef ég loksins fengið nærri 

vissu fyrir því að fá heimilisrétt á því.“ Honum finnst lánið leika við sig og „landeigendur geta 

hér lifað eins og dálitlir kóngar.“ Það sem gleður hann þó mest af öllu er „að blessuð konan 

mín er svo glöð og ánægð síðan hún kom hingað. Enda er þetta ár besta árið sem við höfum 

lifað saman og áttum við þó marga stund skemmtilega á gamla landinu.“37 

En það er ekki allt gull sem glóir og ekkert fæst fyrir ekkert, segir Eymundur. Þetta ritar 

hann 7. febrúar 1905: 38 

 

Ómögulega get ég hvatt landa mína til þess að flytja hingað. Þeir ættu að vara 

sig á því sem líður svona bærilega, og bærilega getur öllum liðið heima sem 

nenna að vinna eins og hér er unnið. Ég aumkva suma landa hér hvað lítið þeir 

gera úr sér þegar verið er að setja út á vinnu þeirra og siði af þeim sem áður eru 

komnir. Ég fyrir mitt leyti þóttist jafnsnjall þeim herrum og bauð þeim birginn, 

brigslaði þeim um heimsku og mont og óþrifnað, og það dugði. Þegar þeir komu 

með eitt og annað til aðgerðar sagði ég þeim að þeir væru búnir að vera svo lengi 

hér að þeir gætu það sjálfir og þyrftu víst ekki að sækja það til okkar 

græningjanna nýkomnu. Þá fór nú að draga úr mesta montinu. 

 

 Hvernig sem á því stóð breyttist viðhorf Halldóru til nýju heimhaganna eins og kemur fram í 

bréfi ritað 14. mars 1906. Það var ekki vegna þess að illa gengi eða að Eymundur vildi það 

sjálfur, það var tekin ákvörðun um að halda heim á leið . Það var vegna þess að „elsku konan 

mín og Siggi minn vilja fyrir hvern mun komast og á móti þeim get ég ekkert látið á meðan ég 

lifi og vil ekki gera það. Ég er nú bráðum 66 ára svo það hallar óðum undan fæti ofan í 

gröfina.“39 

                                                 
36 Júníus H. Kristinsson, Vesturfaraskrá, bls. 85. Sjá einnig: Páll Eggert Ólason, Íslenskar æviskrár, bls. 465–466. 
37 Bréf Vestur-Íslendinga III. 
38 Sama heimild.  
39 Sama heimild. 

1916: Friðgeir Halldórsson Berg 

Friðgeir var aðeins 17 ára þegar hann hélt vestur um haf árið 1900 með föður sínum Halldóri 

Bergfinni Jónssyni ekkjumanni sem þá var 57 ára.40 Friðgeir greinir frá því í endurminningum 

sínum að helsta ástæða vesturferðarinnar hafi verið sú að faðir hans undi sér ekki lengur á 

Íslandi eftir lát móður Friðgeirs. Óhætt er að segja að Friðgeir tók vesturferðinni fagnandi en 

hann hafði dreymt um það frá unga aldri að fara vestur um haf. Friðgeir kunni vel við sig vestra 

þar sem hann vann ýmis störf. Samt bar á því af og til að hann „var gripinn af þrá eftir að sjá 

Ísland að nýju.“41 Það var svo við andlát föður hans í apríl 1915 að þessi þrá tók „að grafa um 

sig“ svo um munaði og tók yfirhöndina. Árið 1916 hélt Friðgeir aftur heim til Íslands ásamt sjö 

öðrum Íslendingum sem allir ætluðu sér að setjast þar að. Í hópnum voru ein hjón, þrír ógiftir 

karlar og þrjár ógiftar konur.42 

                                                 
40 Júníus H. Kristinsson, Vesturfaraskrá, bls. 288. 
41 Friðgeir H. Berg, Að heiman og heim, bls. 225. 
42 Sama heimild, bls. 227. 

„Þrengra útgöngu en inngöngu“ 

Ný heimkynni, erfiðleikarnir sem fylgdu og heimþráin 

Íslendingarnir sem héldu til Vesturheims á tímabilinu 1870–1914 sáu þar flestir leið til betri 

framtíðar fyrir sig og sína. Harðindi, óblíð náttúra, landþrengsli, ófrelsi og lök kjör var það sem 

rak þá í þessa ferð sem var viðbúið í flestum tilfellum að ekki yrði snúið aftur úr. Samt sem 

áður báru þeir margir hverjir hlýjan hug til landsins sem þeir höfðu yfirgefið og dreymdi jafnvel 

um að snúa þangað aftur þegar frá liði og þá með hendur fullar fjár. Það eru hins vegar eflaust 

ýkjur að frá fyrstu dögum útflutninganna til þeirra síðustu hafi fjöldi fólks farið vestur um haf, 

„sem átti þá stærstu hugsjón og sterkustu þrá, að þeim mætti auðnast að koma heim eftir 

nokkurra ára dvöl í landi tækifæranna, með fult fangið af þessa heims gæðum og gagnlegri 

þekkingu, sem ættjörð þeirra mætti að haldi koma.“1  

Sannarlega voru vesturfarar sem dreymdi um að snúa aftur til gamla landsins hvort sem 

þeir höfðu stefnt að skammtímadvöl eða orðið fyrir vonbrigðum með nýja landið – en áttu þess 

ekki kost. Aðrir sneru aftur og af þeim voru einhverjir sem höfðu einlægan áhuga á að láta gott 

af sér leiða í heimalandinu. Þorsteinn Þ. Þorsteinsson var reyndar á því að „all-margir 

vesturfarar“ hefðu „flutt heim, sumir eftir langa veru í Vesturheimi, en meiri hlutinn eftir frekar 

skamma dvöl.“2 Hversu margir það voru kom ekki fram hjá Þorsteini. Líklegt er þó að þessi 

fullyrðing hafi verið sett fram án þess að nokkrar haldbærar upplýsingar væru til staðar henni 

til staðfestingar. En vesturfarar sneru aftur, hvort sem þeir voru allmargir eða ekki, hvort sem 

þar kom til löngun til þess að láta gott af sér leiða í heimalandinu eða einhverjar aðrar tilfallandi 

ástæður.  

 Það voru alls kyns erfiðleikar sem mættu landnemunum, sem margir hverjir voru 

allslausir þegar þeir komu til nýja landsins. Margir höfðu lagt allt undir og að snúa aftur var 

ekki inni í myndinni – að minnsta kosti ekki að svo stöddu. Tungumálið var framandi, veðurfar 

var ólíkt því sem þeir áttu að venjast, flugupestir herjuðu og fjarlægðir voru miklar. 

Búskaparhættir voru allt aðrir en á Íslandi og við tók aðlögun sem oft á tíðum fól í sér að menn 

þurftu að læra af reynslunni. Sú reynsla gat oft á tíðum reynt á og verið ansi bitur. 

Þó nokkuð er um það að íslenskir vesturfarar lýsi erfiðleikum, fátækt og slæmum 

aðstæðum í bréfum sínum og víst er að veruleikinn var oft annar en menn höfðu ímyndað sér. 

                                                 
1 Þorsteinn Þ. Þorsteinsson, Saga Íslendinga í Vesturheimi I. bindi, bls. 190. 
2 Sama heimild, bls. 191. 

Þannig tóku við í mörgum tilfellum „þrautir og skortur, þungar áhyggjur og oft þrælslegt strit.“3 

Strax árið 1875 heyrðust raddir um brostnar vonir eins og kemur fram í bréfi sem Jóhannes 

Halldórsson ritaði til mágs síns Benedikts Jónssonar. Þar segir hann frá Stefáni frá Ljósavatni, 

„en hann er einn af mínum bestu kunningjum hér vestra, en ég missi hann kannski bráðum því 

hann er einn af þeim sem hafa ekki fengið vonir sínar uppfylltar hér í gulllandinu og vill þess 

vegna fara heim aftur hið fyrsta.“ Ekki er annað að sjá en að Jóhannes hafi sjálfur orðið fyrir 

miklum vonbrigðum. Hann gat nú „dæmt eftir eigin reynslu, sem oftast hefur dregið dimmt ský 

fyrir hina barnalegu von sem var uppæst af heimskulegri trúgirni“. Reyndar voru vonbrigðin 

svo mikil að Jóhannes hafði einsett sér „að láta þetta verða sinn seinasta vetur fyrir vestan haf.“4  

Sama ár benti Loftur Jónasson á nokkuð sem margir hefðu mátt hafa í huga áður en þeir 

héldu vestur. Það var honum fjarri „að hvetja nokkurn sjálfbjarga bónda, einkum ef þeir eru 

rosknir orðnir, til Ameríkuferðar, en unga fólkið og fátækir fjölskyldumenn ættu að koma ef 

þeir gætu það fyrir fátækt.“5  

Í bréfum sínum til Einars Péturssonar í Skáleyjum á Breiðafirði árin 1879 og 1880 ráða 

Kristín Jónsdóttir og Sveinn Guðmundsson honum frá því að fara til Nýja Íslands. Kristín biður 

hann, ef hann hugsi sér til hreyfings til Vesturheims að fara ekki „til Nýja Íslands. Því ég get 

sagt þér litlar sögur af því lífi þess þar. Það hefur ekki nema kartöflur að lifa á þar og fisk og 

klæðleysi er þar. Ég hef ekki heyrt aumara líf en þaðan.“6  

Kreppur bitu og íslensku vesturfararnir máttu þola afleiðingar þeirra. Einhver dæmi 

voru um það að Vestur-Íslendingar vöruðu landa sína við því að halda til Vesturheims eins og 

Gunnsteinn Eyjólfsson gerði í Þjóðólfi 1894. Hann veit „ekki, hvað fólkið hugsar, að vera að 

flytja hingað í þessu árferði.“7 

Þegar komið var undir lok aldarinnar voru aðstæður íslensku landnemanna orðnar öllu 

betri að því leyti til að vestra voru fleiri landar sem hægt var að leita til þegar erfiðleikar 

steðjuðu að og þeir sem voru þar höfðu komið sér betur fyrir. Í bréfi til Margrétar 

Sigurðardóttur árið 1891 er Stefán Gunnarsson á því að flutningar vestur hafi verið í minna lagi 

þá undanfarið. Það sýni líklega að aðstæður séu að sumu leyti betri „í gamla landinu en var 

fyrir þremur, fjórum árum, og sannarlega auðgar það ekki Íslendinga fyrir vestan haf að taka á 

móti alls lausum löndum sínum ár eftir ár og koma þeim á framfæri.“ Þrátt fyrir það „langar 

                                                 
3 Þorsteinn Þ. Þorsteinsson, Saga Íslendinga í Vesturheimi I. bindi, bls. 205. 
4 Bréf Vestur-Íslendinga I, bls. 148–149. 
5 Böðvar Guðmundsson, Bréf Vestur-Íslendinga I, bls. 99. 
6 Þjóðskjalasafn Íslands. Sýsluskjalasafn Barðastrandasýsla ED2/5. 
7 Þjóðólfur 7. september 1894, bls. 169. 

menn hér til að ættingjar og vinir komi þó þeir viti að þeir verði að hjálpa þeim þegar þeir eru 

komnir hingað vestur.“8  

Einhverjir höfðu flutt til Ameríku gegn vilja sínum og eflaust var í einhverjum tilfellum 

óeining innan fjölskyldna um hvaða stefnu skyldi taka. Erlendur Guðmundsson sem fór vestur 

um haf um aldamótin ásamt eiginkonu sinni Ingibjörgu Kristmundsdóttur og tveimur dætrum 

greindi frá því í ævisögu sinni að hann hefði alltaf verið andvígur vesturferðunum. Þegar 

eiginkona hans tók af skarið og krafðist þess að þau brygðu búi og flyttu á mölina taldi hann 

skárri kost að flytja til Ameríku heldur en að gerast „burðarmaður“ á mölinni.9 

Það voru svo alltaf einhverjir sem þráðu að snúa aftur og dreymdi um þá stund sem þeir 

gætu farið aftur til landsins sem þeir höfðu yfirgefið. Þegar á reyndi var það öllu þyngra í 

framkvæmd en hugurinn sá í hillingum. Vesturheimur fastsetti flesta þá sem höfðu séð fyrir sér 

skamma dvöl „engu síður en hina, sem alfarnir fluttu í hug og hjarta.“10  

 Svo fór að flestir landnemarnir náðu að pluma sig og flestir komu ágætlega undir sig 

fótunum. En það voru alltaf einhverjir sem urðu undir og enn aðrir sem áttu litla möguleika á 

að geta klárað sig í nýju landi. Þannig voru ekki færri en 40 vesturfarar af 277 manna hópi sem 

fór með skipi frá Borðeyri 1887 sem voru á vegum hreppsnefnda. Brottför skipsins dróst og 

hreppsnefndirnar urðu að leggja ómögunum til framfærslueyri á meðan beðið var. Nefndirnar 

gerðu síðan kröfu til endurgreiðslu á bótum sem vesturförunum var úthlutað vegna biðarinnar. 

Í framhaldi ritaði Páll Sigurgeirsson Bardal, einn forsvarsmanna Íslendinga í Winnipeg, 

sýslumanni Strandasýslu bréf 21. ágúst 1889, þar sem hann lagðist gegn því að dregið yrði af 

bótum vesturfaranna. Í bréfinu kemur fram að stórar fjölskyldur sem hafi verið á sveit hafi 

verið sendar vestur án þess að hafa „eitt einasta sent til þess að kaupa sér eina máltíð, þegar 

hingað kemur, og ofan á kaupið er oft svo ástatt, að enginn í fjölskyldunni er vinnufær.“11 

Sumir vesturfararnir sem fóru á vegum hreppsnefnda komust reyndar aldrei til 

fyrirheitna landsins eins og kemur fram í Ísafold 1887. Þar er sagt frá því að með Camoens 26. 

júlí hafi komið „aftur til baka 5–6 vesturfarar sem fóru með því síðast fargjaldslausir, ekki meir 

en svo frjálsmannlega.“ Leitt er að því getum að hreppurinn sitji uppi með ekki aðeins 

fargjaldið til Skotlands, heldur einnig frá Skotlandi.12 

Ekki tók mikið betra við hjá Birni Pálssyni rúmlega sextugum bónda sem sendur hafði 

verið allslaus til ættingja í Vesturheimi árið 1891 annaðhvort af fjölskyldunni heima á Íslandi 

                                                 
8 Bréf Vestur-Íslendinga I, bls 308. 
9 Erlendur Guðmundsson, Heima og Heiman, bls. 144–145. 
10 Þorsteinn Þ. Þorsteinsson, Saga Íslendinga í Vesturheimi I. bindi, bls. 190. 
11 Helgi Skúli Kjartansson, Framtíð handan hafs, bls. 60–61. 
12 Ísafold 26. júlí 1887, bls. 133. 

eða hreppnum. Þegar til kom vildu ættingjarnir vestan hafs ekkert með hann hafa og hann var 

sendur öfugur aftur heim til Íslands.  

Heimþrá og söknuður eftir ástvinum var oft til staðar eins og kemur fram í bréfi Jónasar 

Jónssonar Hunford til tengdamóður sinnar Margrétar Sigvaldadóttur skömmu eftir komuna til 

Vesturheims árið 1883. Í því hafði hann áhyggjur af konu sinni. Jónas var sjálfur ánægður með 

vistaskiptin en það sama átti ekki við konu hans Margréti Bjarnadóttur. „Í bráðina þykir mér 

þyngst að bera það ef konan mín er kvalin af óyndi.“ Hann segir að hún láti ekki á miklu bera 

en óyndið hafi þó ágerst heldur og hann býst ekki við því að það lagist „ nema ef svo færi að 

eitthvað af ykkur, fólki hennar, kæmi vestur.“ Hann myndi una sér vel „ef hún gæti verið róleg 

og ánægð.“ Ef ekki „þá heldur en hún þvingist fleiri ár af óyndi og óánægju skal ég með Guðs 

hjálp fara með henni til Íslands aftur og verja þar til gjörvöllum kröftum mínum og hverjum 

þeim peningi sem ég kemst yfir.“13 

Heimþrá er svo rauði þráðurinn í bréfum Matthildar Þorvarðardóttur en hún flutti til 

Vesturheims árið 1903 ásamt eiginmanni sínum og þremur börnum. Matthildur missti tvö barna 

sinna á leiðinni til hinna nýju heimkynna og svo virðist sem hún hafi aldrei jafnað sig fullkom-

lega á þeirri raun. Hún ritar til föður síns frá Stóra Mountain 3. ágúst 1903 að við komuna til 

Winnipeg hafi þeim verið „holað inn í það argvítugasta greni sem hægt er að hugsa sér.“ Hún 

fer hörðum orðum um umboðsmanninn Jón Grant sem „hefir víst eins vel gjört það í ábataskyni 

við sjálfan sig að tæla sem flesta með sér svo hann hefði sem mesta peninga upp úr ferðinni.“ 

Hitanum og ólofti í borginni kennir hún um dauða barna sinna. „Það hafa verið ákaflegir hitar 

hér í sumar enda hafa börnin hrunið niður, helst þau íslensku. Það dóu 99 börn á einni viku en 

það var víst eitthvað hérlent af þeim.“ Matthildur hafði einnig veikst og var: 14 

 

skárri síðan ég kom út á landið. Það eru 14 mílur héðan og inn í Winnipeg. Mér 

eða okkur líður vel að því leyti að hjónin hér eru mér mjög góð og 

hluttekningasöm en mér finnst mér ekki geta notast það fyrir óyndinu sem á mig 

stríðir og ég hef aldrei fundið til fátæktar minnar fyrr en nú að geta ekki komist 

heim aftur, því einhver hefði orðið til að taka mig með einu barni þegar þangað 

væri komið og það væri þó ólíkt eða vera hér.  

  

Heimþrá Matthildar kemur fram í bréfum hennar næstu árin og þetta skrifar hún frá Winnipeg 

19. janúar 1905: 15 

                                                 
13 Bréf Vestur-Íslendinga II, bls. 476–477. 
14 Bréf Vestur-Íslendinga III. 
15 Sama heimild. 

Sannleikurinn er sá að þegar ég fer að skrifa heim að þá verður hugurinn allur 

heima svo ég get helst hvorki hugsað né skrifað neitt sem hér við ber. Það veit 

enginn nema Guð hvað ég þrái að komast heim aftur og geta eitt þessum 

lífsstundum mínum sem eftir eru híma á gamla landinu, þó ég sjái aftur að maður 

þurfi að litlu að víkja hvað efnahag snertir þegar maður er búinn að eyða öllu 

sínu og flæmast hingað. Ameríka hefir ekki verið fögur fyrir mér, hvorki 

tilsýndar né að reyna hana, og ef manni þykir erfið afkoma heima þá er það alveg 

eins hér nema fyrir einhleypu fólki. ... Ég veit að það er líka margur hér 

óánægður og óskar að hann hefði aldrei stigið fæti sínum hingað því þó landið í 

sjálfu sér sé hér að mörgu leyti gott þá eru hér óteljandi erfiðleikar, en þeirra er 

aldrei getið þegar verið er að sýna manni tilsýndar hingað. 

 

Bréf Matthildar ná allt til ársins 1939 og eru merk heimild um líf vesturfaranna í hinum nýju 

heimkynnum. Matthildur fór aldrei aftur til Íslands eins og hún þráði. Árið 1917 skrifar hún 

eftirfarandi frá Howardville í Manitoba: 16 

  

Mikið vildi ég óska að ég væri komin heim aftur með alla mína familíu og aldrei 

kann ég hér við mig, síst síðan ég flutti hingað, enda er hér erfitt og óhentugt. 

Það er ekki gaman að vera á erfiðri jörð þegar maður er orðinn lúinn og ónýtur. 

Ef Guð lofar mér að lifa vona ég að einhvern tíma renni upp sá dagur að ég geti 

farið heim, þó ekki væri nema snögga ferð.  

  

Erlendur Guðmundsson óskaði þess heitast eins og Matthildur að komast aftur til heimahagana. 

Hvorugt þeirra gat látið þann draum rætast. Ekki sneru Jóhannes Halldórsson og Stefán frá 

Ljósavatni heldur aftur til Íslands. Erfiðleikarnir sem þeir upplifðu tengdust sennilega því að 

vera staddir í nýju landi og þekkja ekki til aðstæðna. Tímabundið atvinnuleysi þar sem þeir 

söfnuðu skuldum og sáu ekki fram á að hlutirnir yrðu neitt betri en í gamla landinu hjálpuðu 

ekki til og þá sérstaklega í ljósi þess hversu væntingarnar voru miklar til nýja landsins. Eflaust 

voru fleiri sem svona var ástatt um, þeir óskuðu þess heitt að komast aftur til gamla landsins 

en aðstæður leyfðu ekki að úr yrði. 

 

Leiðin heim  

Þannig voru erfiðleikar við aðlögun að hinu nýja samfélagi oft til staðar og oft hefur hugurinn 

leitað heim til Íslands. En heimþrá og blákaldur veruleikinn voru ekki góðir rekkjunautar og 

                                                 
16 Sama heimild. 

fóru sjaldnast vel saman. Veruleikinn var sá að vesturfararnir voru nú í nýjum heimkynnum og 

leiðin heim gat verið þyrnum stráð ef hún var þá fær. Þar spilaði inn í meðal annars það að 

ferðin gat verið mikið fyrirtæki og þyngra úrræði en útleiðin. Í tilfelli Sigurðar Gíslasonar sem 

fjallað er um annars staðar hér í ritgerðinni kostaði fargjaldið heim til Íslands öllu meira en 

fargjaldið til Ameríku. Þar munaði þó nokkru en fargjaldið út var 130 krónur en heim 186 

krónur. Fyrir fátæka bændur var þetta mikið fé og alls óvíst var um afraksturinn er heim var 

komið. Náttúruhamfarir og harðindi í heimalandinu hafa væntanlega ekki gert þann valkost 

mjög aðlaðandi oft á tíðum. Ferðalagið heim gat verið langt eins og kemur fram í lýsingu á ferð 

Sigurðar Christophersonar sem hófst 4. febrúar 1900 í Winnipeg. Þaðan var farið:17 

  

 með Canada Pacific-lestinni, áleiðis til Ottawa. Eftir eins dags viðstöðu þar 

fer hann til Portland, í Maine-ríki, og siglir þaðan með Allanlínu-skipi til 

Liverpool. Eins og vér höfum áður getið um í blaði voru, þá ætlar Mr. S. 

Cbristopherson til Íslands, og býst hann við að fara frá Leith hinn 10. marz 

með póstskipinu „Laura" til Reykjavíkur. Með Mr. Christopherson fór einn 

sonur hans, Halldór, og fer hann einnig alla leið til Íslands.  

 

Í för með þeim Sigurði og Halldóri slóst Kristján Benediktsson sem dvalið hafði í Kanada í tólf 

ár og vegnað vel. Hann var nú á leið í „skemtiferð“ til Íslands. Kristján var svo vel megandi að 

hann hafði ráð á því að fara í skemmtiferð til gamla landsins en hann hafði ekki í hyggju að 

setjast þar að. Sigurður var hins vegar í opinberum erindagerðum. Hann var umboðsmaður 

sambandsstjórnarinnar í Ottawa og var væntanlega á leiðinni til Íslands til að lokka fleiri 

Íslendinga til Kanada.18 

  Ferð nokkurra Íslendinga árið 1897 var öllu flóknari en ferð þessara þriggja félaga. 

Þeir lögðu upp frá Winnipeg til New York, þaðan til Noregs, frá Noregi til Svíþjóðar, þaðan til 

Danmerkur og svo loks með póstskipinu heim.19 Hugsanlega voru það fleiri en Flóvent Jónsson 

sem fóru enn frekari krókaleiðir. Hann réði sig á erlend skip og komst þannig á áfangastað. 

Varla hafa þeir þó verið margir sem voru jafn ákveðnir og útsjónarsamir og hann.  

Siglingin frá Leith gat reynt á og ekki var póstskipið alltaf á réttum tíma. Þá bættist við 

aukakostnaður vegna gistingar þar. Þá var ferðin með frá Leith ekki alltaf þægileg eins og 

Eyjólfur Nikulásson og fjölskylda komust að. Þau lögðu upp frá Winnipeg um miðjan 

                                                 
17 Lögberg 8. febrúar 1900, bls. 1. 
18 Lögberg 25. janúar 1900, bls. 8. 
19 Lögberg 22. apríl 1897, bls. 8. 

september 1897 og komu ekki til Reykjavíkur fyrr en 3. nóvember eftir langa og stranga ferð. 

Siglingin frá Leith með eimskipinu Hjalmar reyndi sérstaklega á. Í Nýju Öldinni 6. nóvember 

kemur fram að börnin voru fjögur og „voru flest lasin, eitt nær dauðvona af kulda og vosbúð í 

lestinni (svo nefndri 2. lyfting) á skipinu.“ Fjölskyldan átti því ekki annarra kosta völ en að 

hafa vetrarsetu í Reykjavík „því barnið var ekki ferðafært.“ Ekki virðist traustið hafa verið 

mikið á sjófærni Hjalmar því á Skotlandi urðu eftir nokkrir farþegar er „þorðu ekki að hætta 

lífi sínu með skipinu.“ Þeir tóku þann kostinn að bíða eftir Laura sem var væntanleg nokkrum 

dögum síðar.20 

Þegar leið á vesturflutningana voru uppi raddir á Íslandi um það að nauðsynlegt væri 

að styrkja landa vestan hafs til heimferðar. Að mati þeirra sem það vildu voru flestir íslensku 

landnemarnir fastir í Vesturheimi og þráðu ekkert heitar en að komast aftur til fósturjarðarinnar. 

Það væri því öllum til hagsbóta að þetta fólk kæmi aftur heim sérstaklega þegar skortur var á 

vinnuafli á Íslandi. Þetta var til dæmis afstaða Otto Wathne en hann var með umfangsmikinn 

atvinnurekstur á Austurlandi á seinni hluta 19. aldar. Hann rak meðal annars skipafélag sem 

stundaði siglingar á milli Íslands og Noregs. Wathne bauðst til þess árið 1895 að gefa afslátt á 

farinu frá Noregi til Íslands út á það að hann fengi styrk úr landssjóði. Vestur-Íslendingarnir 

áttu þá að sigla til Noregs og takan þaðan skip Wathne til Íslands.21 Ekkert varð úr því að hann 

fengi styrkinn. Þetta kostaboð féll um sjálft sig og íslensku fátæklingarnir í Vesturheimi sátu 

þar eftir með sárt ennið. 

En þrátt fyrir að það væru Íslendingar í Vesturheimi sem þráðu ekkert heitar en að 

komast aftur heim er líklegt að lýsingar af ástandinu heima hafi valdið því að menn hugsuðu 

sig um tvisvar og teldu jafnvel að þeir væru að vaða úr öskunni í eldinn með því að fara aftur 

heim. Í Lögbergi 23. júlí 1896 var birt ferðasaga Jóns Sveinbjörnssonar „frá Argyle-byggð, 

sem fór til Íslands snemma í apríl í vor“. Hann var þá nýkominn aftur með son sinn, tíu ára sem 

hann fór að sækja til Íslands. Hann lét:22  

 

dauflega af ástandi manna á Suðurlandi. Þar hefur verið algert fiskileysi að 

heita má síðastl. þrjú ár, en þó verst í vetur og vor. Tíðin hafði verið fjarska 

köld og stirð í allt vor, jörð lítið farin að grænka um Jónsmessu (24. júní). 

Tún þá gráskellótt, ofurlítill grænn litur á mýrum sem slegnar voru í fyrra, en 

enginu grænn litur á sinujörð. Fram að Jónsmessu voru lengst af ýmist 

                                                 
20 Nýja Öldin 6. nóvember 1897, bls. 27. 
21 Sjá t.d. Lögberg 15. ágúst 1895, bls. 4–5. 
22 Lögberg 23. júlí 1896, bls 1. 

stórrigningar eða þokusúld og snjóaði opt niður undir bæi. Á Norðurlandi 

hafði tíðin verið enn kaldari – að eins kominn ofurIítill grænn litur á jörð í 

skjóli. Mr. Sveinbjörnsson dvaldi lengst af í Borgarfirðinum, en skrapp þó 

austur í Árnessýslu. Hann dvaldi á Suðurlandi um 6 vikur, og allan þann tíma 

komu að eins 3 dagar, sem heita máttu sólskins- og bjartviðris dagar. Kláði 

segir Mr. Sveinbjörnsson að sje víða í fje manna á Suðurlandi og sje að 

útbreiðast. Tíð hafði verið fjarska úrfellasöm í allan vetur eptir nýár, – ýmist 

snjókomur eða kalsarigningar. Fjárflutnings-bann Englendinga þykir mjög 

ískyggilegt um allt Ísland, og botnvörpuveiðarnar voðalegar fyrir sjófólkið í 

kringum Faxaflóa. Fjölda manns af Suðurlandi langar til að komast til 

Ameríku, en hefur ekki efni á að komast. Fargjöld eru nú 160 krónur frá 

Reykjavík og öðrum höfnum frá Íslandi alla leið til Winnipeg. Ekki þykja 

Mr. Sveinbjörnsson framfarirnar miklar þau 9 ár, sem liðin voru frá því hann 

flutti frá Íslandi til Manitoba, efnahag manna lítið sem ekkert farið fram og 

framtíðarhorfurnar mjög óálitlegar. Lítill þótti Mr. Sveinbjörnsson 

menningarbragurinn í höfuðstað landsins. Sjerílagi blöskraði honum að sjá 

fólk bera þar vörur á bakinu eða draga vagna eins og það væri ökudýr, í stað 

þess að nota hesta til slíks. Hvað snerti samanburð á kjörum bænda og 

vinnufólks á Íslandi og hjer í Manitoba, þá segir Mr. Sveinbjörnsson að það 

þoli engan samanburð. Fólk hjer (Íslendingar) búi yfir höfuð við svo miklu 

betri kjör en á Íslandi, að það sje enginn samjöfnuður. Þó mönnum þyki 

ýmislegt að hjer, þá sjái menn bezt mismuninn þegar menn komi til Íslands 

aptur. 

 

Einhverjir tóku þó áhættuna og sneru aftur. Þeirra á meðal var Sigurður Sölvason sem 

tók sig upp með konu og sjö börn og hélt aftur til Íslands árið 1908.23 Sigurður hefur greinilega 

verið vel stæður fyrst að hann gat fjármagnað slíka ferð og ekki aðeins ferðina út því dvölin 

heima varð ekki löng. Fjölskyldan sneri aftur árið eftir eins kemur fram í Lögbergi 22. júli 

1909. Börnin voru að vísu aðeins fimm í fóru með þeim til baka ef marka má Lögberg. 

Fjölskyldan hafði dvalið þetta eina ár í Reykjavík. „Hann kom hingað í svip, lét illa yfir 

                                                 
23 Lögberg 2. apríl 1908, bls. 8. 

peningavandræðum í Reykjavík, en tíðarfar sagði hann ágætt. Hann hélt héðan áleiðis til 

Westbourne, Man., á laugardaginn og ætlar að setjast þar að.“24 

Varla hefur það svo verið eftirsóknarvert fyrir þá sem höfðu verið í vinnumennsku 

heima á Íslandi að fara aftur í vinnumennskuna með þeim kostum og ókostum sem henni 

fylgdu. Þá var varla um annað að ræða en að fara í lausamennsku. Spurningin var svo sú hvort 

lausamennska var eitthvað eftirsóknarverðari á Íslandi en í Ameríku og hvort það borgaði sig 

efnahagslega að fara aftur til Íslands. Fyrir fölskyldufólk var þetta spurningin um það hvort það 

væri þess virði að rífa sig aftur upp eftir að hafa komið sér sæmilega fyrir í nýja landinu og 

byrja á nýjan leik aftur. Það var hreinlega stórmál nema viðkomandi ætti þess meira undir sér. 

Fyrir þá sem voru fastir í fátæktargildru í Vesturheimi var svo heimferð líkast til ekki einu sinni 

valkostur, efnahagslegar aðstæður sáu til þess .  

Hafa verður í huga þær miklar breytingar á búskaparháttum sem áttu sér stað á Íslandi 

seint á 19. öld og snemma á þeirri 20. Straumurinn sem hófst í lok 19. aldar af landsbyggðinni 

í þéttbýlið var stöðugur allt fram á miðja 20. öld. Miklar framfarir urðu á 19. öld og þá 

sérstaklega á seinni hluta aldarinnar. Er þá gjarnan miðað við þjóðhátíðarsumarið 1874 og að 

þá hafi hraði framfaranna aukist svo um munaði. Að sama skapi urðu miklar breytingar á lífi 

fólks, á húsakosti, viðurværi, hreinlæti og framleiðslu bæði til lands og sjávar.25 Mikil 

fólksfjölgun og breyttir atvinnuhættir bæði til sjávar og sveita kölluðu því á breytta skipan. 

Sérstaklega fjölgaði íbúum í þéttbýli. Fjöldi íbúa Reykjavíkur fjórfaldaðist til dæmis frá 

aldamótum til ársins 1930, úr 6.682 í 28.304. Á landsvísu á sama tímabili fjölgaði íbúunum 

hins vegar úr 78.470 í 108.861 eða um tæp 40%.26 Óhjákvæmilega fylgdu ýmis vandamál í 

kjölfarið sem oft voru erfið úrlausnar. Húsnæðisskortur og offramboð á vinnuafli í þéttbýli – 

og atvinnuleysið sem fylgdi í kjölfarið – voru meðal þeirra. Við afnám vistarbandsins jukust 

kröfur um laun í sveitum og þar var oft á tíðum skortur á vinnuafli vegna þess að bændum gekk 

sífellt verr að bjóða samkeppnishæf laun. Þannig hlaut því að fylgja ákveðin óvissa að fara 

aftur til Íslands og þess lengur sem landnemarnir voru í nýja landinu þess fjarlægara varð gamla 

landið og sást kannski ekki lengur nema í hillingum. 

Tölur sem koma fram um frumbyggja í íslensku byggðinni í Norður-Dakota eru í ljósi 

alls þessa afar athyglisverðar en byggð þar hófst upp úr 1875. Af rúmlega 250 fjölskyldum sem 

settust þar að er aðeins getið um tvær sem sneru aftur til Íslands. Önnur fjölskyldan festi rætur 

á Íslandi en hin gerði það ekki heldur sneri aftur til Vesturheims. Þetta hlutfall er athyglisvert 

                                                 
24 Lögberg 22. júlí 1909, bls. 1. 
25 Helgi Skúli Kjartansson, Ísland á 20. öld, bls.15. 
26 Hagskinna, bls. 120–122. 

þegar litið er til þess að þegar á leið þrengdi að í Íslendingabyggðunum á þessum slóðum og 

margar fjölskyldur leituðu annað. Þær fóru ekki aftur til Íslands heldur til annarra svæða ýmist 

í Bandaríkjunum eða í Kanada.27 Hér má sjá það mynstur að íslensku vesturfararnir leituðu 

ekki aftur til gamla landsins. Frekar voru það ný tækifæri í nýja landinu sem ráku þá áfram. 

Svipaða mynd má einnig sjá þegar fyrstu landnemarnir gáfust upp á harðræðinu á Nýja Íslandi 

veturinn 1876. Það er ekki að sjá að það hafi hvarflað að þeim að nú væri komið gott og best 

væri að halda aftur heim. Ef svo var þá varð ekkert úr því. Sama má segja um 

Íslendingabyggðirnar í Nova Scotia. Þegar þær lögðust af var stefnan tekin í vesturátt en ekki 

í austur.  

 

Ástæður fyrir heimflutningi 

Fyrir þá sem vildu snúa heim hefur því verið að mörgu hyggja áður en endanleg ákvörðun var 

tekin og fyrir marga var sú ákvörðun varla auðveldari en þegar ákvörðunin var tekin um það 

að flytja vestur um haf. Fyrir einhverja var það ákvörðun sem fól það í sér að viðurkenna að 

röng ákvörðun hefði verið tekin í upphafi með því að fara til Vesturheims. Fyrir aðra var það 

óvissan sem óneitanlega hlaut að felast í því að fara aftur til gamla landsins og takast á við þær 

aðstæður sem voru þar. Því lengur sem veran var í Vesturheimi þeim mun meir höfðu 

vesturfararnir aðlagast aðstæðum þar og þess fjarlægara var landið sem þeir höfðu yfirgefið. 

Fyrir aðra var þetta auðveld ákvörðun. Þeir höfðu aldrei ætlað að setjast að til langframa og nú 

var kominn tími til að fara heim. Aðrir þjáðust af heimþrá og þá var ákvörðunin auðveld en 

gjörðin kannski ekki eins. Slæmt efnahagsástand í Ameríku gat verið kveikjan að því að haldið 

var heim en kreppur gengu reglulega yfir með tilheyrandi atvinnuleysi og hækkandi verði á 

nauðsynjavörum. 

 Þegar er litið til þeirra heimilda sem fundist hafa við gerð þessarar ritgerðar virðist 

ómögulegt að alhæfa nokkuð um það hvers vegna þeir Íslendingar sem sneru aftur stigu það 

skref. Til þess eru gögnin of gloppótt og of litlar upplýsingar fyrir hendi. Það er þó í nokkrum 

einstökum tilfellum þar sem ástæðan kemur nokkuð glöggt í ljós. Það var ýmislegt sem ýtti og 

annað sem togaði. Þó virðist mögulegt að flokka ástæður heimflutnings lauslega á eftirfarandi 

máta. 

 

1. Breytingar á fjölskylduhögum 

                                                 
27 Thorstína S. Jacksson, Saga Íslendinga í Norður-Dakota, bls. 145–461. 

2. Stutt dvöl – líkaði ekki – heimþrá – ætlaði ekki að setjast að 

3. Efnast – fer heim – ætlar að eyða ævikvöldinu heima á Íslandi 

 

Undir breytta fjölskylduhagi má flokka til dæmis heimferð Jónu Benediktsdóttur, Þuríðar 

Jónsdóttur. Þá var heimferð Kristjáns Erlendssonar árið1894 að vilja foreldra hans sem voru 

orðin öldruð og ófáanleg að fara vestur um haf.28  

 Örfá dæmi eru um það að ástæða heimferðar sé gefin upp sem sú að viðkomandi hafi 

ekki líkað vestan hafs. Það kemur þó fram í bréfi Jóhannesar Halldórssonar að hann var afar 

óánægður í hinum nýju heimkynnum. Hann lét verða af því að fara heim þó að það drægist 

eitthvað. Það fer svo ekki á milli mála í tilfelli hjónanna Jóns Einarsonar og Ingibjargar 

Hreinsdóttur að þeim líkaði ekki. Dvöl þeirra í Vesturheimi varð endaslepp. Þau fluttu út árið 

1905 þá bæði um fimmtugt.29 Þeim líkaði ekki og sneru félaus aftur árið eftir. 

Nokkur tilvik eru um það að þeir sem höfðu efnast vel í Ameríku héldu heim á leið og 

vildu njóta ávaxtanna af erfiðinu í gamla landinu. Þar á meðal má nefna feðgana Björn 

Björnsson Póst og Gunnlaug son hans sem sneru aftur 1915. Eftir aldarfjórðungs veru í 

Vesturheimi var kominn tími til að halda heim á leið.30 Þeir keyptu Kvígsstaði í Mýrasýslu og 

hófu þar búskap.31 Björn var þá orðinn „háaldraður maður, en þó all-ern“.32 Sigurbjörg Helga-

dóttur ljósmóðir sem kom heim frá Ameríku 1904 hafði efnast svo vel í Ameríku að hún gat 

gefið „Reykholtsdals- og Hálsahreppum 300 krónur, til stofnunar sjúklingasjóðs“.33 Ekki gátu 

allir þeir sem sneru aftur frá Ameríku og höfðu gert það gott notið ávaxtanna. Það kom berlega 

í ljós í tilfelli Sigfúsar Árnasonar. Hann hafði grætt þar fé en á heimleiðinni „var stolið af 

honum öllum fjármunum hans.“34 

 Koman til baka var svo ekki alltaf eins og ætlað var og ekki festu allir þessir fyrrum 

vesturfarar rætur í gamla landinu eftir heimkomuna rétt eins og gerðist með fjölskyldur 

Sigurðar Gíslasonar og Sigurðar Sölvasonar. Einhverjum leist ekki á blikuna þegar heim kom. 

Í Lögbergi í ágúst 1898 segir frá Einari Einarssyni „frá Victoria, B. C.“ sem kom aftur til Íslands 

árið 1897 með það í huga að setjast þar að. Honum leist ekki á ástandið heima og snerist hugur 

og „áleit þann kostinn beztan að flytja hingað vestur aptur.“35 

                                                 
28 Lögberg 14. desember 1916, bls. 7. 
29 Júníus H. Kristinsson, Vesturfaraskrá, bls. 93. 
30 Heimskringla 6, maí 1915, bls. 2. 
31 Lögrétta 26. maí 1915, bls. 85. 
32 Heimskringla 6. maí 1915, bls. 2. 
33 Ísafold 27. ágúst 1904, bls. 221. 
34 Norðurland 20. desember 1913, bls. 200. 
35 Lögberg 25. ágúst 1898, bls. 8 

Ekki má gleyma gamla manninum sem hélt til Íslands til að bera þar beinin eftir langa 

dvöl í Vesturheimi. „En þá fanst honum alt svo umbreytt og autt. Allir hans æskuvinir voru 

liðnir undir lok. Festi því ekki yndi þar og hvarf vestur aftur sumarið 1909, eftir eins árs dvöl 

á ættlandinu kæra.“36 Þannig var draumurinn oft allt annar en veruleikinn, ekki bara í nýja 

landinu, heldur einnig í hinu gamla.

 

Lokaorð 

Það fer varla á milli mála að það sem markar einna helst sögu Íslands á árabilinu 1870–1914 

er brottflutningur Íslendinga í stórum stíl til Vesturheims. Á þessu tímabili fluttu að minnsta 

kosti 16.000 manns af landi brott. Það var kannski ekki mikill fjöldi þegar litið er á stóru 

myndina af flutningunum vestur um haf en fyrir fámenna þjóð sem taldi rétt um 70.000 var 

þetta mikil blóðtaka. En einhverjir þeirra sem fluttu vestur sneru þó aftur, hvort sem það var 

vegna þess að nýja landið stóð ekki undir væntingum eða þá dreymdi um að geta stutt við gamla 

landið og hjálpað því inn í nútímann, eða þá af einhverri annarri ástæðu. Hversu margir þeir 

voru er ekki hægt að fullyrða um. Til þess vantar upp á heimildir. Þær heimildir sem notaðar 

voru við gerð þessarar ritgerðar benda þó til þess að slíkir flutningar íslenskra vesturfara hafi 

ekki verið í miklum mæli. Rannsökuð voru íslensk og vestur-íslensk fréttablöð frá tímabilinu 

1870–1916. Það gefur auga leið að fyrstu árin þegar fáir fluttu af landi brott komu fáir eða engir 

til baka. Það var ekki fyrr en í desember 1873 að frétt birtist í íslensku blaði að til landsins hefði 

komið íslenskur vesturfari sem væri „alkominn“ heim til Íslands. Þessi fyrsti heimflutti Vestur-

Íslendingur sneri hins vegar aftur til Ameríku þremur árum síðar. Þannig er upphafspunktur 

rannsóknarinnar árið 1873. Erfiðara reyndist að ákveða hvar endapunkturinn skildi vera en að 

lokum ákveðið að hann skildi vera árið 1916. Erfitt var þá orðið um heimildir, fréttamat virðist 

hafa breyst og farþegalistar sem birtust áður í íslenskum blöðum voru ekki lengur til staðar. 

Fyrsta tímabilið sem rannsakað var, 1873–1890 er það tímabil sem flestir Íslendingar 

fluttust til Vesturheims en fæstir sneru aftur, bæði tölu- og hlutfallslega. Miðað við heimildir 

sneru varla mikið fleiri en 50 aftur á þessu tímabili af um það bil 10.000 sem fluttu af landi 

brott. Samkvæmt þessu voru það færri en 0,5% sem sneru aftur á tímabilinu 1873–1890. Færð 

eru rök fyrir því að þeir hafi líklega verið eitthvað fleiri sem komu aftur – en þeir hafi ekki 

                                                 
36 Lögberg 1. júní 1916, bls. 8. 

verið mikið fleiri. Því sé ekki hægt, ef miðað er við vanhöld, að gera ráð fyrir því að þeir hafi 

verið mikið fleiri en 1% þeirra sem fluttu vestur – um það bil 100. 

Á tímabilinu 1891–1900 fluttu um það bil 3000 manns til Vesturheims. Frá sama 

tímabili eru til heimildir um tæplega 100 sem sneru aftur til Íslands. Þegar litið er til fjölda 

þeirra sem fluttu út þá er hlutfall þeirra strax mun hærra en tímabilið á undan. Það nær þó ekki 

hlutfalli heimfluttra Svía fram til ársins 1890. Miðað við heimildir voru heimfluttir íslenskir 

vesturfarar varla fleiri en 3% þeirra sem fluttu af landi brott. Það er svo ekki fyrr en vanhöld 

eru áætluð að hlutfallið nálgast hlutfallið hjá Svíum fyrir 1890. 

Á tímabilinu 1901–1910 fluttu flestir aftur til Íslands eða hátt í 200 manns. Þar virðist 

örlagavaldurinn hafa verið kreppa vestan hafs um mitt tímabilið. Svo virðist sem aukin 

bjartsýni sem fylgdi aldamótunum á Íslandi hafi ekki haft teljandi áhrif á þá sem bjuggu vestra. 

Það var ekki fyrr en á miðju tímabilinu að þeim fjölgaði verulega sem sneru aftur. Aftur á móti 

var straumurinn til baka ekki umfangsmikill miðað fjölda brottfluttra en þeir voru tæp 3000.  

Síðasta tímabilið er það sem erfiðast er um heimildir og einnig er þar erfitt að meta 

hvert erindi hinna vestur-íslensku ferðamanna var. Það var árið 1914 sem skipulagðar ferðir til 

Vesturheims lögðust af og fjöldi brottfluttra miðast því við 1911–1914. Það voru aðeins 

rúmlega 800 manns sem fluttu vestur á þessu tímabili og hér er gert ráð fyrir því að allt að 80 

hafi snúið til baka. Þetta er hæsta hlutfall heimfluttra gagnvart brottfluttum sem finnst í 

rannsókninni og ef miðað er við vanhöld þá er hægt að segja að hér nálgist heimflutningur 

íslenskra það hlutfall sem var á heimflutningi sænskra og norskra vesturfara á sama tíma. 

Fjöldi þeirra sem fluttu aftur til Íslands er því ekki ýkja hár. Ef miðað er við vanhöld er 

varla hægt að gera ráð fyrir því að þeir hafi verið mikið fleiri en 800. Hvernig stendur á því að 

svo fáir íslenskir vesturfarar sneru aftur er spurning en hafa verður það í huga að rúm 60% sem 

fluttu vestur gerðu það á fyrsta tímabilinu. Þetta var á þeim tíma er aðstæður voru hvað 

erfiðastar á Íslandi. Þá var heimferðin bæði kostnaðarsöm og erfið og varla hægt að segja að úr 

því hafi ræst fyrr en upp úr 1910. Rannsóknir hafa svo sýnt að flestir þeirra sem sneru aftur 

gerðu það eftir frekar skamma dvöl. 

Þá virðist hægt a ganga út frá því að þeir sneru aftur hafi frekar leitað á heimaslóðir 

frekar en að halda eitthvað annað. Dreifing heimfluttra eftir sýslum virðist svo vera nokkurn 

veginn innan skekkjumarka ef miðað er við dreifingu brottfluttra eftir sýslum. Þær niðurstöður 

markast þó af því að úrtakið er lítið og þurfa frekari rannsókna við. 

Ástæður þeirra sem sneru aftur heim til Íslands voru margar og mismunandi og erfitt að 

álykta neitt ákveðið út frá þeim. Niðurstaða byggð á þeim fáu einstaklingum sem gáfu upp 

ástæður fyrir heimferð sinni væri því ómarktæk. 

Vesturfararnir héldu til nýs lands, erfiðleikarnir sem tóku við voru miklir – og þá 

sérstaklega hjá frumbyggjunum. Hugurinn hefur því oft leitað heim. Eins og fram kemur í 

bréfum Vestur-Íslendinga var þar fólk sem vildi fara aftur heim til Íslands en átti þess ekki kost. 

Það má því taka undir með Sigurði Gíslasyni sem var einn af þeim sem sneru aftur þegar hann 

sagði að nýja landið væri: „þrengra útgöngu en inngöngu“. Leiðin heim var vörðuð erfiðleikum 

og svo kostnaðarsöm að færri komust en vildu.

